
MarkSan Marcos

Ï yúuxari tî jooŸyúuxacaŸa
î San Marcos,1

Juan pú tyihuáŸixaatyeŸ aŸájna jóoŸ tî quée áaŸ tyiŸtîj
(Mt. 3:1-12; Lc. 3:1-9, 15-17; Jn. 1:19-28)

1 1 AŸyáa pú éenyeŸqueŸ huatyóoche î nyúucari tî aŸyán
tyáaxa aŸîjna î Jesús î CïríistuŸu tî ajta yójraŸ puéŸen cî

Dios.
2 AŸyáa pú tyoŸyúuxacaŸ î aŸtîj tïŸríi jáŸtyee tî jaxájtacaŸ î

Dios tî jitzé huatamáŸcan. AŸyáa pú ántyapuaacaŸ aŸîjna tïjîn
Isaías. AŸyáa pú tyoŸyúuxacaŸ tïjîn:

AŸyáa pú î Dios tyíxa aŸîjcï jïmeŸ î tî jaŸán yóojraŸ î
îpuari japuá aŸyán tïjîn:

“Ijíi xaa nyúŸu, nuuŸri aŸtîj huataŸítyi î tî anaquée
huataséjreŸsi pequée muáa.

AŸîï pú aŸîn pueŸeen î tî anaquée tyíhuoŸtïéxaatyeŸsi î
tyeîtye majtáŸaj mí muajchóŸvaŸa.”

3 Ajta nuŸu î Dios aŸyán tïjîn:
“AŸîjna î tî anaquée tyíhuoŸtïéxaatyeŸsi, aŸîï pú nuŸu

u áŸjíihua jáŸme jaŸájna jáŸhuaŸ ïtzitá.”
AŸyán tïjîn: “Náa xu tyámuaŸ tyítyahuóoŸuure

muaŸáa, jiiŸnyé aŸîï pú má jáŸvéŸmé î tavástaraŸ.
Caxú atyánaamua î juyáaraŸ jitzé.”

4 AŸîjna î tî nuŸu anaquée huataséjreŸsi, aŸii pú aŸîn pueŸeen
aŸîjna î Juan î tî huáŸïïracaŸa. Aá pú joŸtyávaacaŸa jóoŸ tî quée
jáŸ tyiŸtïtacaa. AŸyáa pú tyihuáŸixaatyaŸcaŸa tî aŸyán tyúuxeŸveŸ
máj seeque tyúuŸmuaaŸtyi mej mí aŸyán huárïnyi jéŸej tî yeŸé
tyáaxeŸveŸ î Dios. TïŸquí aŸîn huáŸïïran î Juan tî ij î Dios
tyíhuoŸtóŸuunyiŸ î máj quée xáŸpuïŸn huarîj aŸîjcï jimí.

5 MatîŸïj mí náijmiŸ á jeŸréŸnyé aŸájna jóoŸ tî joŸtyávaacaŸa î
Juan. Eéhua mu curiáŸcïxï tîj naŸ jaŸú tî huacáŸa aŸájna ï chuéj
japuá tî aŸyán tyaŸrájtyapua tïjîn Judea, majtá aŸîïma î máj
aŸún huacháatïme aŸájna chájtaŸ tî aŸyán tyaŸrájtyapua tïjîn
Jerusalén. AŸîj puŸu tánaŸ jitzé ajtyámaŸcan aŸîjna î Judea.

MatîŸïj jaataxájtacaŸ î máj quée xáŸpuïŸn huarîj î Dios jimí,
áj pu i aŸîjna î Juan huóŸïïriŸ jaŸájna î játyaŸna jitzé tî aŸyán
tyajaŸrájtyapua tïjîn Jordán.

6 Ajta aŸîjna î Juan, aŸyáa pú eéŸnyeŸ tyíŸchajcaŸ î cîïxuri tî
jitzijhua î cameeyu juŸxaŸ jïmeŸ. Ajta navij jîn jahuóojïŸcaŸcaŸa.
Ajta tziŸhuéimuaŸa pú cîŸmacariaŸa, ajta saratye cuaŸcariaŸa î
îtzita máj huáxoo. 7 AŸyáa pú tyihuóŸixáatyeŸsimaŸa tïjîn:

—Sîïj pú yá jáŸvéŸmé óocheŸ tî jéetzeŸ vaŸcán jîn tyiŸtyéjvé
aŸîjna nyequée nyaa. AŸîïj púŸij jîn quée nyacïŸpuaj nyéetzi
nyaj tyiŸtîj jîn tyiŸtyávaaca î tî cîléŸn aŸîjcï jimí aŸîjna tî yá áŸ
véŸmé. Capú xaa nyúŸu nyacïŸpuaj nyéetzi nyej nyí ajta ŸîŸpïŸxïŸ
î caŸquéeraŸ. 8 AŸyáa nu xaa nyúŸu nyeri jamuáŸïïriŸ î jájtyi jïmeŸ.
Ma ajta aŸîjna, séej pú huataŸítyi ï tî huatyáŸïtzeereŸsi î jáŸmua.
Î JúuricamaŸraŸ î Dios, aŸî pú utyáŸasi mú jáŸmua tzajtaŸ.

TîŸïj î Juan jáŸïïriŸ î Jesús
(Mt. 3:13-17; Lc. 3:21-22)

9 AŸyáa pú tyuŸrîj aŸájna tîŸïj huáŸïïracaŸa î Juan. Aj pú ij
á jeŸréŸnyé î Jesús. JaŸáa pú aŸrájrá aŸújna Nazaret, chájtaŸ tî
jáŸmaaŸcan aŸájna jáŸhuaŸ Galileeya. Aj pú ij aŸîïn î Juan jáŸïïriŸ
cî Jesús î játyaŸna jitzé tî aŸyán tyaŸrájtyapua tïjîn Jordán.

10 Tîj naŸa î Jesús tyéŸtáara î jáataŸ, áj pu ij jaaséj î tî antacú
î tajapuá. Aj pú ij aŸîj huaséj î JúuricamaŸraŸ î Dios î tî áj jeŸcá-
maŸcaa. AŸyáa pú huaséŸrihua tîj cúcuiŸ. Aj púŸij î muŸúutzaŸn
japuá an ooyíjxï. 11 Ajta jéŸen nyúucari huánamuajriŸ î tî uj
eŸcánamuajre î tajapuá. AŸyáa pú utyecána muajreŸ tïjîn:

—Niyóoj paj puéŸen î nyaj huápuïŸ muaxeŸveŸ. EéŸcá paj
tyámuaŸ tyínyatáŸca.

TîŸïj aŸîn tyiyaaruŸ tyuŸtatyésé jéŸej tî
tyaamuéeŸtïn aŸîjcï î Jesús

(Mt. 4:1-11; Lc. 4:1-13)

12 TïŸquí aŸîn î JúuricamaŸraŸ î Dios caŸnyéjri jîn yooŸvíŸtî cî
Jesús aŸájna jáŸhuaŸ jóoŸ tî quée jáŸ tyiŸtîj. 13 AŸájna jóoŸ tî quée
jáŸ tyiŸtîj, aŸyáa pú jáŸtyee see máxcïreŸ japuan tamuáamuataŸ
xïcáj. JaŸáa pú joŸtyávaacaŸa jóoŸ máj tyiŸtyán joŸcîŸcaŸa
simuaruunyi. TïŸquí aŸîn î tyiyaaruŸ tyuŸtyésé tî Ÿij caŸnyíjraŸ
jaatáŸn aŸîjcï î Jesús tîŸij tyiŸtîj jîn huamuéeŸtïcheŸn î Dios jimí.
Peru capú aŸyán tyáŸrá. AŸîï mu jaatyáhuïï cî Jesús î máj
tyíŸhuïïreŸ î tajapuá î Dios jimí.

Jesús pú huatyóoche î tî tyuŸmuáreŸ aŸájna î Galileeya
(Mt. 4:12-17; Lc. 4:14-15)

14 TîŸïj jeetyánamiŸhuacaŸ î Juan, áj púŸij î Jesús já joŸtanyé
aŸájna Galileeya. AŸîï pú huoŸtïéxaa î Dios tî jaaŸíjca cî Juan,
î Dios tî tyíŸijta naínjapua î cháanaca. 15 AŸyán tïjîn:

—PuuŸrí tyaŸráŸa aŸájna î tî aŸyán átyójooŸréŸnyejsi î tî
tyuŸtaŸíjta î Dios naín japuá íiyaj nî cháanaca japuá. SiatáŸaj
seeque huárïni, siajtáŸaj seeque tyúuŸmuaaŸtyi aŸîjcï jïmeŸ jéŸej
tî tyáaxeŸveŸ î Dios. SiataŸa seajtá jáŸntzaahuatyeŸ î nyúucari î
tî jîn î Dios jáŸmua japuá huatányuusi.

Jesús pú huoŸtajé î máj muáacua î
hueiŸtyée máj jeŸtajáŸpuaana

(Mt. 4:18-22; Lc. 5:1-11)

16 TïŸquí î Jesús pú aŸún ajtyámaŸcaa aŸájna véjriŸ jóoŸ tî
jaŸváŸase î jájtyi tî aŸyán tyaŸrájtyapua tïjîn Galileeya. Aj púŸij
aŸîjma huaséj î Simón, ajta î Andrés î juutzájraŸ tî puéŸeen î
Simón. AŸîïj mu óohuaŸnaa î tápeŸri î jáataŸ. AŸyáa mu tyee-
yíŸtïhuaŸ aŸîïma î máj hueiŸtyée eŸtajáŸpuanaŸa. 17 Aj púŸij aŸyán
tyíhuoŸtïéxaa î Jesús tïjîn:

—Mu sioŸtïéŸyiŸ nyée jimí siataŸa nyajamuán jóŸujhuaŸnyeŸ.
Nyaa nu tyajáŸmuamuaŸtye siataŸa quée chéŸ aŸyán hueiŸtyée
tyéŸtajáŸpuanaŸ, sulu aŸîjma xuŸu si caŸnyíjraŸ huoŸtáŸsi î tyeîtye
mataŸa mí nyéetzi manaŸ náŸantzaahuatyeŸn.

18 Aj mu mí huatóoxaahuatacaŸ. Aá muŸu mí á tyójoopíj î
tápeŸri aŸájna. MatîŸïj mí jamuán jóoŸjuŸ î Jesús.

19 TïŸquí tîéŸe Ÿayée joŸréŸnyé. Aj pú Ÿi séej huaséj î aŸtîj tî
aŸyán ántyapuaa tïjîn Jacobo. YójraŸ pú puéŸen î Zebedeu. AŸîj
pú ajta huaaséj aŸîjcï î Juan, î tî juutzájraŸ pueŸeen î Jacobo.
JaŸáa mu jaráatyáŸa î baarcu jitzé. TyámuaŸ mu tyíŸuuriajcaŸ î
tápeŸri î tî tyíŸsujtzaŸnyicaŸa. 20 Aj pú Ÿi î Jesús huoŸtajé. Aj mu
mí jaatáxaahuatacaŸ î tápeŸri mej tyámuaŸ tyíŸuuriajcaŸ. Majtá
î jutáata aá muŸu mí yoorée î baarcu jitzé, majtá î mej jimín
tyíŸmuarïeŸcaŸa. MatîŸïj mí Jesús jamuán joŸcîj.

AŸîjna î tyévij tî tyiyaaruŸ tzajtaŸ úu sejriaŸcaŸa
(Lc. 4:31-37)

21 Aj mu mí aŸúun joŸtyájrupi î chájtaŸ, tî aŸyán tyaŸrájtyapua
tïjîn Capernaum. TîŸïj tyaŸráŸa aŸájna î xïcáaraŸ jitzé î máj
jitzán jusisooŸpihuaŸ, áj púŸij î Jesús jutyájrupi î tyeyúu tzajtaŸ.
JaŸúu pú tyíhuoŸmuáŸtye. 22 AŸîjna î Jesús, capú cháŸtïnaŸa tyiŸtîj
huáŸmuaŸtyajcaŸa aŸyájna matîj î seican î máj majtá aŸúun
tyihuáŸmuaŸtyajcaŸa aŸîïma î máj tyéŸeyuŸuxacariaŸ, sulu aŸyáa
pú tîj î tî vaŸcán jîn tyiŸtyéjvée tyiiŸtîj jïmeŸ tî veŸée. Aj mu mí
jéŸej tyooŸtaséj matîŸïj jaŸîj huánamuajriŸ. 23 Ajta pú sîïj î tyévij
jaŸúun joŸtyávaacaŸa î tyeyúu tzajtaŸ, tyiyaaruŸ tî tzájtaŸn
sejriaŸcaŸa. JéŸej pú puáŸa tyiŸtyáxajtasimaŸ aŸîjna î tyiyaaruŸ.
24 AŸyán tïjîn:

—Ijhuela, jéŸej cu puáŸa jéŸca, ¿JiiŸnyé tyiŸtîj petyíŸmuaŸree
ityájma jimí, muáa, Jesús pa táŸantyapuaa Nazaret paj
jáŸmaaŸcan? ¿Nyi quí aŸîj jîn mú poŸveŸme pej taŸntyipuáŸri-
tyeŸn? TyámuaŸ nu tyíŸmuamuaŸtye aŸtîj paj puéŸen. JaŸúu paj
joŸvéŸmé î Dios jimí, pajtá yójraŸ puéŸeen.

25 Aj púŸij î Jesús ajtyáŸxï cî tyiyaaruŸ. AŸyán tïjîn:
—Capaj aŸyán tyíxajta. JíirájraŸ mú tyévij jitzé. —AŸyáa pú

tyeŸejtyáŸxï aŸîjna î Jesús.
26 Aj púŸij î tyiyaaruŸ jaatacáŸtzïj cî tyévij caŸnyín jïmeŸ.

TïŸquí huajíjhuacaŸ aŸîjna î tyiyaaruŸ tî tzajtaŸ ú sejriaŸcaŸa
aŸîjcï î tyévij. Aj púŸij jiirájrá î tyévij tzajtaŸ. 27 Aj mu mí

jéŸej tyooŸtaséj aŸîïma î máj jaŸún jaŸtyóosïïriaŸcaŸa. JéŸca mu
tyúuŸixaatyaŸcaŸa séej jamua ajta séej. AŸyán tïjîn:

—¿JaŸtányí puéŸeen jaŸmújna î tî jájcuan jîn tyiŸtyéjvé?
¿JoŸquí jáŸmaaŸcan? Cu xaa tïj î tî tyiŸtyéjvé tyiŸtîj jïmeŸ tî veŸée.
AŸmúu pú tyihuáŸijtyeŸ î tyiyaaruŸ. Majtá aŸîïn jáŸtzaahuatyeŸ
jéŸej tî yeŸé tyíhuoŸtïéxaatyeŸsi. —AŸyáa mu tyúuŸixaatyaŸcaŸa î
tyeîtye.

28 Majtá jéŸen mu náijmiŸqueŸ jáamuaŸreeriŸ tîj naŸ jaŸájna î
Galileeya jéŸej tî tyiŸtîj jîn huarîj î Jesús.

Jesús pú tyáahuaa î muuŸnyáaraŸ aŸîjcï î Simón
(Mt. 8:14-15; Lc. 4:38-39)

29 Aj mu mí iiráacî î tyeyúu tzajtaŸ. MatîŸïj mí aŸúun aŸráŸa î
Simón tî jáŸché, ajta î Andrés. Ajta aŸîïna î Jacobo, ajta î Juan,
aŸîï mu huáaŸ jamuán jóŸujhuaŸnyaŸa. 30 AŸîï pú aŸúun jéŸrá-
caŸatyii î muuŸnyáaraŸ î Simón. TyíŸcuiŸcaŸa aŸîjna. PuïstacaŸa.
Aj mu mí aŸyán tyaatïéxaa cî Jesús tïjîn:

—JéŸca pú tyíŸcuiŸ î nyamúŸ.
31 Aj púŸij a véjriŸ júxïïriaŸcaŸa aŸîjcï jimí aŸîjna î Jesús. TîŸïj

i ajvíŸ î muájcaŸraŸ jitzé. TïŸquí jaŸríáj. Aj púŸij jíyeeŸtzíjme
huarúj. Ajta jéŸen aŸîjna î tî tyíŸcuiŸcaŸa tyíhuoŸcuée.

Jesús pú tyíhuóŸhuaa éehua î máj tyícuicuiŸcaŸa
(Mt. 8:16-17; Lc. 4:40-41)

32 JaŸtzáj chúmuaŸnïmua, tîŸïj u jaŸtyárutyi î xïcáj, áj mu
mínáijmiŸcaa curéŸviŸtïxï î máj tyíŸcuicuiŸcaŸa, majtá î máj
tyiyaaruŸ huáaŸ tzajtaŸ sejriaŸcaŸa. 33 NaijmiŸ mu jaŸtyóo-
sïïriaŸcaŸa a puaŸquée jóŸ tî jáŸpueerta, matîj manaŸ î máj aŸúun
huacháatïmaŸca, majtáhuaŸa séecan î máj ayee huacháatïmaŸca.
34 AŸîï pú tyíhuóŸhuaa muŸecáa aŸîjma î máj tyíŸcuicuiŸcaŸa.
Capú sîïstacaŸa naŸa î cuíŸnyiŸraŸ. AŸîï pú i î Jesús huoŸtamuári î
tyiyaaruŸ î máj huáaŸ tzajtaŸ sejriaŸcaŸa seican î tyeîtye. Ajta î
Jesús capú huaŸtáŸcareaŸ aŸîjma î tyiyaaruŸ máj tyuuŸtaxáj,
jiiŸnyé máamuaŸtyajcaŸa aŸtîj tî puéŸeen.

Jesús pú tyihuóŸixaa î tyeîtye î Galileeya
(Lc. 4:42-44)

35 HuatapuáŸrijsimaŸca, tîŸïj Ÿóoj huachuíjxavicaj, Jesús pú
ájché. Aj púŸij ïmuá jéŸej huárupi. Aá pú aŸráŸa jáŸhuaŸ ïtzitá,
jóŸ tî quée jáŸ jaŸtîj. JaŸáa pú huatyéenyuu î Dios jimí. 36 Ajta

aŸîjna î Simón, majtá î máj jamuán jóŸujhuaŸnyaŸa, aŸîï mu
júyóŸhuoosi cî Jesús. 37 Aj mu mí jáatyo, matîŸïj mí aŸyán
tyaatïéxaa tïjîn:

—NaijmiŸi mu jéŸca muahuoo.
38 Aj púŸij aŸyán tyíhuoŸtïéxaa î Jesús tïjîn:
—CheŸré, tichéŸ jóŸcïïnye aŸún tî huacáŸa î seican tacháj-

taŸnajme jitzé. JaŸáa nu nyajtá huójoŸtïéxaatyeŸsi î nyúucari
tî jîn î Dios hueeŸrátoosi. AŸîj nu jîn u aŸrájrá î Capernaum.
—AŸyáa pú tyihuóŸixaa î Jesús.

39 TïŸquí huaŸtyeyúu tzajtaŸ tyihuóŸixaa náijmiŸqueŸ jaŸájna î
Galileeya. Ajta aŸîjma î tiyaaruŸu, Jesús pú huoŸtamuári î máj
huáaŸ tzajtaŸ júuseejriaŸcaŸ cî tyeîtye.

Jesús pú séej tyúŸhuaa î tî jitzán tyinyajxï î lepra
(Mt. 8:1-4; Lc. 5:12-16)

40 TïŸquí sîïj já véjriŸ joŸréŸnyé î Jesús jimí. TyíŸcuiŸcaŸa aŸîjna
î aŸtîj. XánaŸviŸreŸ aŸîjcï jïmeŸ î cuíŸnyiŸra tî tyinyajxï î huéŸraŸraŸ
jitzé î tï tyépetyisimaŸ ï huéŸraŸraŸ. AŸyáa pú jatamuáŸmua tïjîn
lepra. Aj pú i aŸîn tyítunutacaŸ. Ajtá jatáhuaviiriŸ cî Jesús tî Ÿij
tyáahuaatyeŸn. AŸyáa pú tyaatïéxaa tïjîn:

—Tî puáŸa muaŸránajchi, pej tyináahuaatyeŸn. —AŸyáa pú
tyaatïéxaa î aŸtîj tî tyítunutacaŸ.

41 Aj púŸij î Jesús huatóoxaamujrij aŸîjcï jimí î jaŸtîj tîŸïj
jaaséj. TïŸquí jaŸajtamuáréj. AŸyáa pú tïjîn:

—JiŸnyiŸijtá, naŸráanajchi nyaj tyimuáahuaatyeŸn.
42 AŸyáa pú i tyáŸrá. Tîj naŸ tyaataxájtacaŸ î Jesús, tyaŸcáŸriŸriŸ

î tî jîn tyíŸcuiŸcaŸa. Aj púŸij huarúj. 43 Aj pú i î Jesús éehua
jaŸíjca tî nuŸu quée jaŸtîj ixaatyaŸ jéŸej tî tyiŸtîj huáruu. TïŸquí
jóŸrá î Jesús. 44 Ajta jájcua aŸyáa pú tyaatïéxaa tïjîn:

—CásïŸ, nyámuaŸixaatyeŸ, capáj aŸtîj máŸjáŸ ixaatyaŸ nyí cîï
raŸatzú, sulu aricu, pataŸa jaŸú jóŸmé jaŸîjcï jimí î tî tyíŸhuïïreŸ
î tyeyúu tzajtaŸ, taŸaj jaŸîn muaaséj, pajtá tyuŸtámuŸvejrita
jaŸyájna tîj tyuuxájtacaŸa î Moisés tyaaca. AŸîj mu jîn
jamuaŸreeren aŸîïma î máj tyíŸhuïïreŸ î tyeyúu tzajtaŸ tïjîn
papuuŸrí huarúj.

45 Aj pú i aŸîjna î tyévij, tîŸïj jóŸrá, jéŸen puŸu huatyóoche
tî yoŸxáatajraŸnyi éehua jéŸej tî tyiŸtîj huarîj. NáijmiŸcaa pú
ixaatyaŸcaŸa séej ajta séej. AŸîïj pú jîn quée chéŸ ŸïŸïriitacaŸa î
Jesús tuuŸtyájrutye î tî huachájtaŸnajme jitzé, sulu ïtzitá puŸu
quí huáyiŸca jóŸ tî quée jáŸ jaŸtîj. Majtá î tyeîtye aŸnáj tînaŸa mu

ú jáŸcïïnyacaŸa jaŸájna jóŸ tî jéŸej réŸeeŸnyaŸcaŸa î Jesús. JaŸáa
mu jaŸracîŸcaŸa jóŸ tï naŸ î máj huacháatïme.,12

Jesús pú séej tyúŸhuaa î tî cïyáaxaraŸcaŸa
(Mt. 9:1-8; Lc. 5:17-26)

2 1 TyoomáŸca jaŸchú huáŸpua xïcáj, hueica xïcáj jitzé,
tîŸïjtahuaŸa naŸa î Jesús jaŸúun joŸtyájrupi î Capernaum.

MatîŸïj mí jáamuaŸreeriŸ î tyeîtye tïjîn: “JaŸáa pú nuŸu jáŸhuaŸ
eŸrájca ï chiŸitzajta.” 2 Aj mu mí jíyeeŸtzín tyúusîïj éehua
ï tyeîtye, camú chéŸ úŸvejricaŸa î chiŸtá. Camú chéŸ majtá
áŸvejricaŸa jóŸ tî jáŸpueerta. Ajta aŸîjna î Jesús, aŸúu pú joŸtyaváa
î chiŸtá. AŸîï pú tyihuáŸixaatyaŸcaŸa jéŸej tî tyáaxeŸveŸ î Dios.

3 Aj mu mí aŸtîj áj joŸréŸnyejtye î Jesús jimí î tî tyíŸcuiŸ.
CïyáaxaraŸcaŸa náijmiŸqueŸ aŸîjna î aŸtîj. Mamuáacua mu
jáachuiisimaŸa î tyeîtye.

4 Ajta quée ŸïŸïriitacaŸa máj uŸtyárujtyeŸn î tyeîtye jóŸ tî Jesús
joŸtyávaacaŸa, jiiŸnyé tyámuaŸ mu éehua î tyetyé. Aj mu mi, aŸîn
antyicîj ánïmua cî chiŸi japuá, matîŸïj mí jaŸváŸcu cî chiŸi japuá.
Aj mu mí uŸcájto î tî tyíŸcuiŸcaŸa jóŸ tî joŸtyávaacaŸa î Jesús. 5 Aj
púŸij huoŸséj, ajta aŸyán tyiŸriáŸmuaŸ tïjîn “MetyáŸtzaahuatyeŸ,
tzîtyeŸ.” AŸîïj pú jîn aŸyán tyaatïéxaa î cî tî tyíŸcuiŸcaŸa tïjîn:

—Niyóoj, puuŸrí tyímuaatóŸuunyiŸriŸ î Dios î pej quée
xáŸpuïŸn huarîj aŸîjcï jimí.

6,7 Meentyi seican aŸúun véjriŸ moo joŸtyáŸca î máj tyéŸyuu-
xaca î juyiŸrá. MatîŸïj aŸîjcï huánamuajriŸ jéŸej tî tyuŸtaxájtacaŸ
Ÿî Jesús, matîŸïj mí aŸyán tyiŸriáŸmuaŸ î jutzájtaŸ tïjîn: “¿JiŸquí
éej nïmeŸ aŸyán tyiiŸtyáxajta aŸmújna mú tyévij? JéŸej pú puáŸa
xaa nyúŸu tyíxa. Capú hui aŸîjna jîn antyúumuaŸree aŸmújna tî
séej tyuŸtóŸuunyiŸ î tî jïn ootyáŸïtzee î Dios jimí. AŸîï puŸu î Dios
aŸyán tyeŸntyúumuaŸree tî aŸyán séej tyuŸtóŸuunyiŸ.” AŸyáa mu
tyíŸmuaacaj aŸîïma î máj tyéŸyuuxaca î juyiŸrá jïmeŸ.

8 Ajta aŸîn Jesús, aŸîï pú jutzájtaŸ júŸmuaaŸreeriacaŸa jéŸej
máj yeŸé tyíŸmuaacaj î jutzájtaŸ. TîŸïj i aŸyán tyíhuoŸtaŸíhuoŸriŸ
tïjîn:

—¿JiiŸnyé éej nïmeŸ î siaj aŸyán tyíŸmuaŸtze î jutzájtaŸ?
9 ¿TyiŸtányi quée tyesiŸ? ¿Nyí quí nyaj aŸyán tyaatïéxaatyeŸn î
tî cïyáaxaraŸ yee: “PuuŸrí tyímuaatóŸuunyiŸriŸ î pej quée xáŸpuïŸn
huarîj î Dios jemi”? ¿NaŸrii yee: “Ájchesi, pataŸa aŸntyiŸîŸï muáŸ
utáatzi, pajta yee óŸraŸnyi”? 10,11 AŸyáa nu xaa nyúŸu rïnyi tîj î
nyavástaraŸ, î Dios, siataŸaj jáamuaaŸree, i nyaj nyajtá tyáataj
jitzé eeráanye, nyajtá nu aŸíjcï jîn antyínyamuaŸree íiyaj nî
cháanaca japuá nyej nyí tyíhuoŸtóŸuunyiŸ î máj jîn jatyáŸïtzeŸri
î Dios jimí. —AŸyáa pú tyíhuóŸixaa î Jesús.

Aj púŸij aŸyán tyaatïéxaa cî tî cïyáaxaraŸ tïjîn:
—AŸyáa nu tyímuaŸixaatyeŸ. Ájchesi, pataŸa antyiŸîŸï muáŸ

utáatzi. Aricu jóoŸra joŸpaj jáŸché.
12 Ajta pú i jéŸen aŸîn î tî tyíŸcuiŸcaŸa, ájché. JaatyîŸï î

juŸutáatzi. TîŸïj i jóŸrá, metyíŸséeracaŸa î tyeîtye. AŸîïj mu mí
náijmiŸ jéŸej tyityoŸtoomuajtyacaŸa. TyámuaŸ mu
tyaatatyójtziŸreŸ î Dios. AŸyán tïjîn:

—Catú aŸnáj tyiŸtîj huaséj tyatîj ijíi. AŸyáa mu tyaatïéxaa î
tyeîtye.

Jesús pú jaatajé î Leví
(Mt. 9:9-13; Lc. 5:27-32)

13 TïŸquí ajtahuaŸa ï Jesús aŸún jóŸmé jóoŸ tî avaŸástîme î
jájtyi. Aj mu mí náijmiŸ áj joreŸnyinyeecaŸa î tyeîtye aŸïjcï jimí
î Jesús. Ajta aŸîjna ï Jesús, aŸîï pú huaŸíxaatyacaŸa î nyúucari
tî jîn î Dios huéŸrátoonyi. 14 Aj púŸij ijtïéŸe aŸyee joŸréŸnyé.
TïŸquí aŸún aŸîjcï huaséj î Leví, î yójraŸ aŸîjcï î Alfeo. JaŸúu pú

erácatyii î chiŸtá î máj tzajtaŸ huáŸjijveŸ î máj tyíŸtïŸcïcariaŸ. Aj
púŸij î Jesús aŸyán tyaatïéxaa tïjîn:

—CheŸré pataŸa nyáa jamuán jóŸcháŸcanyeŸ.
Aj púŸij aŸîjna ájché î Leví. TïŸquí jamuán jóŸmé.
15 Aj púŸij aŸyán tyuŸrîj matîŸïj aŸán aŸráŸa î Leví tî jáŸché.

Jesús pú aŸîjma jamuán tyíŸcuaŸcá î máj jéŸej puáŸa tyíŸtye-
tyeîtyé. AŸîï mu aŸîn puéŸen î máj huáŸjijvaŸacaŸa î máj tyíŸtïŸ
cïcariaŸ, majtá î máj quée xáapuïŸn rïjca. AŸîï mu tyiŸcuaŸacaŸ î
meesa japuá aŸîjcï jamuán ï Jesús, majtá seican î máj jamuán
jóŸujhuaŸnyaŸa. NaijmiŸ mu tyiŸcuaŸacaŸa jiiŸnyé mamueŸecáa î
máj jóŸujhuaŸnyaŸa î Jesús jamuán.

16 Meentyi seican aŸ véjriŸ moŸtyoŸuuca. AŸîma mu aŸîn
pueŸeen î máj jumuaŸtye î tî tyuuxájtacaŸa î Moisés tyaaca.
Eéhua mu nuŸu jáxeŸvaŸ î juyiŸrá. AŸyáa mu ántyaŸru aŸîïma
tïjîn fariseo. AŸîï mu aŸyán tyiŸhuoséej aŸatyan máj jamuán
tyíŸcuaŸcaŸa î Jesús. Aj mu mí aŸyán aŸîjma tyuuŸutïéxaa î máj
jamuán jóŸujhuaŸnyaŸa tïjîn:

—¿JiiŸnyé éej nïmeŸ aŸîn ï aŸamuamaestru tyiŸcuaŸaca, ajta
yáŸca aŸîjma jamuán î máj huáŸjijveŸ, ajta aŸîjma jamuán î máj
quée xáapuïŸn rïcï? —AŸyáa mu tyíhuoŸtïéxaa aŸîïma î máj
júŸmuaŸte î yúuxari jitzé î Moisés, tî joŸyúuxacaŸ aŸîïma î máj
huáaŸ jitzé ajtyámaŸcantacaŸ î fariseo.

17 TîŸïj aŸîn huóŸnamuajriŸ î Jesús, aŸyáa pú tyuŸtaxájtacaŸ
tïjîn:

—AŸyáa nu tyajáŸmuaŸixaatyeŸ. AŸyáa pú tyiŸeen aŸîjcï jïmeŸ
î tyeîtye î máj á joŸréŸnyinyii aŸîjma jimí î mej tyíŸhuaŸtaca.
Capú aŸyán tyúuxeŸveŸ máj á joŸréŸnyinyiicaŸn jaŸîjma jimí ï
máj tyíŸhuaŸtaca aŸïïma ï máj náa ŸeŸn, sulu aŸîïma mu xaa á
joŸréŸnyinyii î tî tyíŸhuaŸtaca jimí î máj tyíŸcuiŸcuiŸ. AŸyáa pú i
chaŸtá naŸ nyée jimí. Canú aŸíjcï jîn mú joŸvéŸmé nyej ni aŸîjma
huatájeeve î máj aŸyán huaséeŸrin tï jîn xáapuïŸn mú rïcï, sulu
aŸîjma nu jimí mú joŸvéŸmé î máj tyihuáŸmitïeerasteŸ î huáŸ
tzajtaŸ tïjîn camú xáapuïŸn rïcï.

AŸîï mu jaataŸíhuoŸriŸ cî Jesús aŸîjcï
jïmeŸn î máj î máj júŸitziŸvi
(Mt. 9:14-17; Lc. 5:33-39)

18 TïŸquí aŸyán tyuŸrîj. AŸîï mu juŸitziŸvaŸcaŸa î Juan máj
jamuán jóŸujhuaŸnyaŸa, majtá î fariseo. MatîŸïj mí seican áj
jeŸréŸnyé î Jesús jimí. AŸyáa mu tyaataŸíhuoŸriŸ aŸîjma tïjîn:

—¿JiiŸnyé éej nïmeŸ múuŸitziŸvi aŸîïma î Juan máj jamuán
jóŸujhuaŸn, majtá aŸîïma î fariseo? Ma majtá, muéetzi máj jáŸ
jamuán jóŸujhuaŸn, camú aŸyán rïcï. —AŸyáa mu tyaatïéxaa.

19 Aj púŸij î Jesús aŸyán tyihuóŸixaa tïjîn:
—Tî puáŸa aŸtîj huatyenyaîche, áj púŸij juŸamiigostyamuaŸ

huataŸjeevi mej mí naíjmiŸ tyúuyeste. Aj púŸij aŸîn tihuá-
cueeŸtyee. ¿Nyi quí aŸyán tyîïri máj juŸítziŸvaŸ tî puáŸa Ÿóoj huáaŸ
jamuán tyíŸyesta î aŸtîj? Capú xaa nyúŸ. 20 Ajta aŸájna pú xaa
tyaŸráŸiixa î xïcáj î máj jitzán jaŸviŸtïn î aŸtîj. Aj mu xaa aŸîïma
amiigustamuaŸ juŸítziŸvaŸ muáajuŸ jiiŸnyé capú chéŸ huáaŸ
jamuanájjooŸtyéjvée î huaŸamiigu. JiiŸnyé nyaa, nyoocheŸ nu
yá huatejvee, camú mí juŸítziŸveŸ î nyaŸamiigostamuaŸ.

21 ’NyicheŸ séej amuaatïéxaateŸn î nyúucari. Tî puáŸa aŸtîj
aŸîjcï huoocuŸnyeŸpeŸn î cîïxuri ï jïmeŸn tî miŸmaaŸcan, capú
aŸyán aŸîjcï jîn tyuuŸcuŸnyaŸpua cîïxuri jïmeŸ tî quée xu aŸna
joŸsinyiŸ. HuatyatzuŸta aŸîjna î cîïxuri tî jájcua tîŸïj huaty-
joŸsinyiŸ. Aj pú i aatyasujtzaŸnacï î tî huátyátzaanixïŸï î tî
miŸmaaŸcan. Aj púŸij aŸîjna î taŸanasuutzaŸnicaa, éetzeŸ pú i
vaaŸtî anasúutzaŸnyi táŸmé. 22 ŸAŸyáa puŸu tánaŸ quée tyiŸtîj
tyíhuïïreŸ aŸtîj nahuáj ucajtoŸnyi î navij limeetaraŸ tzajtaŸ tî
juriáŸcueeŸríjhuaj î máj moochán jaatáahuacaŸa. Tî puáŸa aŸyán
jáaŸuure aŸîjna î nahuáj tî jájcua, aŸîï pú újmueŸri, újpuŸtásimaŸ
pú táŸmé, áj pu i anásuutzaŸanyaixï î navij tî juriáŸcueeŸríjhuaj.
TïŸquí joŸvesi î navij, ajta î nahuáj. AŸîïj pú jîn aŸyán tyuúu-
xeŸveŸ tî ucajtoŸnyi î navij tzajtaŸ tî jájcua ajta î nahuáj tî jájcua.

AŸîï mu jíitzaanaxï î tyeríicu aŸánaj
matîŸïj puáŸa jusisooŸpi aŸîïma î

Jesús máj jamuán jóŸujhuaŸnyaŸa
(Mt. 12:1-8; Lc. 6:1-5)

23 Aj pú i aŸyán tyuŸrîj. AŸájna î xïcáaraŸn jitzé î máj
jusisooŸpihuaŸ, jaŸúu pú áŸhuaŸ joomáŸcaa î Jesús jéeŸtaŸ î
tyíŸhuastiŸ tzajtaŸ. MatîŸïj mí aŸîïma î máj jamuán jóŸujhuaŸnyaŸa,
aŸîïma mu huatyóohui máj jijtzaanaxïŸ nï tyeríicu jiiŸnyé
tyámuaŸ mu tyiŸtyatajcucaŸ, amu joojúŸca miŸijtzáŸna. 24 Majtá
aŸîïma î fariseo, matîŸïj aŸima huaséj î máj aŸyán rïjca, áj mu
mí aŸyán tyaatïéxaa cî Jesús. AŸyán tïjîn:

—CásïŸ muáa, ¿JiiŸnyé éej nïmeŸ î máj aŸyán rïcï aŸîïma î
máj jáŸ jamuán jóŸujhuaŸn? Ma ajta quée aŸyán tyîïri tî aŸtîj
aŸyán rïjca aŸájna î xïcáaraŸ jitzé î máj jitzán jusooŸpi.

25 Aj púŸij tyíhuoŸtïéxaa î Jesús. AŸyán tïjîn:
—NyicheŸ aŸtzú tejamuatïéxaateŸn. ¿Nyi quí sequée muáŸa

aŸnáj jooŸjíjveŸ î yúuxari jitzé jéŸej tî yeŸé huarîj î David tyaaca
tîŸïj huataŸícuatacaŸ, majtá aŸîïma î máj jamuán jóŸujhuaŸnyaŸa?
26 TîŸïj nuŸu tyityaváaca aŸîjna î Abiatar tyaaca aŸîjcï jïmeŸ î tî
tyihuáŸijtyaŸca î máj tyíŸhuïïriaŸcaŸa tyeyúu tzajtaŸ, jaŸúu pú
jáŸhuaŸ joŸtyájrupi î David. Ajta aŸîjcï î pan î Dios máj huatá-
muŸvejritye î tyeyúu tzajtaŸ, î máj nuŸu, aŸïï manaŸ jacuaŸca î
máj tyíhuïïreŸ aŸújna î tyeyúu tzajtaŸ. Capú aŸtîj tï naŸa jacuaŸca.
Ajta î David, tyaacan capú aŸúun tyíŸhuïïriaŸcaŸa î teyúu tzajtaŸ.
AŸîï pú nuŸu aacuaa aŸîjcï î pan î Dios máj huatámuŸvejritye.
Ajta aŸîjma huacuée î máj jamuán jóŸujhuaŸnyaŸa. Peru capú
jéŸej tyiŸtîj huarîj. Capú tyiŸtîj jîn aŸtzú ootyáŸïtzee î Dios jimí
î David tyaaca. —AŸyáa pú tyihuóŸixaa î Jesús.

27 AjtahuaŸa î Jesús aŸyán tyihuóŸixaa. AŸyán tïjîn:
—AŸájna xîcaaraŸ jitzé î máj jitzán jusooŸpi, aŸyáa pú Dios

tyaaxáŸpuïŸntare tïŸíj huoŸtyáhuïïreŸ î tyeîtye. Capú aŸîj naŸa jîn
aŸyán tyaaxáŸpuïŸntare î Dios mej mí aŸán jarooŸaste aŸájna î
xïcáaraŸ jitzé î máj jitzán jusooŸpi. 28 AŸîïj nu ni jîn, nyáa î nyaj
nyajtá tyáatïŸ jitzé eeráanye, aŸîj nu jîn aŸyán tyeŸntyínya-
muaŸree nyajtá aŸîjcï jitzé î xïcáaraŸ jitzé máj jitzán jusooŸpi.,23

AŸîjna jïmeŸ î aŸtîj tî cïyáaxaraŸ î jumuájcaŸ jitzé
(Mt. 12:9-14; Lc. 6:6-11)

3 1 TïŸquí ajtahuaŸa naŸa aŸún joŸtyájrupi î tyeyúu tzajtaŸ
aŸîjna î Jesús. Sîïj pú aŸún jeŸrávaacaŸ. TyíŸcuiŸ aŸîjna,

anácïyaaxaŸ î jumuájcaŸ jitzé. 2 Majtá mu aŸîïma jeŸroŸuucaŸa
î fariseo. AŸîï mu jáŸeevaŸcaŸa aŸîjcï î Jesús, asîïj tî puáŸa quée
aŸîn tyaahuaateŸn aŸmújcï î tî tyíŸcuiŸ. AŸájna pú ajtahuaŸa
pîtyíŸrîjca î xïcáaraŸ jitzé î máj jitzán jusooŸpi. AŸîï mu î fariseo
jumuaŸtziityaŸcaŸa jéŸej yeŸé tyiŸtîj jitzán tyojpuáŸrityeŸn.

3 Aj púŸij Jesús aŸyán tyaatajé aŸîjcï î tî anácïyaaxa î
jumuájcaŸ jitzé, aŸyán tïjîn:

—Ájchesi iiye jéeŸtaŸ huatyejchaxï. —AŸyáa pú tyaatïéxaa
aŸîjna î Jesús.

4 Aj pú i huoŸtïéxaa î séecan. AŸyán tïjîn:
—¿TyiŸtányi aŸyán tyîŸïïri tî aŸtîj aŸyán huárïni tîŸïj aŸájna

atyojoŸréŸnye, aŸájna î xïcáaraŸ máj jitzán jusooŸpi? ¿Nyi quí
aŸyán tyiŸtyéevijtï tî aŸtîj aŸyán huárïni î tî xáapuïŸn jîn seejreŸ,
naaríi î tî tyacuíŸnyiteŸn? Ajta, ¿nyí quí xáapuïŸn î nyaj aŸyán

huárïni aŸájna î xïcáaraŸ jitzé î máj jitzán jusooŸpi nyej nyí
tyúŸhuaateŸn mu aŸtîj tîŸij quée muïŸïca, caŸa nyej nyí tyuuŸtáŸn
tî huámuïŸnyi? —AŸyáa pú tyuŸtaxájtacaŸ î Jesús.

Majtá aŸîïma î séecan, camú jéŸej tyuŸtaxájtacaŸ aŸîïma. 5 Aj
púŸij Jesús huoŸséerajraa, tzáahuatyiŸraŸ jïmeŸ aŸyáa tïmuaŸ pú
nyúuŸcamuŸu. Ajta huatóoxaamujrityaŸa aŸîjma jimí jiiŸnyé
camú jaxeŸvaŸcaŸa máj jáanamua. Aj púŸij aŸîj aŸyán tyuŸtajé
aŸîjcï tî tyíŸcuiŸ tïjîn:

—Huatátzaara muáŸmuácaŸ.
Aj púŸij aŸîn î tyáatïŸ, jaataátzaaracaŸ î jumuájcaŸ. Aj pú

jéŸen jíyeeŸtzín jaatátzaaracaŸ, tî quí huarúj î aŸtîj î jumuájcaŸ
jitzé. 6 Aj mu mí iiráacî aŸîïma î fariseo. MatîŸïj mí huatyóohui
máj jaaxaŸpuïŸntareŸ seican jamuán jéŸej máj yeŸé huárïni mej
mí jaajéŸca aŸîjcï î Jesús. AŸîma î séecan, aŸïï mu aŸîn pueŸeen î
tajtúhuan máj jamuán jóŸujhuaŸnyaŸa î tî vaŸcán jîn tyityéjvé.
AŸyáa pú ántyapuaa aŸîjna tïjîn Herodes.

Eéhua mu î tyeîtye aŸuun aŸtyuusïïj
jóoŸ tï aŸváŸase î jájtyi

7 TïŸquí jóŸrá î Jesús. Aá pú aŸráŸa jóoŸ tî aŸváŸase î jájtyi.
Majtá mu jamuán huajúuŸcaŸa î máj jamuán jóŸujhuaŸnyaŸa.
Eéhua mu majtá î tyeîtye jamuán huajúuŸcaŸa î máj aŸúun
huacháatïmaŸca u Galileeya. 8 MatîŸïj jáamuaŸreeriŸ jéŸej tî
tyiŸtîj huáruu î Jesús, jiiŸnyé aŸïï pú éetzeŸ jaaŸíitïhuaŸ quée aŸtîj
máa, éehua mu majtá aŸúun curiáŸcïxï aŸájna î Judea, majtá
aŸájna î Jerusalén. JaŸáa mu majtá curiáŸcïxï î Idumea. Majtá
seican máj joŸcháatïmaŸcaa î Tiro, majtá î Sidón. Seican mu
majtá utájnyitze pújmaŸn î Jordán.

9,10 JiiŸnyé puuŸrí tyihuóŸhuatyaŸcaŸa éehua î máj tyíŸcui-
cuiŸcaŸa, éehua mu î máj tyíŸcuicuiŸmaŸca já véjriŸ joŸréŸnyé jóoŸ
tî joŸtyávaacaŸa î Jesús. MueŸitavitzaa aŸájna véjriŸ aŸîjcï jimí.
Eéhua mu aŸtaŸamuïjhuaŸ aŸîjcï î Jesús. Aj pú i aŸîn aŸîjma
huataŸíj î máj jamuán jóŸujhuaŸnyaŸa máj baarcu jaahuaviitzeŸn
tî jitzán atyeeyijxîŸn mej mí quée jatziinajyica î tyeîtye.
11 Majtá aŸîïma tiyaaruŸu máj huaaŸtzajtaŸa úséjriaŸcaŸa, matîŸïj
aŸîn jaaséj cî Jesús, áj mu mí tyítunutaxï aŸájna véjriŸ aŸïjcï
jimí. AŸyáa mu tyityeejijhuacaŸa tïjîn:

—Muáa paj yójraŸ puéŸen î Dios. —AŸyáa mu tyíŸtyeejíj-
huacaŸa aŸîïma.

12 Aj pú ij î Jesús, aŸyán tyíhuaatyáaxï. Ajta aŸyán tyihuoŸtaŸíj
máj quée aŸyán tyáaxajta aŸtîj tî puéŸen.

Jesús pú huaŸáŸntyihuóo aŸîïma î máj
tamuáamuataŸ japuan huáŸpuaaráŸase

(Mt. 10:1-4; Lc. 6:12-16)

13 Aj pú i nï Jesús aŸán joŸnyé î jïrí jitzé, jiiŸnyé puuŸrí
jamuaŸreeracaŸa aŸchú tï puaŸmáca î tî tyíhuaŸiitya jáŸme. Tî
quí huoŸtajé. MatîŸïj mí a aveŸeréŸnye maŸîjna ï tïŸríi huaŸváŸjaj-
puaxï. 14 TamuáamuataŸ japuan huáŸpua mu aráŸaxcaa î tî
huaŸavájajpuaxï. Aj púŸij aŸîn huoŸíjca aŸîjcï jïmeŸ î máj jamuán
ójujhuaŸnyeŸ, majtá aŸîj huoŸtïéxaatyeŸn î tyeîtye î Dios tî jitzé
huatamáŸcan. 15 AŸîïj pú ajta huoŸíjca aŸîjcï jïmeŸ î máj jîn
antyuujmuaŸreeria mej mí aŸyán tyihuóŸhuaatyeŸn î máj
tyíŸcuicuiŸcaŸa, ajta aŸîïma máj î tiyaaruŸu huáŸtamuarityeŸn î
máj huáaŸ tzajtaŸ sejriaŸcaŸaŸ î tyeîtye.

16 AŸïï mu aŸîn pueŸeen î máj tamuáamuataŸ japuan
huáŸpuaaráŸase. Jesús pú aŸî huatajé î Simón. TïŸquí aŸyán
jaatamuáŸ tïjîn Pedro. 17 Ajta pú aŸîjcï î Jacobo, ajta î juutzáj-
raŸn î Juan. AŸïï mu aŸîïma puéŸen yójmuaŸmuaŸ î Zebedeu.
TïŸquí aŸîjna î Jesús aŸyán huotamuáŸ î junyúuca jïmeŸ tïjîn
Boanerges. AŸyáa pú huatóomuaa aŸîjna tïjîn YójmuaŸmuaŸ î
máj Tyényuuve.

18 AjtahuaŸa puŸu seican huatajé. AŸïï mu aŸîn pueŸeen î
Andrés, ajta aŸîjna î Felipe, ajta î aŸtîj tî aŸyán ántyapuaa tïjîn
Bartolomé, ajtahuaŸa sîïj î Mateo, ajta î Tomás, ajta aŸîjcï î
Santiago, î yójraŸ tî pueŸeen aŸîjcï î Alfeo, ajtahuaŸa î aŸtîj tî
aŸyán ántyapuaa tïjîn Tadeo. AŸîïj pú ajta huatajé aŸîjcï î
Simón î tî oŸchacanyeŸ huáaŸ jamuán máj aŸyán jatamuáŸmuaŸ
tïjîn cananista pú puéŸenyaŸ. 19 AŸîïj pú ajta huatajé î Judas tî
aŸyán tyeŸntyímuŸtaca tïjîn Iscariote. AŸîjna î Judas, aŸîï pú aŸîn
pueŸeen î tî avíitzi jîn tyuuŸtátuireŸ aŸîjcï î Jesús.

AŸîï mu Jesús jitzé tyujpuáŸri tî nuŸu aŸîn î tyiyaaruŸ
caŸnyíjraŸ aatáŸca tî ij aŸyán huárïni
(Mt. 12:22-32; Lc. 11:14-23; 12:10)

20 TïŸquí jóŸrá î Jesús. Aj púŸij chiŸtá aŸjoŸtyájrupi, majtá
aŸîïma î máj jamuán jóŸujhuaŸnyaŸa. Majtá huaŸa mu éehua
î tyeîtye já véjriŸ úŸréŸnye, capú chéŸ jeŸe tyiïŸriitacaŸa máj

tyúŸcuaŸnyi aŸîjcï jïmeŸ î máj éehuá î tyeîtye. 21 Aj mu mí
jáamuaŸreeriŸ î ihuaamuaŸmua aŸîjcï î Jesús jóoŸ tî aŸîjna jéŸej
jéŸenyaŸa. Aj mu mí aŸïïn áj joŸréŸnyé mej mí aŸnviŸtï. AŸyáa mu
aŸîjcï jîn huarîj aŸîjcï jïmeŸ î tî nuŸu huatyóotïmueŸriŸ î Jesús.

22 Majtá aŸîïma î máj tyéŸyuuxaca tyeyúu tzajtaŸ, î máj aŸúun
aŸráacî î Jerusalén, aŸyáa mu tyíŸxajtacaŸ aŸîïma. AŸyán tïjîn:

—Beelzebú pú jitzé jucaŸnye aŸmújna mu tyévij. Beelzebú î
tî tyíihuáaŸijtyeŸ aŸîïma náijmiŸcaa î tiyaaruŸu, aŸîjna î Beelzebú
aŸïï pú caŸnyíjraŸ aŸyán tyaatáŸca aŸmújna tî Ÿij huoŸtamuarityeŸn
î tiyaaruŸu. —AŸyáa mu tyuŸtaxájtacaŸ aŸîïma.

23 Ajta aŸîn î Jesús, aŸîï pú huoŸtajé aŸîïma î máj tyéŸyuuxaca
mej mí jáanamua î nyúucari tî jîn tyihuáŸmuáŸtye. AŸyáa tïjîn:

—¿JiiŸnyé tyîŸïiri tî aŸïn Satanás náŸatanaŸa huotamuarityeŸn
î jutyáïtyeristyamuaŸ? Capú jéŸej xaa nyúŸu tyîïri. 24 AŸyáa
chaŸtá na, tî puáŸ jéeŸtaŸ muacïïnye, tî puáŸa aŸyán muárïnyi,
ájmu mí tyúucuiisi. MatîŸïj jéeŸtaŸ huácïïnye aŸîjna î chájtaŸana,
aŸîj pú jîn quée chéŸ jáaŸtyeeren. 25 Ajta, tî puáŸa tyeïterista-
muaŸmua î aŸtîj, aŸyán chaŸtá manaŸ jéeŸtaŸ tyityáacïïnye,
camú chéŸ jáaŸtyeeren tyeîtyeristyamuaŸmuaŸ aŸájna jóoŸ tî
jáŸché î aŸtîj. 26 AŸyáa pú ij chaŸtá naŸa, tî puáŸa î Satanás
aŸyán huárïni jóŸ tî jáŸché, tî puáŸa aŸîn î jutyáïtyeristyamuaŸ,
tyícuiŸnyi capú ajta aŸîjna chéŸ jáaŸtyeeren, sulu aŸîï pú aŸyán
tyeŸntyipuáŸrityeŸsi.

27 ’NyajtáhuaŸ nuŸu séej huataxajta î nyúucari. Tî puáŸa aŸtîj
jaxeŸvaŸa tî tyaanáŸhueŸ tyiŸariaŸraŸïn a tî jáŸché î tî uhuajcaŸnye,
anaquée aŸï pú juxeŸveŸ tî jaatyájïqueŸ aŸîjcï cî tuŸuhuajcanye.
Aj pú xaa huatyïŸïritari tî utyájrutye jóoŸ tî jáŸché tîŸij
tyaanáhueŸ.

28 ’AŸyáa pú xaa nyúŸu tyiŸjaŸyájna, aŸîïma jimí î tyétyaca,
jïŸrí tî tyíhuoŸtóŸuunyiŸ náijmiŸcaa î máj quée xáŸpuïŸn huarîj î
Dios jimí, ajta náijmiŸcaa î máj jéŸej puáŸ tíixaxaŸa. 29 Ajta, tî
puáŸa aŸtîj jéŸej puáŸa tíixajta aŸîjna jitzé î JúuricamaŸraŸ î Dios,
capú xaa nyúŸu aŸnáj tyaatóŸuunyiriŸra aŸîjcï. AŸîï pú antyiáŸa
táŸmé para jusej nïmeŸ. —AŸyáa pú tyuŸtaxájtacaŸ î Jesús.

30 AŸyáa pú î Jesús tyíhuoŸtïéxaa aŸîjcï jïmeŸ î máj aŸyán
tyíŸtyáxajtasimaŸ tïjîn tyiyaaruŸ mú tzájtaŸn ú sejriaŸcaŸa, para
mej mí aŸyán tyáamuaŸree î tî aŸîn î Jesús aŸî aroocaŸnyajcaŸa
aŸîjcï jitzé î JúuricamaŸraŸ î Dios, tîŸij aŸyán tyïŸïriitan tî aŸyán
huárïnyi tyiŸtîj jïmeŸ.

AŸîma aŸïn pueŸeen î naanajraŸ î Jesús,
majtá î ihuáamuaŸmuaŸmeŸn

(Mt. 12:46-50; Lc. 8:19-21)

31 Meentyi aŸîn î naanajraŸ, majtá aŸîïma î ihuaamuaŸmeŸen,
aŸîï mu u anjaráŸa. Aá mu joŸtyáŸhuiixï manaŸ a puaŸquée. Aj
mu mí jaatachóŸvé. AŸáa mú joŸtyóŸuu. 32 MatîŸïj mí î máj
jamuán iiraatyaŸcaa î Jesús, aŸîï mu aatïéxaa, aŸyáa mu tïjîn:

—Ma mu aŸnáana joŸtyóŸuu puaŸquée, majtá aŸajuutzimuaŸ.
Mamuatyáhuoonye, jéeriŸ aŸyáa mu tyaatïéxaa.

33 Aj púŸij aŸyán tyúŸtanyú aŸíjna î Jesús. AŸyán tïjîn:
—¿AŸtaanyi aŸîjna puéŸeen î ináana majtá nyeŸihuaamuaŸ?

—AŸyáa pú tyuŸtaxájtacaŸ.
34 Aj púŸij huoŸséerajraa î tyeîtye î máj anquétïmaŸca aŸîjcï

jimí. AŸyáa pú tyihuóŸtïéxaa tïjîn:
—AŸíima mu aŸîn pueŸeen î ináana, majtá î nyajúutzimuaŸ.

35 AŸchu máj puaŸmá aŸyán tyáŸastye jéŸej tî yeŸé tyáaxeŸveŸ î
Dios, aŸii mu aŸîn pueŸeen î ináana, majtá aŸíima î
nyajúutzimuaŸ. —AŸyáa pú tyuŸtaxáata.

TïŸquí jóŸrá.,34

AŸîjna î aŸtîj tî nuŸu tyajáŸhuastye
(Mt. 13:1-9; Lc. 8:4-8)

4 1 Aj púŸij ï Jesús aŸáa joŸcaanye tî aŸváŸase î jájtyi tîŸij
ajtahuaŸa tihuóŸmuaŸtye. Aj mu mí éehua ajtyoosïïre já

véjriŸ î tyeîtye jóoŸ tî joŸtyávaacaŸa. TyámuaŸ mu tyíŸtyamueŸca
î tyeîtye. Aj pú i atyájra î baarcu jitzé î jáataŸ tï cáveŸ.
Majtá aŸîïma î tyeîtye, aŸáa mu aŸtyequéetïmaŸca î aŸpuéereŸ.
2,3 Eéhua pú tyihuaŸixaatyaŸcaŸa aŸîjcï jïmeŸ î nyúucari. AŸyáa
pú tyihuóŸixaa séej jïmeŸ î nyúucari. AŸyán tïjîn:

—XáanamuajriŸ muáaj tyámuaŸ, î aŸtîj tî nuŸu
tyíŸhuastyahuaŸa ú pú áŸhuaŸ jóŸmé î tî tyajáŸhuasteŸn. 4 AŸáa
pú jomaŸa atáhuaŸanaa î ímueŸri. Aj pú Ÿi seican joŸvatzîjraa î
juyé jitzé. Aj mu mí î pinaŸase eŸcaráŸara aŸîï mu jaaréŸejeŸpu ï
ímueŸri.

5 ’Ajta nuŸu seican aŸáa joŸvatzîjraa tyetyé tzajtaŸ jóoŸ tî
quée éehua jóŸchootaŸ. AŸyáa púŸij tyáŸrá, jiiŸnyé capú aŸchú
huáca î chuéj tiŸij tzajtaŸ aá joŸcóonanaŸtyeŸ, jíyeeŸtzín pú
huariaŸpîstacaŸa î chuej. Aj púŸij jíyeeŸtzín ajnyajxï î ímueŸri.
6 Ajta tîŸïj î xïcáj jeŸréŸnyé, áj pú Ÿi aŸïn huariáŸhuaa î xîcaj

jïmeŸ î tî tiŸriajnyáa. JiiŸnyé capú aŸchú ajtánaanaŸajmacaŸa,
aŸîïj pú jîn huariáŸhuaa.

7 ’Ajta seican î ímueŸri, aŸáa pú oŸvatzîjrá jóoŸ tî tzicareŸe
éehua joŸváatïmaŸcaŸa. TîŸïj aŸîn tzicareŸe huahuáse, áj púŸij
aŸîn î tzicareŸe jaŸvaŸ na aŸîjcï î tïŸriájnyáa aŸîïj pú jîn quée
éehua huácîïriaŸcaŸ.

8 ’Ajta seican pú nuŸu aŸáan oŸvatzîjrá jóoŸ tî náa joŸéŸn î
chuéj. AŸîï pú Ÿij ajnyée. AŸïï pú tîŸïj huahuose, áj pu Ÿi tyámuaŸ
tyúŸcïïriacaŸ. Seican î ímueŸri, aŸyáa pú curéŸtyeŸtye î cuuxaŸa
jitzé sîïj tîj naŸa tyaŸaj tanyé iŸmueŸri aŸchú cumu seityé japuan
tamuáamuataŸa î jatzí. Ajta seican aŸyán tyiréŸtyeŸtye aŸchú
cumu hueicatye. Ajta séecan, anxîte pú sîïj ajta sîïj
curéŸtyetyaŸcaŸa. —AŸyáa pú tyuŸtaxájtacaŸ î Jesús.

9 Ajta pú aŸyán tyihuóŸixaa tïjîn:
—Tî puáŸa aŸtîj jarïŸïriamuŸu, chéŸ aŸîn huóŸityeerityeŸ

tyámuaŸ náa.

JiiŸnyé éej nïmeŸ î tî aŸyán tyihuaŸitïï î nyúucari jïmeŸ
(Mt. 13:10-17; Lc. 8:9-10)

10 MatîŸïj mí joŸcîjxï î tyeîtye. Peru camú náijmiŸ. AŸîï pú a
joŸtyaŸïtzee î Jesús. Majtá huáŸa seican î máj náijmiŸ aŸîjma
jamuán jóŸujhuaŸnyaŸa î máj tamuáamuataŸ japuan huáŸpua
aráŸase. AŸïï mu matîŸïj mí aŸyán tyaataŸíhuoŸriŸ tyiŸtîj tïj pú
huatóomuaa aŸîjna î nyúucari tî jaaxajtacaŸa. 11 Aj pú Ÿi aŸîjna
î Jesús, aŸyán thíhuoŸtïéxa tïjîn:

—Muajma pú î Dios tyajáŸmuaŸixaatyeŸ ámitéeriaŸcan jïmeŸ
aŸîjna î tî huatyoŸavaatacaŸa î Dios jimí jiiŸ quí tyiiŸséeriaŸ
táŸmé aŸájna xïcáaraŸ jitzé tîŸïj Dios tyíŸtaŸíityaŸ táŸmé íiyaj nî
cháanaca japuá. Ajta aŸîjma î máj jéejreŸ máj joŸtyóŸuu má
puaŸquée, aŸïj pú jîn náijmiŸ tyihuaŸitîïrataŸme î nyúucari.
12 AŸyáa huáŸuure. TîŸïj tyíhuoŸtïéxaatyeŸn î nyúucari jitzé,
seican mu aŸyán tyiŸmuastî tïjîn: “Ityáj cu xaa tyiyóŸitïee.” Aj
mu mí matîŸïj jáanamua, aŸyán tïjîn: “TïŸij tyáanamuaarajme
Ÿityaj.” Ma majtá camú xaa nyúŸu. Camú yóŸitïe, camú majtá
ityánamuáarajme. Dios pú tyihuaŸitïï nyúucari jïmeŸ mej mí
quée yóŸitïe muáaŸraŸni, mej mí quée majtá jaanamua, jiiŸnyé
camú aŸtzú jáxeŸvaŸ máj seïquí tyéjtyoonyi jéŸej máj yeŸé
huárïnyi, para tîŸij aŸîn quée aŸïn tyíhuoŸtóŸuunyiŸ î máj quée
xáŸpuïŸn huarîj î Dios jimí.

JéŸej tî huatóomuaa aŸîjna î nyúucari tî
aŸyán tyáaxa aŸîjna î aŸtîj tî tyuŸhuáste

(Mt. 13:18-23; Lc. 8:11-15)

13 Ajta î Jesús aŸyáa pú tyíhuoŸtaŸíhuoŸriŸ tïjîn:
—¿Nyi tzaa sequée yoŸityée xaŸraa aŸijcï nyúucari? Tî puáŸa

sequée yoŸityée xaŸraa, ¿jiiŸnyé tyîŸïïri sej si aŸyán tyiyóŸitïee
xáŸraŸnyi î seican î nyúucari? NuuŸri ijíi amuaatïéxaatyeŸsi
naatyámuaŸ tyéŸmitïéeriaŸcan jïmeŸ jéŸej tî huatóomuaa i
nyúucari tî aŸyán tyáaxa aŸîjna î aŸtîj tî nuŸu huahuástye î
ímueŸri jïmeŸ.

14 ’AŸîjcï î ímueŸri tî huasteŸ, aŸyáa pú huaseeŸrin tîj î aŸtîj tî
a aŸtyéchaŸcanyeŸ huaŸixáatyaŸa î nyúucari î Dios tî jimí
jáŸmaaŸcan. 15 Majtá seican î tyeîtye, aŸyáa mu eŸen tî nî
ímueŸri tî aŸuun jovatzîjráa jïye jitzé. AŸîï mu tyámuaŸ náa
tyaŸnamua aŸîjcï î nyúucari tî jaaxajtacaŸa î aŸtîj. Ajta, matîŸïj
aŸyán tyáanamuajriŸ, aŸîï pú î tyiyaaruŸ jíyeeŸtzín huáŸriracaa.
AŸîï pú huáŸriŸracara î nyúucari î matïŸrí júŸmuaŸreeriacaŸa î
jutzájtaŸ. 16 Majtá séecan, aŸyáa mu eŸen tîj aŸîjna î ímueŸri î tî
huahuástyiŸhuacaŸa î tyetyé tzajtaŸ. Jájcua pú huaŸránajchacaŸ
î nyúucari matîŸïj jáanamuajriŸ. 17 Ajta cun quée éehua
ajtanáanaŸajme, aŸîïj mu mí jîn ajpuéetzi muáŸcïŸï aŸîjcï jïmeŸ
máj huáxaahuarijracaŸ î nyúucari, naaríi tî puáŸa seican jéŸej
puáŸa mahuáŸuuria, cîï muŸu tyéŸviicueŸ. AŸïj mu jîn jíyeeŸtzín
yóŸhuaaxï.

18 ’Majtá seican î tyeîtye, aŸyáa mu eŸen tîj î ímueŸri tî hua-
huástiŸhuacaŸa jóoŸ tî joŸtzicareŸe tzajtaŸ. AŸîï mu janamuaj î
nyúucari. 19 Ajta éehua pú huáŸ jitzé juxeŸveŸ jéŸej máj jujîïmuaŸ
manaŸ tyétyoove aŸyájna nî cháanaca japuá î tyaj japuan seejreŸ.
AŸyáa mu tyáaxeŸve máj tyámuaŸ tyíŸtyoovaŸ. Majtá aŸïj nya-
cuaŸa máj huoochijtyaanyiŸta. JiiŸnyé aŸnáj tî naŸa mu aŸyán
tyíŸmuaŸtze jiiŸnyé aŸyáa mu tyáaxeŸveŸ aŸïj pú Ÿi quée chéŸ
tyóŸve î huáaŸ tzajtaŸ máj aŸïj jitzán tyúŸmuaŸtyi î nyúucari.
AŸîïj pú Ÿij jîn quée chéŸ îŸri tî huoŸtyáhuïïreŸ î nyúucari î huáaŸ
tzajtaŸ.

20 ’Majtá séecan, aŸyáa mu eŸen cumu aŸîjna î ímueŸri
tî huavatzîjráa î chuéj japuan tî joŸjïŸreŸn. AŸîï mu xaa náa
tyáŸanuamua î nyúucari, majtá î jutzájtaŸ ú huatyaŸïtzeesi î máj
jîn î má úmuámuaŸreŸ jïmeŸ. AŸyáa pú eŸen tîj eŸen î ímueŸri î tî
éehua huácîïriacaŸ. Seican mu tyuŸtyáhuïïreŸsi éehua. Seican

mu tyuŸtyáhuïïreŸsi aŸyájna tïj î ímueŸri tî huácïïriacaŸ aŸchú
cumu seityé japuan tamuáamuataŸa tî curéŸtyeŸtyeŸme, sîïj ajta
sîïj. Majtá seican cumu î tî huácïïriacaŸ aŸchú cumu hueicatye
tî curéŸtyeŸtyeŸme, majtá seican aŸyán eŸen cumu î tî huácïïriacaŸ
aŸchú cumu anxîte, sîïj ajta sîïj.

AŸîjna î aséiityi taŸntyítaa î huotyi jitzé
(Lc. 8:16-18)

21 Ajta aŸyán tyihuóŸtïéxaa tïjîn:
—¿JiiŸnyé tyajámuáŸmitïeerasteŸ muájma? Tî puáŸa aŸtîj

yé veŸréŸnyé, î huotyi tyijáana antyitáacan. ¿JoŸnyíŸi jéŸej
jitzé yáŸuuren aŸîjcï î huotyi? ¿Nyi taŸntyítaa quí cajun jitye
juŸcáchesi, caŸmí utáatzi jitye yeŸráchesi? Capú xaa nyúŸu aŸ
yoŸtyáŸavaataŸ, sulu aŸán pú eejristaŸ yóujchesi, ánïmua para
tîŸij Ÿïmuá aŸtanyéeriŸcïriajraŸnyi. 22 TyiŸitî tî tyíŸaviitziŸ, capú
aŸyáa naŸa éenyaŸ táŸmé para jusen jïmeŸ, sulu huatóosejrata
nyeeriŸ cïjtzeŸ. Naaríi tyiŸtîj tî avíitzi jîn aŸyáa rïjca, áj púŸij
muaŸréeriŸhuan. 23 MuaŸáa, mu siaj jarïŸïriajcu, xáanamuajriŸ
tyámuaŸ. —AŸyáa pú tihuoŸtïexaa î Jesús.

24 Ajta pú aŸyán tyíhuoŸtïéxaa tïjîn:
—TyámuaŸ xuŸu tyihuóonamuajrastïeŸ ï siaj tyíŸnamua.

AŸchu siaj puaŸmá anamua î nyúucari, aŸyáa pú chaŸtá naŸa
Dios î tyajamuaatáŸsí muájma siaj si éetzeŸ yóŸitïe xáŸraŸnyi.
Ajta aŸîjna, óocheŸ pú éetzeŸ tyajamuaatáŸsí i siaj janamuaj.
25 AŸyáa pú tyéŸmé. Tî puáŸa aŸtîj tyámuaŸ
tyihuóonamuajrastïeŸ, aŸï pú î Dios jaatáŸsi tî éetzeŸ yoŸityée
jáŸraŸnyi. Ajta, tî puáŸa aŸtîj quée tyámuaŸ tyihuóonamuajrastïeŸ,
Dios pú jáŸariŸra aŸachu tî tïŸríi cáa ari tyiyóŸitïee áŸraa.

AŸîjna î ímueŸri tî huahuóojseŸn.

26 Ajta aŸyán tïjîn:
—AŸyáa pú tyíŸrïnyi matîŸïj aŸyán rïjca jéŸej tî yeŸé

tyáaxeŸveŸ î Dios. AŸyáa muŸu tyítyaatámueŸri tî tyiŸhuóojseŸ
î ímueŸri aŸtîj tî jaahuaste. AŸîjna î aŸtîj jatáhuaŸanáa pú
aŸjoomacaa î ímueŸri. 27 TïŸquí huatácusii aŸîjna î aŸtîj. Aj pú
ijtïeŸjïsti ajta jéŸen ájchesi. AŸtyeeren tî huatyaŸa táŸmé. Aj púŸij
ajnyéjsi, tîŸïj i huoojseŸn. Ajta aŸîjna î aŸtîj, capú jáamuaŸreeriŸ
jéŸej tî yeŸé tyeŸejnyej î ímueŸri. 28 AŸîjna î chuéj, aŸïï pú hui
jusîïj tyámuaŸ jooreŸe tî huahuóojseŸn î ímueŸri. AŸïï pú anaquée
ajnyéjsi î huáacïxaŸ. Aj pú Ÿi tïé huatájmueeye. TïŸquí ijtïéŸe ï

muéiyaŸra jitzé cányaŸaxï î jatzí. 29 Tî puáŸa ari î jatzí huácaŸna
matîŸïj mí jariáŸsïïreŸe. PuuŸrí ijíi tyaŸráŸa aŸájna ï xïcáaraŸ jitzé
î máj jitzán tyuŸtzaŸnyi.

AŸïjna î mostása jatzeŸ
(Mt. 13:31-32; Lc. 13:18-19)

30 Ajta aŸyán tyuŸtaxájtacaŸ î Jesús tïjîn:
—¿JiiŸnyé yeŸé tyîïri tyej tyi aŸyán tyaataxáj jéŸej tî yeŸé

tyéŸijta î Dios? ¿TyiŸitájqui nyúucarijraŸ juxeŸveŸ tyej tyi
jariaŸxaj jéŸej tî yeŸé tyíŸeŸn ï Dios tî jaŸsejreŸ? 31 AŸyáa pú Ÿeen
cumu tïj tyiŸtîj tuŸpíi tî aŸyán ántyapuaa tïjîn mostása. AŸyáa
pú eŸen î jatzaŸraŸ tïj î tî éetzeŸ cîléŸn capú máa seican jatzí
aŸyán huasejriŸn î tï yen sejreŸe íiyaj nî cháanaca japuá. 32 TîŸïj
huastiŸhuáhua aŸîjna î jatzí, aŸïï púŸij huoseŸn. Tï puáŸa ari
huahuóojseŸn éetzeŸ pú máj huátïtïŸï aŸyiŸ quée î piŸistá tî yan
tyíseejreŸ íiyaj nî cháanaca japuá. TyámuaŸ pú tyíŸvivamaŸa î
cîyaŸraŸn. Ajta î xamueŸraŸn, tyámuaŸ pú tyaŸntajíyoŸme. AŸîïj
pú i jîn Ÿïri máj î pinaŸase jitzán tyíŸhuooŸitoŸtyeŸ aŸîjcï jitye î tï
huáqueenyiŸste. —AŸyáa pú tyuŸtaxáataca î Jesús.

JéŸej tî yeŸé î Jesús tyihuóŸitïïriŸ î nyúucari jïmeŸ
(Mt. 13:34-35)

33 AŸyáa pú tyihuáŸmuaŸtyacaŸ î nyúucariaŸraŸ jïmeŸ î Dios tï
jimí jáŸmaaŸcan. Eéhua pú tyihuáŸixaatyaŸcaŸa nyúucari jïmeŸ
aŸchú máj cáa aŸyán tyéŸviicoŸracaŸa máj jáanamua. 34 TyiŸitî
tî jéŸej tî tyihuáŸixaatyaŸcaŸa î tyeîtye, aŸïï pú ï Jesús pú aŸyán
tyihuáŸixaatyaŸcaŸa î nyúucari jïmeŸ î tî quée aŸhuooŸitïeeriŸi.
Ajta aŸîï pú tyihuáŸixaatyaŸcaŸa aŸîïma î máj jamuán
jóŸujhuaŸnyaŸa jéŸej tî huatóomuaa náijmiŸ î nyúucari tïj
tyéŸmitïéeriaŸcan jïmeŸ.

Jesús pú jaatyapuaŸri î áaca, ajta î
ájtyi tî vivájmáŸ tyuutaŸhuaŸa

(Mt. 8:23-27; Lc. 8:22-25)

35 AŸájna xïcáaraŸ jitzé, tîŸïj ari tyéchumuaŸarisimaŸ, Jesús
pú huootïéxa aŸîjma î máj jamuán jóŸujhuaŸnyaŸa. AŸyáa pú
tïjîn:

—CheŸré, tyichéŸ antácïïnye utájnyitze pújmaŸn.
36 MatîŸïj mí a huoojoŸhuáŸxî î tyeîtye. Aj mu mí aŸïj yóŸvíŸtïj

î Jesús î baarcu jitzé aŸ tî joŸtyáavaacaŸa. Majtá huá séecan

huaŸjamuan ú jóoŸjuŸ séej î baarcu jitzé. 37 Aj púŸij matîŸïj
jeŸtáa ájoojúŸca tïŸquí huatáŸaacariacaŸ tyámuaŸ caŸnyín jïmeŸ.
Apúutzari pú tyámuaŸ tyityúutahuaŸ. Aj puŸ i vivájmáŸ tyúuj-
taŸahuaŸa î jájtyi. Aj púŸij i atyáxïïrihuaŸa î baarcu jitzé. PuuŸrí
tïmuaŸ tîn javáŸajïstisimaŸa î baarcu jitzé.

38 Ajta aŸîjna î Jesús, aŸîï pú tyácuusimaŸa huáŸhuaritaŸ
pújmaŸn î baarcu. TyijmúŸtzicaŸa pú huácatyi. Aj mu mí
jaajîstye. AŸyáa mu tïjîn:

—Maeestru, ¿Nyi quée a jitzé juxeŸveŸ tyej teri tîn atyácuiŸsi?
39 Aj pú jíyeeŸtzín ájché î Jesús. TïŸquí jataŸíjmuejriŸ î Ÿáaca.

AŸyáa pú tyaatajé cî áaca, tïjîn:
—Capáj chéŸ jujhuáŸna. XaatyáapuaŸri. —AŸyáa pú tyuŸta-

xájtacaŸ huatyápuaŸriaŸcaŸ.
Aj púŸij huatyápuaŸriaŸcaŸ î Ÿáaca. Ajta naatyorioojeŸyacaŸ î

jájtyi tyámuaŸ náa. 40 Aj pú huoŸtïéxaa î Jesús aŸïjma î máj
jamuán jóŸujhuaŸnyaŸa, aŸyán tïjîn:

—¿JiiŸnyé éej nïmeŸ î sejsi tyuuŸtátzïn? ¿JiiŸnyé éej nïmeŸ
sequée tyáŸtazaahuatyeŸ? —AŸyáa pú tyuŸtaxájtacaŸ.

41 TyámuaŸ mu mí éehua tyuuŸtátzïn. Majtá aŸyán tyúuŸi-
xaatyaŸcaŸa aŸîjcï jïmeŸ î máj tyuŸtátzïn. AŸyán tïjîn:

—¿TyiŸtáj quí tyevijraŸ puéŸeen? AŸmúu pú tzïtyihuáŸijtyeŸ
cî Ÿáaca, ajta î jájtyi. NáijmiŸi mu jîn jaŸtzaahuatyeŸ. —AŸyáa
mu tyúŸixaatyaŸcaŸa.

AŸîjna î jaŸtîj tî Gadara jáŸmaaŸcan
(Mt. 8:28-34; Lc. 8:26-39)

5 1 Aj mu mí antacîï utájnyitzé pújmaŸn. AŸyáa pú
tyaŸrájtyapua tïjîn Gadara. 2 Aj púŸij Jesús eetáraa î

baarcu jitzé. TïŸquí sîïj aveŸereŸenyé ï tï tyiyaaruŸ tzájtaŸn
júsejreŸ. JaŸúu pú jeŸrájráa aŸîjna î aŸtîj jóoŸ máj ï muŸïchítye
aŸvaŸnaamihuaca. 3 JaŸúu pú aŸchajcaŸa aŸîjna î aŸtîj. JéŸca pú
simuaruntacaŸa. Capú jïŸriitacaŸa tî aŸtîj aŸtyajïŸqueŸn cojnari
jïmeŸ, ni alaambre jïmeŸ. 4 MuiŸ tï mu jaatatyése. ManaŸjïŸquihua
ï muájcaŸraŸ jitzé, majtá îïcajraŸn jitzé alaambre jïmeŸ. Ajtá
jíyeeŸtzín aŸntyi tzáŸanaŸa. Ajta cîleŸenyeŸ majcahuá jóhuaaxï.
Capú jéŸe tyîŸïriitaca tï aŸïï, aŸyán áŸuure tï jamuáŸajcanyityeŸn.

5 Nïen xïcáj tzajtaŸ, ajta tîcaŸari tzajtaŸ, jaŸáa pú
jaŸtyéŸchaŸcanyaaŸ, antyiŸjiihua aŸájna ï jîri jitzé. Ajta aŸájna
jóoŸ máj ï muïŸchítye aŸvaŸtacaria, ajta tyetyé jïn curiotóŸxaŸaŸ.
6 TîŸïj aŸîj huaaséj î Jesús, áj pú ij otatée. Aj púŸij tyítunutacaŸ
aŸájna a véjriŸ tî joŸtyávaacaŸa î Jesús. 7 Ajta huajíjhuacaŸ
caŸnyín jïmeŸ. AŸyáa pú tyaatïéxaa tïjîn:

—¿TyiŸtányi jéŸej poouure ï nyéjimí, Jesús paj aŸïn puéŸen ï
yójraŸ î Dios tî náijmiŸqueŸ tyíŸejta? AŸïj nu muahuavii î Dios
jimí pej quée puéejtzi nyatáŸcareŸn.

8 AŸyáa pú tyuŸtaxájtacaŸ aŸîjna î aŸtîj, jaŸáa pú ij aŸyáa
tyatajée jaŸïjna î Jesús tïjîn:

—TiyaaruŸ paj tzájtaŸn seejreŸ mú tyévij, pej jéŸej puáŸa
metyoomuaŸree, uiirájraŸ mú tyévij tzajtaŸ. —AŸyáa pú tyatïéxaa
î Jesús.

9 Ajta aŸyán tyaataŸíhuoŸriŸ tïjîn:
—¿JiiŸnyé puaŸntyapua muáa?
Ajta aŸyán tyitanyú tïjîn:
—AŸyáa nu ántyapuaa tïjîn Ïtyaj see víŸraŸa aaráŸase. AŸyáa

tu antyaruu aŸîjcï î jïmeŸ tyej muŸí. —AŸyáa pú tyuŸtaxajtacaŸa
jaŸïjna.

10 Aj púŸij aŸîn î aŸtîj éehua jatáhuaviiriŸ cî Jesús tî aŸîn
hueŸraitye ajta huoŸutaŸítye máj jóŸcïïnye má áŸahuaŸ yee î máj
tzájtaŸn jú sejriaŸcaŸa.

11 Meentyi jaŸîma ï tuiixu, a véjriŸ metyoŸjohuïïracaŸ ï jïrí
jitzé, mamuŸitîj î tuiixu aŸchú cumu huáŸpua víŸraŸa. 12 Aj mu
mí maŸïn ï tyiyaaruŸ aŸyán tyaatáhuaviiriŸ tïjîn:

—TaatáŸ tyaj jutyárutye mu tuiixu tzajtaŸ.

13 TïŸquí aŸîn huoŸtáŸ. MatîŸïj mí iiráacî jaŸïjma î tyiyaaruŸ
î máj tzájtaŸn sejriaŸcaŸa aŸîjna î tyévij. Aj mu mí ï tiyaaruŸu
jutyárupij î tuiixu tzajtaŸ. Majtïj mí aŸïn î tuiixu huatóŸuj,
moŸhuácharaŸ jaŸújna pújmaŸn ï atyeŸe. Aj mu mí atyáavatzï
á jáataŸ. MatîŸïj mí aŸán atyácui, náijmiŸ.

14 Majtïj jaŸïjma î tuiixu máj chaŸïïcaŸa, aŸî mu tyámuaŸ
tyutátzïn. MatîŸïj mí jóoŸjuŸ máj huojoŸtïéxaatyeŸn máj chájtaŸ
jocháatïma, majtá ï máj aŸïmua joŸchaatïmaa.

Aj mu mí a jeŸréŸnyé î tyeîtye mej mí jáamuaaŸree jéŸej tî
tyiŸtîj huarîj. 15 MatîŸïj mí aveŸeréŸenye jóoŸ tî jéŸej jeŸeenyaŸ î
Jesús. Aj mu mí aŸîjcï huaséj î tyévij î tiyaaruŸu máj tzájtaŸn
júseeŸriaŸcaŸa. A pú joŸtácatyii. Capú chéŸ muáŸviŸ. Capú chéŸ
jutîmueŸracaŸa. PuuŸrí huarúj aŸîjna î tyévij. Aj mu mí
tyuŸtátzïn.

16 Majtá aŸîïma î máj jaaséj jéŸej tî tyiŸtîj huarîj, náijmi
mu huoŸtïéxaa î tyeîtye jéŸej tî tyaaruu î tyévij î tiyaaruŸu máj
tzájtaŸn juŸseeŸriaŸcaŸa, ajta jéŸej tî tyihuóŸruu î tuiixu. 17 Aj mu
mí huatyóohui î tyeîtye máj jaahuavii cî Jesús tî óŸraŸnyi u
jaŸhuaŸyee.

18 TïŸquí jóŸrá î Jesús. JaŸáa pú atyájrá î baarcu jitzé. TîŸïj
i aŸíjna ï tyévij tyiyaaruŸ máj tzájtaŸn juŸseeŸriaŸcaŸa, aŸî pú
jatáhuaviiriŸ î Jesús tï jaatáŸn tî jóŸraŸnyi jamuán. 19 Ajta aŸîn
î Jesús, capú jaatáŸ aŸîjcï î tyévij tî jamuán óŸraŸnyi. AŸyáa pú
tyaatïéxaa tïjîn:

—Aricu jóoŸ pej jáŸché huáaŸ jamuán aŸihuaamuaŸ. PataŸaj
huaŸixaateŸn náijmiŸ jéŸej tî tyimuaaruu î tavástaraŸ jimí, jéŸej tî
yeŸé tyámuaŸ tyiŸmuáŸncuŸvajxï.

20 Aj pú ij jóŸrá î aŸtîj. Ajta jéŸen aŸîn huatyóoche tî huáŸi-
xaateŸn î máj aŸúun joŸcháatïme aŸájna tî aŸyán tyaŸrájtyapua
tïjîn TamuáamuataŸ tî ChájtaŸatajme. NáijmiŸ pú huoŸtïéxaa
jéŸej tî tyúŸruu aŸîjna î Jesús. JóoŸ tî naŸ tyámuaŸ mu tyáana-
muajriŸ î tyeîtye jéŸca pú juxeŸveeŸca jéŸej tï tyáaruu.

AŸïjna ï Jairo yójraŸ, ajta î ŸíitïŸ tî
ajtamuárej cî cîïxuriaŸraŸn î Jesús

(Mt. 9:18-26; Lc. 8:40-56)

21 Aj pú ijtïéŸe huaríaŸrá î Jesús î baarcu jitzé. TîŸïj ij aŸuun
aŸráŸa utájnyitze pújmaŸn véjriŸ jóoŸ tî aŸvaŸástïmee î jájtyi.
MatîŸïj mí aveŸeréŸenye éehua tyeîtye jóoŸ tî joŸtyávaacaŸa î
Jesús. 22 Aj púŸij sîïj aŸráŸa aŸtîj vaŸcán jîn tyiŸtyávaaca u

huaŸtyeyujtaŸ. AŸyáa pú ántyapuaacaŸ tïjîn Jairo. Tyiyooj,
Ÿíitacan. TyíŸcuiŸcaŸa aŸîjna î yójraŸ. TîŸïj aŸîn Jairo aaséj cî
Jesús, áj púŸij tyítunutacaŸ a chóotaŸ Jesús tî jotyéjvé. 23 Eéhua
pú jatáahuaviiriŸ, aŸyán tïjîn:

—Niyóoj pú áŸmeŸre. Mu joŸtïeŸyi pataŸa ajtamuareŸn, taŸaj
huarún, taŸaj Ÿóoj júuri jáŸraŸnyi. —AŸyáa pú tyaatïéxaa.

24 Aj púŸij Jesús ú jóŸmé jamuán. Majtá éehua ï tyeîtye ú
jóoŸjuŸ huáŸjamuan aŸîjma î máj huáŸpua. MatîŸïj mí ajtayáxïï-
riaŸcaŸa î tyeîtye. TyámuaŸ mu huápuïŸ tyityóŸcatacaŸa. 25 Ajta
aŸïïn huá tzajtaŸ a joŸtyávaacaŸa î ŸíitïŸ tî tyíŸcuiŸ. PuuŸrí átyee-
viŸca aŸchú cumu tamuáamuataŸ japuan huáŸpua nyínyiŸraŸa tî
tyíŸcuiŸ aŸîjna î ŸíitïŸ. AŸnáj tï naŸa pú uváŸmîŸyacaŸa ï xuureŸ.
26 PuuŸrí éehua huoŸíjtacaŸa î máj tyíŸhuaŸtaca jimí. PuuŸrí
atzú tyajahuoŸrïerii nejmi tîj naŸ tî cáj tyiŸtoovaca. Ajta capú
tyiŸtîj jarutye. Ma ajta, aŸyáa pú i éenyaŸa ajtahuaŸa éetzeŸ
tyiŸcuíŸnyacaŸa. AŸîj pú jîn, jajpueejtziacaŸa éehua aŸîjna î ŸíitïŸ.

27,28 TïŸ tyuŸnamuajriŸ jéŸej tî tyiŸtîj huáruu î Jesús. AŸyáa pú
tïjîn: “AŸij nu jîn aŸyán rïnyi nyaj jajtamuáreŸn cîïxuriaŸraŸn
jitzé, áj nu nyí ruj.” AŸyáa pú tyuŸxaataŸcaŸa aŸîjna ï tî
tyíŸcuiŸcaŸa. AŸîj pú jîn a jóŸrenyé tyeîtye tzajtaŸ aŸîjna î ŸíitïŸ.
TîŸïj i a jeŸréŸnyé huaritaŸn î Jesús. Aj púŸij ï jajtamuáre
cîïxuriaŸraŸn jitzé. 29 JïmeŸ Ÿeen puŸu Ÿajtamuáre, áj púŸij

huatyápuaŸriaŸcaŸ ï tï ana muïŸyacaŸaa ï xuureŸ. TîŸïj i aŸyán
jaatáŸ î tzájtaŸn cumu puuŸrí huarúj.

30 Aj pú i jáamuaŸreeriŸ î Jesús î jutzájtaŸ tî atîj tyuhua tî
quée chéŸ jacaŸnyistiŸ. Aj pú i puŸájve, huooŸseerajraa î tyeîtye.
AŸyán tïjîn:

—¿AŸtanyi naŸajtamuáre ï nyacîïxu jitzé? —AŸyáa pú
tyíhuoŸtaŸíhuoŸriŸ.

31 Aj mu mí aŸyán tyaatïéxaa î máj jamuán ŸoŸujhuaŸnyaŸa.
AŸyán tïjîn:

—Muá pa huáasej î tyeîtye ï máj jáŸcata. ¿JiiŸnyé éej nïmeŸ
pej pij aŸyán tyiŸtaŸíhuoŸ? AŸyáa tïjîn: “¿AŸataanyi naŸjtamuáre?”
—AŸyáa mu tyaatïéxaa.

32 Ma ajta aŸîn ï Jesús, aŸî pú huoŸséerayiŸca matîj manaŸ
a tyityaváatïmaŸca. AŸyáa pú aŸîn rïjca tî ij jaaséj aŸtîj tî
aŸajtamuáre.

33 Aj pú i aŸîn î ŸíitïŸ, tyámuaŸ tyuŸtátzïn. TyámuaŸ pú
tyuuŸvivaacaŸa î jujitzé jiiŸnyé juŸmuaŸreericaŸa tyiŸtîj tî jéŸej
huáruu. Aj pú i a véjriŸ ajtyaŸxïreacaŸa jóoŸ tî joŸtyéjvé aŸîjna
î Jesús. TyítunutacaŸ a véjriŸ jimí. TïŸquí náijmiŸ aatïéxaa jéŸej
tî tyiŸtîj jáaruu tzáahuatyiŸraŸ jïmeŸ.

34 Aj pú i Jesús aŸyán tyaatïéxaa tïjîn:
—Niyóoj, pej tyaŸntzaahua nyaj tyimuáahuaatyeŸn. AŸîj pej

jîn peri huarúj. Aricu, chéŸ tyámuaŸ muaŸaxca. PóocheŸ paj
jïréenyaŸ puaŸmé.

35 ÓocheŸ pú tyiŸxáatacaŸ aŸîjna matîŸïj seican aŸráŸa. AŸï mu
aŸîn puéŸeen î máj jaŸán jáŸché aŸïjcï jamuán î tî vaŸcán jîn
tyiŸtyéjvé huaŸtyeyúu tzajtaŸ. Aj mu mí aŸyán tyaatïéxaa cî
yoŸpuáaraŸn î íjmueesta tî tyíŸcuiŸ. AŸyán tïjîn:

—PuuŸrí huamuîŸ aŸayóoj. ¿JiiŸnyé éej nïmeŸ pooj jaŸïtzee
mu maeestru? —AŸyáa mu tyatïéxaa.

36 Ajta aŸîn ï Jesús, tïŸïj huóŸnamuajriŸ jéŸej mej yeŸé
tyíxajtacaŸa. AŸyáa pú tyaatïéxaa cî yooŸpuaáraŸn tïjîn:

—Capáj tyíŸtzïïnyaŸ. AŸii puŸu juxeŸveŸ pej tyáŸtzaahuatyeŸ.
—AŸyáa pú tyaatïéxaa î Jesús.

Aj pú i huojoŸvitï jóoŸ tî jáŸché î yoŸpuáaraŸn. 37 Ajta Jesús
capú huoŸtáŸ náijmiŸcaa î tyeîtye máj ujoŸjuŸn jamuán. AŸîjma
puŸu, î Pedro, ajta ï Jacobo, ajta aŸîjcï ï Juan, tï jutzájraŸn
pueŸeen ï Jacobo.

38 Aá mu aŸráŸa jóoŸ tî jáŸché î yoŸpuáaraŸn î tî huamuîŸ. Aj
mu mí jaŸîjma huaséj î tyeîtye máj chiŸtá jiiráatyi. Eéhua mu

tyooyinyisimaŸ. CaŸanyin mu jïn tyooyinyisimaŸ aŸîjcï jïmeŸ î tî
huamuîŸ.

39 Aj púŸij ï chiŸtá joŸtyájrupi. TïŸquí huoŸtïéxaa î Jesús.
AŸyán tïjîn:

—¿JiiŸnyé siaj si caŸnyín jîn juyin? ¿JiiŸnyé siaj si tyoyinyi?
Capú muïŸchí mú íjmueestï, sulu tyacusi puŸu.

40 MatîŸïj jáanamuajriŸ jéŸej tî yeŸé tyuŸtaxájtacaŸ, áj mu mí
jéŸej jatooŸriŸri jiiŸnyé maamuaŸareeracaŸ tî aŸîn páŸrïŸï huamuîŸ.
Aj púŸij aŸîn huoŸtaŸíj mej iirácïïnye. Aj mu mí iiráacî.

TïŸquí yooŸvíŸtî cî yoŸpuáaraŸn, ajta cî naanajraŸn, ajta
aŸîjma î máj jamuán jóŸjujhuaŸnyaŸ. JaŸáa mu utyájrupi jóoŸ tî
eŸrácaa Ÿaïjna î ijmueesta. 41 Aj púŸij ajvíŸ muáajcaŸraŸn jitzé.
AŸyáa pú tyaatajé junyúuca jïmeŸ tïjîn:

—Taliita, cuumi. —Taliita, cuumi aŸyáa pú huatóomuaa
tïjîn: Ijmueestï aŸyáa nu tyímuaŸixaatyeŸ, ájchesi.

42 JïmeŸn pú aŸyán huarîj î Jesús, áj pú i xaa ájché î
íjmueesta. TïŸquí huatyóoche tî a óŸchacanyeŸn. Majtá jaŸïjma î
tyeîtye, éeŸcá mu u jéŸej tyiŸtyóomuaŸtyacaŸa. Ajta aŸîn î páŸrïŸï,
aŸyáa pú tyejchaŸï aŸchú cumu tamuáamuataŸ japuan huáŸpua
nyínyiŸraŸa. 43 Ajta aŸîn ï Jesús, éehua pú huoŸíjca máj quée
aŸtîj ixaatyaŸ, ajta máj nuŸu mí tyacuetye î íjmueesta.,56

Jesús Nazaret tï jáŸmaaŸcan
(Mt. 13:53-58; Lc. 4:16-30)

6 1 JaŸáa pú ij jóŸrá î Jesús, majtá aŸîma jamuán jóŸjuj-
huaŸanyaŸ. MatîŸïj mí joŸcîj jaŸú pújmaŸn jóoŸ tî joŸveŸse

aŸîjna î Jesús. 2 TîŸïj tyaŸráŸa aŸájna xïcáaraŸ jitzéŸ ï máj jitzán
jusooŸpi, tïŸquí huatyóoche tî tihuóoŸmuaaŸtye huaŸtyeyúu
tzajtaŸ. Eéhua mu tyeîtye jáanamuajriŸ. JéŸca mu jéŸej tyityoo-
muaj. AŸyáa mu tyuúŸihuoŸracaŸ tïjîn:

—¿JoŸquí yoŸrîŸre aŸmúna ï nyúucarij? ¿TyiŸtányi muaŸtzíi-
riaŸaraŸn pueŸeen aŸíjna tî jaatyájto aŸmújna jimí mú Jesús tyaj
quée xu aŸnáj meŸe yáŸnamuaj? 3 AŸmúu pú aŸîn puéŸeen î
yójraŸ î tî tyíŸsiŸchaca. AŸîï pú naanajraŸ aŸyán ántyapuaa tïjîn
María. AŸîï mu júutzimuaŸamuaŸn puéŸeen aŸíima î Jacobo,
ajta î José, ajta î Judas, ajta aŸîjna î Simón. Majtá seican î
júutzimuaŸamuaŸn î má Ÿúuca, aŸî mu majtá jamuán. —AŸyáa
mu tyúŸixaatyaŸcaŸa.

AŸîj mu mí jîn jáŸachaŸïïreŸecaa aŸîjcï î Jesús. AŸîj mu jîn
quée jaxeŸveŸcaa. 4 Ajta, aŸyáa pú Jesús tyihuóŸixaa tïjîn:

—NáijmiŸ mu tyámuaŸ náa tyéŸsej atîj tï jáxa î nyúucari
Dios tï jimí maŸcan. Maa ajta, î máj huaquéetïme ï juché,
majtá î máj huójsimuaŸmuaŸn, majtá î máj jamuán a jáŸché,
camú tîn tyámuaŸ tyéŸsej aŸïïma.

5 AŸyáa puŸu quée ŸïŸïriitacaŸa tî aŸîn Jesús tyiŸtîj jéŸej
huáŸuure î máj jîn jéŸej jooŸtaséej tîj ari tyúŸruu puaŸmaquée.
AŸyáa puŸu huarîj; huaŸajtamuarieŸexï seican î tyeîtye. Tîj quí
xaa tyíhuóŸhuaa. 6 AŸîj púŸij jîn jéŸej pua ataŸa î tzájtaŸn máj
quée jaŸtzaahuatyaŸcaŸa. TïŸquí jóŸrá î Jesús. JaŸáa pú jóŸyiŸca
áïmua jóoŸ tî oŸchájtaŸatajme. Ajta tyihuáŸmuaŸtyajcaŸa.

Jesús pú tyihuoŸtaŸíj aŸîjma î máj jamuán jóŸujhuaŸnyaŸa
máj nuŸu tyihuóŸixaatyeŸn î tyeîtye

(Mt. 10:5-15; Lc. 9:1-6)

7 TïŸquí Jesús pú huoŸtajé aŸîjma î máj tamuáamuataŸa
japuan huáŸpuaaráŸase. Aj púŸij huaŸréŸityixï tyáhuaŸpuaj
máŸcaŸn. Ajta tyíhuoŸíjca aŸîjcï jïmeŸ mej mí huoŸtamuárityeŸn
î tyiyaaruŸ î máj huáaŸ tzajtaŸ úsejreŸ î tyeîtye. 8 Ajta aŸyán
tyíhuoŸíjca máj quée tyiŸtîj jaŸáa î máj jîn huatyoohuïïreŸn
î juye jitzé. AŸîj muŸu nuŸu aŸacheenyi tyiŸtîj itzîj î máj jîn
aroojcaŸnyíhuaŸ. Capú nuŸu jéŸej tyîïri máj tyiŸtîj anaŸn atyoŸri
naaríi tyiŸtîj ínyeŸe nusu túmii. 9 Majtá, ajtoocaŸaquétyaŸxïn.
Majtá xáxuiŸ tyoocojchétyaŸxïŸïn sîïj ajta sîïj. Capú nuŸu jéŸej
tyîïri máj huaŸapuácaj tyáŸntuiŸnyï î siicuŸri.

10 Ajta aŸyán tyíhuooŸtïéxaa tïjîn:
—Tî puáŸa hui chiŸtá xuŸutyárutye má jáŸhuaŸ chájtaŸ, aŸu

xu huatyáŸïtzeereŸ, sióocheŸ xuu eŸráatyeŸn tîj naŸ aŸchú siaj
jáaŸtyeere aŸájna ï chájtaŸ.

11 ’Ajta tî puáŸa má jáŸhuaŸ mequée jamuaatáŸcareŸen
siaj utyárutye, naaríi tî puáŸa mequée janamuajracu î siaj
tihuóoŸixatyeŸn, aŸyáa xu huárïnyi, xiiracîïnye jaŸújna.
XaatácaŸtzï î caaŸqué taŸaj ij cáaxïn î chuéj. AŸyáa xu huárïnyi
mej mí jáamuaaŸree î tyeîtye tïjîn moŸutyaŸïtzeere î Dios jimí.
MicheŸ jáamuaaŸree tïjîn mooŸtyáŸïtzee î Dios jimí aŸchú máj
puaŸmá máj quée aŸmuanamuajracu.

’AŸyáa nu tyajáŸmuaŸixaatyeŸ, aŸájna xïcáaraŸ jitzé tî jitzán
huáŸuxïjtyeŸn î Dios î máj quée xáŸpuïŸn huarîj î jimí, éehua pú
huooŸtáŸsi puéejtzi. EétzeŸ mu ajpuéetzi muáajuŸ aŸájna chájtaŸ
mequée î máj aŸún jaséejré aŸájna tî aŸyán tyájaŸrátyapuaacaŸa
tïjîn Sodoma, ajta tïjîn Gomorra. —AŸyáa pú tyíhuóŸtïexaa.

12 MatîŸïj mí joŸcîj. MetyihuáŸixaatyaŸ î tyeîtye tî nuŸu aŸyán
tyúuxeŸvacaŸa máj nuŸu seïquí tyúŸmuaŸtyi î jutzájtaŸ. 13 Majtá
aŸîïma î máj tamuáamuataŸ japuan huáŸpuaaráŸase, aŸî mu
éehua huoŸtamuári î tyiyaaruŸ î máj huáaŸ tzajtaŸ sejriaŸcaŸa î
tyeîtye. Majtá éehua huaŸváŸhuaatyaŸaxî aceiti huáaŸ muŸúutzeŸ
î máj tyíŸcuicuiŸcaŸa. NáijmiŸcaa mu tyúŸhuaa.

MatîŸïj jaajéŸca aŸîjcï î Juan ï tî huáŸïïracaŸa
(Mt. 14:1-12; Lc. 9:7-9)

14 JaŸtyéeviŸca, áj mu mí jáanamuajriŸ náijmiŸqueŸ, tîj naŸ
jaŸúun máj huacháatïmaŸca î tyeîtye jéŸej tî tyúŸruu î Jesús.
Ajta aŸîjna î tajtúhuan î tî veŸée, aŸî pú ajta jáamuaŸreeriŸ.
AŸyáa pú ántyapuaacaŸ î tajtúhuan tïjîn Herodes. Aj púŸij
aŸyán tyuŸtaxájtacaŸ aŸîjna î Herodes tïjîn:

—AŸîjna î Juan tyaaca, î tî huáŸïïracaŸa, aŸî pú hui huatarúj.
Eetáraa jóoŸ mej yaŸváŸna. AŸîj pú jîn jaayíŸtïn tî aŸyán tyúŸuure.
—AŸyáa pú tyuŸtaxájtacaŸ aŸîjna î tajtúhuan.

15 Majtá séecan, aŸyán tïjîn:
—AŸii pú aŸîn pueŸeen î Elías î tî aŸîjna jîn tyíxajtacariaŸ î

Dios jitzé huatamáŸcan.
Majtá seican aŸyáa tïjîn:
—AŸii pú aŸîn puéŸen aŸtîj tî tyíxajtacariaŸ î Dios jitzé

huatamáŸcan. AŸyáa pú chaŸtá naŸa tyiŸtyéjvé î Dios jimí matîj
î seican î máj memíŸn aŸyán tyíxajtacariaŸ.

16 Ajta aŸîn Herodes, tîŸïj jáamuaŸreeriŸ, aŸyáa pú tyuŸta-
xájtacaŸ tïjîn:

—AŸii pú aŸîn pueŸeen aŸîjna î Juan tyaaca î nyaj aataŸíjtacaŸ
máj jijvéjche î muŸúuraŸn. PuuŸrí ijíi, aŸî pú huatarúj huáŸa
tzajtaŸ î muïŸchítye. —AŸyáa pú tyuŸtaxájtacaŸ aŸîjna î Herodes.

17 Ajta sîïj pú a eréŸenye, ŸíitïŸ tî aŸyán ántyapuaacaŸ tïjîn
Herodías. AŸîï pú îraŸraŸ puéŸeenyaŸ î Felipe. Ajta aŸîn Felipe,
aŸî pú juutzájraŸn puéŸenyaŸ î tajtúhuan î Herodes. TïŸquí
Herodes aŸîn ancureŸviŸitï aŸîjcï î ŸíitaŸ, aŸîn tî Felipe jaatyéviŸtï-
nyaŸa. 18 Aj púŸij aŸîn î Juan aŸyán tyaatïéxaa aŸîjcï î Herodes
tïjîn:

—Capú jéŸej tyîïri paj jatyéviŸtïnyeŸ muaŸihuaaraŸ tî jatye-
viŸtïnyaŸa. —AŸyáa pú tyuŸtaxájtacaŸ aŸîjna î Juan.

19 TïŸquí huatanyúŸcacaŸ aŸîjna î ŸíitïŸ. AŸîj pú jîn aŸîn Herodes,
jaataŸíjtacaŸ máj jaŸanán aŸîjcï î Juan. Majtá aŸnáajîŸquee

alaambre jïmeŸ jóoŸ tî eŸtyánamiŸhua. JéŸca pú ájchaŸîriaŸcaŸ
aŸîjna î ŸíitïŸ. AŸîï pú jîn jajéŸcatamuŸcaŸa.

20 Ma ajta aŸîn î Herodes, aŸî pú jaamuaŸareeriacaŸa tî
tyámuaŸ tyiŸtyevistacaŸa aŸîjna î Juan, ajta tî aŸyán rïjca jéŸej tî
tyaaxéŸvaŸcaa î Dios. Ajta aŸî pú tyíŸmuaŸajca aŸîjcï jimí î Juan.
ÓocheŸ pú jaránajchacaŸa aŸîjna î Herodes tî áanamuaa jéŸej tî
tyuuxájtacaŸa aŸîjna î Juan. Capú jéŸej íŸirînyi tî quée tyámuaŸ
tyiyóŸitïeecaŸa jéŸej tî tyíxajtacaŸa. AŸîj pú jîn Herodes quée
jataŸcariaŸa aŸîjcï î ŸíitaŸ tî jaajéŸca.

21 TîŸïj aŸájna tyaŸráŸ î xîcaaraŸn aŸnáj tî maŸcan aŸîjna î
Herodes, áj pú xaa aŸîn ŸíitaŸ joŸtámitïeera jéŸej tî yeŸé huárïnyi
tî jaajéŸca cî Juan. TïŸquí Herodes, aŸîjna tî tyíŸiyeŸestya tî
tyaŸráŸ î xîcaaraŸn aŸnáj tî maŸcan, éehua pú tyeîtye huatáŸinee,
xantáaruŸu, matîj manaŸ ï máj tyíŸijta capítan jïme, majtá máj
tyityetyoŸpu aŸîjcï jïmeŸ máj tyihueŸijtyeŸ î tyeîtye, majtá î máj
aŸúun huacháatïme aŸájna Galilea, î máj éehua juxeŸveŸ.

22 Aj púŸij yójraŸ aŸîjna î Herodías, aŸî pú juŸtyájrupi î chiŸtá
jóoŸ máj tyajáŸcuaŸcaŸ. AŸîjna î yójraŸn, ŸíitïŸ pú puéŸen. Aj púŸij
aŸîn tyuŸtyéenye jusîïj a huáŸa vejripua. TyámuaŸ pú éehua
tyaŸránajchacaŸ aŸîjna î Herodes tïŸïj tyuŸtyéenye, majtá aŸîma
î máj jamuán tyíŸcuaŸcá. Aj púŸij aŸyán tyaatïéxaa aŸîjna î
tajtúhuan tïjîn:

—NaatahuaviiriŸ tyiŸtîj paj jéŸej tyáaxeŸveŸ. NyamuaatáŸsi.
23 Eéhua pú ayán tyuŸtóŸaŸ jusîïj tî aŸyán tyaatáŸn tyiŸtîj tî

jaatáhuaviira. Capú nuŸu jéŸej rïnyi tî puáŸa jaatahuavii jéeŸtaŸ
jóoŸ tî tyihuajáŸijtyeŸ. 24 Aj púŸij jóŸrá aŸîjna î ŸíitïŸ. TîŸïj i aŸyán
tyaataŸíhuoŸriŸ aŸîjna î junáana tïjîn:

—¿TyiŸtányi naatáhuavii î tajtúhuan? —AŸyáa pú
tyaataŸíhuoŸriŸ.

Aj pú i aŸyán tyúŸtanyú aŸîjna î náanajraŸn tïjîn:
—HuatáhuaviiriŸ î muŸúuraŸn aŸîjcï î Juan tî huáŸïïracaŸa.
25 Aj pú i ajtahuaŸa jíyeeŸtzín utyájrupi jóoŸ tî joŸtyávaacaŸa

aŸîjna î tajtúhuan tî veŸée. Aj pú i aŸyán tyaatïéxaa tïjîn:
—AŸyáa nu tyáaxeŸveŸ pej naataŸïïtyeŸn túxaŸa jitzé î

muŸúuraŸn î Juan tî huáŸïïracaŸa tyej ti jámuaŸree tïjîn puuŸrí
huamuîŸ. —AŸyáa pú tyuŸtaxájtacaŸ aŸîjna î yójraŸn î Herodías.

26 TyámuaŸ pú jéŸej puáŸa tyaatáŸ aŸîjcï î tajtúhuan tî jusîïj
aŸyán tyuŸtóŸaŸ tî aŸyán nuŸu huárïni jéŸej tî tyáaxeŸveŸ aŸîjna
î ŸïityïŸ î yójraŸn î Herodías. Majtá aŸîïma tî huóŸinyee, aŸî
mu majtá jáanamuajriŸ tîŸïj jaatáŸ î junyúuca. AŸîj pú jîn

jutyevíŸraŸcaŸa huáŸ jimí aŸîjna î tajtúhuan. AŸîj pú jîn, aŸîn
jaŸráŸaste î junyúuca. 27 Ajta jéŸen xantáaruŸu huataŸítyacaŸa
tî aajéŸcatan, ajta nuŸu jéŸen u yoŸtaŸíŸtyeŸn î muŸúuraŸn î Juan.

28 Ajta jóŸrá î xantáaruŸu. TïŸquí aŸuun aŸráŸa aá tî eŸtyána-
miŸhuacaŸa aŸîjna î Juan. Aj púŸij ijvéjchacaŸa î muŸúuraŸn î
Juan. TïŸquí u yaŸráï î túxaŸa jitzé. Ajta aŸîn î tajtúhuan, aŸî pú
jaataŸíŸtye aŸîjcï î yójraŸn î Herodías. TîŸïjtaŸi aŸîn jayoŸîŸtye î
junáana.

29 Majtá aŸîïma î máj oŸujhuaŸnyaŸa jamuán î Juan, matîŸïj
jáamuaŸreeriŸ, áj mu mí á joŸréŸnyé jimí Herodes, meyoŸtîï
aŸîjcï î muïŸchí. MatîŸïj mí jaŸaváŸna. AŸyáa pú éenyeŸqueŸ
huamuîŸ aŸîjna î Juan.

Jesús pú tyíhuoŸcuée î máj anxï víŸraŸa aráŸase
(Mt. 14:13-21; Lc. 9:10-17; Jn. 6:1-14)

30 Majtá maŸîjna î máj tamuáamuataŸ japuan huáŸpuaaráŸase,
aŸî mu tyúusîïj jóoŸ tî joŸtyávaacaŸa aŸîjna î Jesús. Aj mu mí
jaatïexaa náijmiŸ jéŸej máj tyiŸtîj huáruu, náijmiŸ jéŸej máj yeŸé
tyíhuoŸmuáŸtyé. 31 Aj púŸij aŸyán tyihuóŸixaa aŸîjna î Jesús tïjîn:

—Mu soŸtïeŸyiŸ. TyicheŸ huatasoŸpeŸn má jáŸhuaŸ jóoŸ tî quée
jáŸ jaŸtîj. —AŸyáa pú tyuŸtaxájtacaŸ.

Ajta éehua mu á joŸréŸnyinyeicaŸ î tyeîtye jóoŸ tî
joŸtyávaacaŸa aŸîjna î Jesús. Majtá jocîŸcaŸ má muŸitî ï tyaïtye,
majtá uvéŸnyinyeicaŸ. AŸîj pú jîn quée huatácïŸïpaŸjcaŸa tî
tyúŸcuaŸnyi aŸîïma î máj jamuán jóŸjujhuaŸanyaŸ. 32 Aj mu mí
jóoŸjuŸ jujîïmuaŸ baarcu jitzé. MatîŸïj mí aŸúun aŸráŸa jóoŸ tî
quée aŸá aŸtîj.

33 Majtá aŸîïma î tyeîtye, aŸî mu huáŸaseiraca matîŸïj joŸcîj.
Eéhua mu jaamuáŸa î Jesús. AŸîj mu jîn juŸïcán jeŸréŸnyajxï jóŸ
tï naŸ máj huacháatïme. AŸîï mu mí anaquée aŸráŸa jóoŸ tî
aŸaraixácheŸe aŸîjna î Jesús, majtá î máj jamuán jóŸjujhuaŸanyaŸ.

34 Ajta, tîŸïj aŸîn aitamaŸacaŸa î baarcu jitzé, éehua pú
tyeîtye huaséijracaŸa. TîŸïj ij huatojxamuïste tîŸïj huoséj. AŸyáa
mu tyityojoŸovátzïj cumu cányaŸaxï tî quée aŸtîj huáŸa cujtaŸa
huamáŸcaa. AŸîj púŸij jîn huatyóoche aŸîjna î Jesús tî
tyihuáŸumuaŸaten éehua.

35 TîŸïj huatyéchumuaŸriacaŸ, ájmu mí aveŸeréŸenye aŸïjcï
jimí î máj jamuán jóŸjujhuáŸnyaŸ. MatîŸïj mí aŸyán tyaatïéxaa
tïjîn:

—PuuŸrí tyechumuaŸari. Ajta quée aŸtîj yaŸ jache ŸíiyeŸéŸ
véjriŸ. 36 Tyajta quée tyiŸtîj tyicheŸî máj jáacuaŸnyi mú tyeîtye.
PataŸaj huaŸréŸitixîŸn, mej mí joŸcîjxïŸïn má jáŸhuaŸ chájtaŸ, jóoŸ
máj joŸcháatïme ï tyeîtye mej mí pan huánanan.

37 Aj pú i aŸyán tyihuóŸixaa aŸîjna î Jesús, tïjîn:
—MuaŸán xu tyihuáŸcueŸtye jujîïmuaŸ sianaŸ.
Aj mu mí aŸyán tyaatïéxaa tïjîn:
—¿Nyi îŸïri tyaj u jóŸjuŸun tyaj pan joŸváŸananan tyej tyi

tyihuoŸcueŸtyen? Tî puáŸa aŸyán tyej tyoŸcátoovaŸa aŸachuátî
aŸtîj jamueŸitïca tî puáŸa aŸyán tyuŸmuáreŸ aŸchú cumu huáŸpua
cieentu xïcáj jïmeŸ, capú ajta tyiŸicïŸïpée jáŸme î túmii tyaj tyi
jaŸyán huárïnyi.

38 Aj púŸij aŸîn î Jesús, aŸyán tyihuóŸixaa tïjîn:
—Sericu, xaaréŸixeŸereŸ aŸchúnyi cáa me tyéejchaŸï î pan.
MatîŸïj mí jáamuaŸreeriŸ. Aj mu mí aŸyán tyaatïéxaa tïjîn:
AŸii puŸu cáa tíŸxoovi.
—Anxîvi î pan. Majtá hueiŸtyée, cáa mu tyíŸtyahuaŸpua.

—AŸyáa mu tyuŸtaxájtacaŸ.
39 TïŸquí huoŸtaŸítacaŸa máj joojráŸse aá tî joŸtuŸpi má muŸiitî

máŸa. 40 Aj mu mí oojraŸasacaŸ, seican anxîte má aráŸastïmáŸan,
majtá seican huaŸpuatye japuan tamuáamuataŸ má aráŸastï-
máŸan. 41 Aj púŸij aŸîn î Jesús, jaŸncuráŸîpuîŸ cî pan, ajta aŸîjma
î hueiŸtyée. TîŸïjtaŸi aŸntyítaaraxï î pan, áj mu mí huoráŸîpuïŸn
î tyeîtye. Majtá î hueiŸtyée, aŸî mu majtá huatámuiŸraŸcaŸa. Aj
púŸij huoŸtaîŸïpuîŸï aŸîjna î Jesús î máj jamuán joŸjujhuaŸnyaŸa
mej mí huoŸráŸïpuïŸtyeŸn î tyeîtye. 42 NáijmiŸ mu tyúŸcuá î
tyeîtye. TyámuaŸ mu éehua tyítyaatajúuxa. 43 Ajta éehua pú
huatáŸïtzeere î pan, majtá î hueiŸtyée. TamuáamuataŸ japuan
huáŸpua mu tyooŸjïstye tyiŸtîj sicîri jitzé aŸîjcï jïmeŸ î tî
aváŸïtzeere. 44 Majtá maŸîjna î máj tyúŸcuá î tyétyaca, aŸyáa mu
aráŸaxcaa aŸchú cumu anxï víŸraŸa.

Jesús pú á aŸváŸmaŸcaŸaa î jájtyi japuá
(Mt. 14:22-27; Jn. 6:16-21)

45 TïŸquí Jesús pú huoŸtaŸíj máj antyácïïnye î baarcu jitzé
utájnyitze pújmaŸn, máj nuŸu anatyaŸ ú aŸráŸasti aŸájna Betsaida.
Ajta aŸîn ï Jesús, aŸî pú jaŸúun oŸtyéechaxi tîŸi huaŸréŸitixîŸn î
tyeîtye. 46 TîŸïj huaŸuréŸitixï, áj púŸij jóŸrá aŸîjna î Jesús. TïŸquí
jaŸúu aŸráŸa jóoŸ tî jïrí oŸqueéetïmaŸca tï ij huatyényuunyi ï
Dios jimí.

47 TîŸïj huaréŸchuijxariaŸcaŸ, aá mu merí oojúŸca jéeŸtaŸ î
jájtyi japuá ï jitzán muaŸaraatyáŸa î baarcu. Ajta aŸîn î Jesús,
aŸî pú jusîïj á joŸtácatyii jïrí tï joŸqueetimaŸca. 48 TïŸquí jaaséj
tî huáŸtyesiŸhuastyacaŸa máj antácïïnye ï jájtyi japuá jiiŸnyé
váŸaacacaŸ. TîŸïj tapuáŸrijsimaŸca, aŸî pú a jeŸréŸnyé aŸájna véjriŸ
máj huajúŸcaŸa ï baarcu jitzé. AŸîï pú huamáŸcaŸa î jájtyi japuá.
PuuŸrí huaŸntyinájchijsimaŸa.

49,50 Majtá maŸïjma, matîŸïj jaaséj, metyuŸutátzïn.
Muaatyejiihuajraa náijmiŸ jiiŸnyé náijmiŸ mu jaaséj tî
aaŸváŸmaŸca î jájtyi japuá. AŸyáa mu tyíŸmuaŸajca tïjîn:
“Nyácan pú pueŸeen.”

Aj púŸij aŸyán tyíhuoŸtïéxaa aŸîjna î Jesús tïjîn:
—XaatyóocajtyeŸ î jutzájtaŸ. Caxú tyíŸtzïïnyaŸa. Nyaa nu

aŸîn puéŸen î Jesús.
51 Aj púŸij atyájraá î baarcu jitzé jóoŸ máj aŸrátyaŸcaŸa.

TïŸquí huatyápuaŸriaŸcaŸ ï tï huáŸaacacaŸa. Aj mu mí jéŸej
tyotaséj. TïŸquí aŸyán î tyihuoŸtámitïeeraŸ ï huáŸ tzajtaŸ ï mej
tyíŸmuaŸajca. 52 JéŸca mu tyímuaŸajcaa jiiŸnyé capú jéŸej
huáŸmitïeerasteŸe jéŸej tî éej nïmeŸ tyeyíŸtïn tî aŸîn jaatámuiŸre
î pan, jiiŸnyé jujîïmuaŸ metyóonaamua î jutzájtaŸ.

Jesús pú tyíhuóŸhuaa aŸîjma î mej
tyíŸcuicuiŸcaŸa aŸájna u Genesaret

(Mt. 14:34-36)

53 MatîŸïj mí antacîj ï jájtyi japuá. JaŸáa mu mí aŸráŸa aŸájna
jáŸhuaŸ tî aŸyán tyaŸrájtyapua tïjîn Genesaret. Aá tî aŸvaŸástïmee
î jájtyi, aá mu eeŸtápe î baarcu. 54 MatîŸïj eetacîj î baarcu jitzé,
jéŸen mu jaamuáŸa aŸîjcï î Jesús î tyeîtye. 55 AŸîj mu mí jîn
jíyeeŸtzín, jootyáhuachacaŸa me veŸréŸnyé jimín. MatîŸïj mí
huatyóohui máj an huajóosïïreŸn ï japuá î máj tyíŸcucuiŸcaŸa
aŸájna jóoŸ máj yaŸmuaŸreeriacaŸa aá tî joŸtyávaacaŸa aŸîjna î
Jesús. 56 Ajta jóŸ tï naŸ tî joréŸnyejsí ráanchu tzajtaŸ tî chajtaŸa-
tajme naaríi tî huachajtaŸnajme tî vivajmáŸ, jóŸ tï naŸ nyúŸu,
aŸyáa mu huoŸráatzajyiŸcaa caaye jitzé. Aj mu mí ájhuaviiriŸ
aŸîjna tî huooŸtáŸ máj aŸajtamuáreŸen ï cîïxuriaŸraŸn jitzé, aŸîjna
jitzé î tuuvíjpiŸn î síicuŸriaŸraŸa tîŸij aŸchú máj puaŸmá aŸajta-
muáreŸsi, mej mí huarúj. AŸyáa pú tyúŸruu aŸájna u Genesaret.

,67

AŸîjna î tî jaachoomuareŸn î tyáata ï tzájtaŸn
(Mt. 15:1-20)

7 1,2 MatîŸïj mí aŸïïn ï fariseo, jamuán majtá seican î máj
tyéŸyuuxaca tyeyúu tzajtaŸ mej mí aŸîjcï huoŸítïïrijtyeŸn

jéŸej máj yeŸé tyámuaŸ muaŸyiŸi, jaŸáa mu aŸráacî u Jerusalén,
majtá aŸúun aŸráŸa jóŸ tî joŸtyávaacaŸa î Jesús mej mí jajmuá-
tyaŸa. MatîŸïj mí huoséj aŸîïma î máj Jesús jamuán jóŸujhuaŸa-
nyaŸa máj quée anoomuéetaxï matîŸïj tá tyíŸcuaŸca jéŸej máj
tyeŸíitïhuaŸ î máj Israel jitzé ajtyámaŸcan.

3,4 Majtá aŸîïma î máj Israel jitzé ajtyámaŸcan, î máj majtá
aŸyán ántyaŸru tïjîn fariseo, aŸî mu jáŸtzaahuatyeŸ î
juhuoójsimuaŸ tyíŸyiŸra. AŸyáa mu chaŸtá manaŸ rïjca náijmiŸ î
máj Israel jitzé ajtyámaŸcan.

Capú sîïjtacaŸa naŸa î huáŸyiŸra î máj jîn anóomuéetyaŸxïŸn.
Tî puáŸa aŸtîj tyúŸcuaŸnyi, anaquée pú nuŸu juxeŸveŸ tî aŸîn aŸtîj
éehua anoojmuéityeŸen, naaríi quée, aŸyáa muŸu tyíixa tïjîn
XánaŸviŸsiŸ pú seejreŸ aŸîjna î aŸtîj î tayiŸrá jimí. Ajta, tî puáŸa
aŸtîj u tojoŸvánanan aŸájna mercaadu, aŸî pú quée tyíŸcuaŸnyi
tî puáŸa quée anaquée anóojmuéijtyeŸn.

Ajta tyiŸmuŸíi tî aŸyán jîn tyaŸhuóojmuaŸree î juhuóojsimuaŸ
tyihuáŸyiŸra. AŸyáa mu rïjca: metyíŸjoŸsica î vaasu î máj jîn
yáŸca. AŸîj mu majtá tyíjoŸsica î tyiŸtîj xáŸri, majtá î casuéela.
5 MatîŸïj mí maŸïjma fariseo, majtá maŸïjma î máj tyéŸyuuxaca
tyeyúu tzajtaŸ, aŸî mu aŸyán tyaataŸíhuoŸriŸ aŸîjcï î Jesús tïjîn:

—¿JiiŸnyé éej nïmeŸ mequée jaŸáste î tahuóosimuaŸ tyíŸyiŸra
î máj ajamuan jóŸujhuaŸn? AŸyáa muŸu rïcï máj xánaŸviŸsiŸ
tyícuaŸca î jumuájcaŸ jïmeŸ. —AŸyáa mu tyuŸtaxájtacaŸ maŸîjna
î fariseo.

6 TïŸquí aŸyán tyúŸtanyú aŸîjna î Jesús tïjîn:
—TyámuaŸ pú tyajámuaavíjtyeŸ î tî aŸyán ajmiŸ jooŸyúu-

xacaŸa aŸîjna î Isaías tyaaca, aŸîjna tî tyíxaxajta î Dios jitzé
huatamáŸcan. AŸîï pú jooŸyúuxaca tyámuaŸ jéŸej sej jéŸen mu
saj quée huatoojéŸyacan jîn tíihuáŸijtyeŸ î tyeîtye sulu aŸyán
xu sianaŸ juseejrata î tyeîtye jimí sej nuŸu náijmiŸ aráŸastejsi.
AŸyáa pú tyoŸyúuxacaŸ aŸîjna tïjîn:

TyámuaŸ mu náa tyinyaatáŸcaraŸ tî puáŸa metyíixajta
nyéetzi jïmeŸ.

Ma ajta, muŸuri ajtacïïj ï nyéetzi jimí jumuaŸtzíiraŸ
jïmeŸ.

7 Capú tyiŸtîj huïïreŸ tî puáŸa metyuŸtyáanajche
nyéjimí.

AŸyáa mu tyihuáŸmuaŸtyahuaŸ tïjîn:
“Dios pú jaatyájto ï tayiŸrá ityájma jimí.”
Ma ajta quée capú, jujîïmuaŸ mu ájtyo î jutzájtaŸn.

AŸyáa pú tyoŸyúuxacaŸ aŸîjna î Isaías tyaaca.
8 ’AŸyáa xuŸu rïcï. MuaŸán sej seri yoŸhuáŸaxï ï tïŸríi jáŸtyee

tyuŸtaŸíjtacaŸa î Dios, sej si aŸyán huárïnyi jéŸej máj tyáaxeŸveŸ
î tyeîtye. AŸîï pú aŸmuaŸránajchi î tyiŸhuáŸyiŸra, tî aŸyán
tyiŸhuóoxeŸveŸ tî xari tyuŸjóŸsin naŸrii tî tyuŸjóŸsin î vaasu î sej
jitzán yáŸca. Eéhua pú ajta tyiŸhuóoxeŸveŸ tî aŸyán tyíŸen. AŸyáa
pú nyúŸu.

9 ’TyámuaŸ xu seri tyiyoŸhuá jéŸej tî tyuŸtaŸíjtacaŸa î Dios,
siataŸaj jaŸráŸaste î huaŸayiŸira î tyeîtye. 10 AŸyáa pú tyíŸen,
jiiŸnyé, aŸyáa tyaataxájtacaŸ aŸîjna î Moisés tyaaca, tïjîn:
“PataŸaj jáŸtzaahuatyaŸ aŸtáata, pajtá aŸnáana.” Ajta aŸyán tïjîn:
“SiataŸaj jaajéŸca aŸîjcï î aŸtîj tî jéŸej puáŸa tyíixa î jutáata jimí
naŸrii î junáana jimí.”

11 ’Me seajtá muaŸaj, aŸyáa xu tyaatáŸca tî aŸtîj aŸyán
tyíhuoŸtïéxaatyeŸn î juhuóojsimuaŸ î junyúuca jïmeŸ tïjîn
Corbán. (AŸyáa pú huatóomuaa aŸíjna î nyúucari tïjîn muŸvéjri
pú puéŸen.) Ajta aŸyán tïjîn: “NáijmiŸ, aŸchú nyaj cáj tyíjchaŸï,
aŸîj nu nyeri jaatámuŸvejri î Dios. AŸîj nu jîn nyequée chéŸ
tyíjchaŸï î nyaj jîn amuaatyáhuïïreŸn.” 12 Tî puáŸa hui aŸtîj
aŸyán tyíhuoŸtïéxaatyeŸn tïjîn: “Corbán,” ca xu chéŸ jatáŸcareŸn
tî aŸîn huoŸtyáhuïïreŸn î ï juhuóojsimuaŸ. 13 AŸîj xu jîn, aŸyán
má júujïpua î tî jîn tyuŸtaŸíjtacaŸa î Dios aŸîjcï jïmeŸ î áŸmua-
yiŸra siaj seican huatátuireŸn. Eéhua xu aŸyán tyeyíiŸtïï.
—AŸyáa pú tyihuóŸixaa aŸîjna î Jesús.

14 TïŸquí ajtahuaŸa huoŸtajé î tyeîtye. Aj pú i aŸyán
tyihuóŸixaa. Tïjîn:

—MuaŸán xu jáanamua náijmiŸ, sej si yoŸityée xáŸraŸnyi:
15 TyiŸitî tî jéŸej î tî tyícuéŸriŸ, tî puáŸa aŸtîj áacuaŸnyi, capú jeŸe
jaŸuure. Capú jeŸe jaŸuure jiiŸnyé má puaŸquée pú maŸcan. Ajta
î tî tzájtaŸn maŸcan, aŸî pú xaa jeŸe puáŸa jaŸuure. 16 MuaŸán xu
jarïŸïriajcu, tyámuaŸ xu tyáanamua.

17 TîŸïj quée chéŸ maŸa aŸtîjtacaŸa, áj pú i aŸúun joŸtyájrupi
î chiŸtá. Aj mu mí aŸyán tyaataŸíhuoŸriŸ ï máj jamuán
joŸjujhuaŸnyaŸa jéŸej tî huatóomuaa aŸîjna î nyúucari tî jïmeŸn

aŸîjna tî nuŸu quée jeŸe jaŸuure î aŸtîj. 18,19 Aj púŸij aŸyán
tyihuóŸixaa tïjîn:

—¿Nyi tzaa sequée seajtá yoŸityée xaŸra? ¿Nyi tzaa sequée
yóŸitye aŸîjcï? Tî puáŸa aŸtîj tyiŸtîj huácuaŸnyi tî tyícuéŸriŸ, aŸîjna
tî jáacuaŸnyi, má puaŸquée pú jáŸmaaŸcan. Aj pú i ucarutyi î
xayáaraŸn jitzé. Ajta jéŸen iiráame î chuitîriáaraŸan jitzé. AŸîj
pú jîn quée jéŸe jaŸuure jiiŸnyé capú tyáaŸrupi î tzájtaŸn, î
xïényuŸcariaŸraŸn jitzé. —AŸyáa pú tyuŸtaxájtacaŸ aŸîjna î Jesús.

Ajta aŸyán tyihuóŸixaa tî ij tyámuaŸ tyíŸeŸn náijmiŸ tîj naŸ tî
tyícuéŸriŸ. 20 Ajta aŸyán tyihuóŸixaa tïjîn:

—AŸïjna tî tzájtaŸn iirájnyinyei, aŸmúu pú xaa jéŸe pua
jaŸuure î tyévij. 21 JaŸu pú iiráayiŸ î xïéenyuŸcariaŸran tzájtaŸn î
tyévij náijmiŸ î muaŸtzíiraŸn tî jéŸej puáŸa eŸen, tî ajta caŸnyíjraŸ
jatáŸca î tyévij tîŸij jéŸej puáŸa tyúŸmuaŸtyi, tîŸij tyuŸujxanaŸcïria
séej jamuán tî quée atyéviŸtïn, naŸrii ŸíitïŸ aŸyán tyihuooxanaŸ-
cîreŸn séej jamuán tî quée cïnaŸraŸn puéŸen.

’JaŸáa pú tzájtaŸn ajta iiráayiŸ î muaŸtziiraŸraŸn tî caŸnyíjraŸ
jatáŸca î tyévij tî tyuŸnáhuaŸn naŸrii tî tyuŸjéŸca naŸrii tî chaŸa
naŸa tyúŸxanaŸcîriaŸ huáŸ jamuán î tïŸríi.

22,23 ’Ajta jaŸáa pú jiiráayiŸi î tzájtaŸn aŸíjna tî caŸnyíjraŸ
jatáŸca tî aŸtîj aŸyán tyiŸtîj tyaŸnahueŸ ï tï tyíjchaŸï ï sîïj naŸrî tî
aŸtîj jéŸej puáŸa rïjca, nusu tî séej huácuanamuan. AŸyáa pú
chaŸtá naŸ Ÿen tî puáŸa aŸtîj aŸyán jéŸej puáŸa tyíŸjeeŸva, naŸrii
tî puáŸa aŸtîj séej ánchueereŸn, nusu tî puáŸa aŸtîj jéŸej puáŸa
tyuŸtájeeve, naŸrii tyóotzaahuatyaŸa, caŸîn aŸîn aŸyán rîcï î tî
quée xáŸpuïŸn. NaijmiŸ tîj naŸ ï tî aŸyán Ÿen, aŸúu pú jiráayiŸi î
tzájtaŸn î tyévij. AŸyáa nu tyajáŸmuaŸixaatyeŸ, aŸî pú xaa aŸîn
pueŸeen î tî huáachoomuariŸca î tyévij î tzájtaŸn. —AŸyáa pú
tyihuóŸixaa aŸîjna î Jesús.

Î íitïŸ séej chuéj tï japuá jáŸmaaŸcan,
tî ajta jáŸntzaahua cî Jesús

(Mt. 15:21-28)

24 Aj pú i ï Jesús jóŸrá aŸájna jáŸhuaŸ tî aŸyán tyaŸrájtyapua
tïjîn Tiro, aŸmájna véjriŸ ú Sidón. A pú jáŸhuaŸ chiŸtá otyájrupi,
jiiŸnyé capú jaxeŸvaŸcaŸa tî aŸtîj jáamuaŸree tî jaŸúun joŸtyá-
vaacaŸa. Ma ŸajtyeŸe quée, capú ŸïŸïriitacaŸa tî huatoŸravaa.
25,26 Capú xaa nyúŸu, jiiŸnyé sîïj pú jíyeeŸtzín jáamuaŸreeriŸ.
ÍitïŸ pú puéŸeenyaŸ aŸîjna tî séej ï chuéj japuá jáŸmaaŸcan.

Sîïj pú tyevijraŸ puéŸeenyaŸ. AŸyáa mu huaŸtamuáŸmua tïjîn
Sirofenicia, î máj nuŸu chíicatye pueŸeen.

Ajta aŸîn î íitïŸ, aŸî pú tiyojcaŸa, Ÿíitacan tî tyiyaaruŸ
tzájtaŸnu sejriaŸcaŸa. Aj pú i a jeŸréŸnyé aŸîjna î naanajraŸn.
TyítunutacaŸ aŸájna véjriŸ jóoŸ tî joŸtyávaacaŸa aŸîjna î Jesús.
Aj pú i aŸyán tyaatáhuaviiriŸ tî jiiŸirámuarityeŸen î tyiyaaruŸ
tî tzájtaŸn sejriaŸcaŸa cî yójraŸ.

27 Aj pú i aŸyán séej nyúucari jîn tyaatïéxaa aŸîjna î Jesús,
aŸyán tïjîn:

—MicheŸ anaquée tyúŸcuaŸnyi mú tïŸïríi. Capú aŸyán
tyeevíjtyeŸ tî huáŸ ŸïŸïpuraŸ î pan tîŸi chíicatye huataŸîpïŸtyeŸn.

28 Aj púŸij aŸyán tyúŸtanyú aŸîjna î ŸíitïŸ tïjîn:
—AŸyaj xaa nyúŸu tyiŸayajna, nyavástaraŸ. Ajta cásïŸ, tî

puáŸa aŸîjma ï tïŸïríi má jaŸcáhuaŸnan tî tyeŸnyi ï pan î meesa
japuá, ¿Nyi quí mequée jacuaŸnyi î chíicatye î máj meesa jetyé
eŸróŸuu? —AŸyáa pú tyuŸtaxájtacaŸ aŸîjna î ŸíitïŸ.

29 Aj pú i aŸyán tyaatïéxaa aŸîjna î Jesús tïjîn:
—AŸyaj xaa nyúŸu tyiŸjaŸyájna patîj peri tyaataxájtacaŸ.

PataŸaj jóŸraŸnyi. PuuŸrí jiirájrá î tyiyaaruŸ tî tzajtaŸn sejriaŸcaŸa
aŸayóoj.

30 Aj pú i jóŸrá aŸîjna î ŸíitïŸ. TïŸquí aŸráŸa u juché. TîŸïj aŸîn
jaaséj aŸîjna î juyóoj, tî anjóŸcaŸtyi utáatzi japuá. Aj pú i aŸîn
ŸíitïŸ jáamuaŸreeriŸ tî ari jiirájrá î tyiyaaruŸ tî tzájtaŸn
sejriaŸcaŸa.

Jesús pú séej tyúŸhuaa tî quée jiityánamua,
tî ajta quée tyoŸrïŸïre

31 AjtahuaŸa pú jiirájrá aŸîjna î Jesús aŸájna jáŸhuaŸ Tiro. Aj
pú i u joŸréŸnyé aŸájna jáŸhuaŸ Sidón. JaŸúu pú jéeŸtaŸ áŸtanye
aŸájna jáŸhuaŸ tî aŸyán tyaŸrájtyapua tïjîn TamuáamuataŸ tî
ChájtaŸatajme. TïŸquí jaŸúun aŸráŸa aŸájna jájtyi tî jáŸamua, î
máj aŸyán jatamuáŸmua tïjîn Galileeya.

32 Aj mu mí séej aŸrájtï tî tyíŸcuiŸ. Capú ii tyajnamua aŸîjna
î aŸtîj. Ajta capú tyoŸrïŸïŸre. Aj mu mí atáhuaviiriŸ aŸîjcï î Jesús,
tî aŸajtamuáreŸn î tî tyíŸcuiŸ tîŸij tyáahuaatyeŸn. 33 Aj pú i aŸtzú
aŸîmuá jeŸraaviŸtî aŸájna tyeîtye tzajtaŸ. TïŸquí aŸîn Jesús, î
uxïtyé urújtyaŸaxï ï naxéetyaŸn cî tï tyíŸcuiŸi. TïŸquí ajta aŸîn a
chóotaŸ a aŸajtzijtzequeŸtacaŸ. Aj púŸij aŸntimeijriŸi nyanuráa-
raŸn jitzé aŸîjcï jïmeŸ î juŸîriŸqueŸe. 34 TïŸquí útyeŸ jóŸnyeereŸcaŸ.

Ajta ucayáatïra. Aj púŸij aŸyán tyuŸtaxájtacaŸ î junyúuca jïmeŸ
tïjîn:

—¡Efatá! —AŸyáa pú tyuŸtaxájtacaŸ. (AŸijna i nyúucari,
aŸyáa pú huatóomuaa tïjîn: “TyaŸntácuuna”. AŸyáa pú
huatóomuaa aŸíjna tïjîn: “Efatá”.)

35 Tîj naŸa aŸyán tyuŸtaxájtacaŸ aŸîjna î Jesús, áj pú i huarúj î
tî tyíŸcuiŸcaŸa. PuuŸrí xaa aŸájna ityanamuáaraŸa jáŸra. Ajta, ari
tyoŸrïŸïriajcaŸ. Capú chéŸ caŸchiraŸcaŸa î nyanuráaraŸn. 36 Ajta
Jesús jaatáŸijmuejriŸ tî quée aŸtîj ŸixaatyaŸ.

Ma majtá, camú aŸyán huarîj. AŸchu tî cáj aŸyán tyihuoŸtaŸí-
tyeŸnyicheŸ, aŸyáa mu chaŸtá cáj tihuoŸixaaŸtyeŸnyicheŸ î séeca.
37 MatîŸïj mí tyámuaŸ jéŸej tyítyooŸtómuajtyacaŸ ï tyeîtye. AŸyán
tïjîn:

—TyámuaŸ pú tyíŸuure náijmiŸ aŸîjna î Jesús jïmeŸ. AŸîï pú
jaayíŸtïn tî tyihuóŸhuaatyeŸn mej mí jityajnamuáaraŸ muáŸraŸnyi,
ajta mej mí tyoŸrïŸïre muáŸraŸnyi î máj quée tyoŸrïŸïŸréeme.
—AŸyáa mu tyuŸtaxájtacaŸ.,78

Jesús pú tyíhuoŸcuée aŸîjma î máj
muáacua víŸraŸa araŸse

(Mt. 15:32-39)

8 1 TîŸïj Ÿóoj aŸúu joŸtyávaacaŸa aŸájna Galileeya î Jesús,
éehua mu tyeîtye tyúusîïj. Camú tyiŸtîj tyichaŸîïcaŸa máj

jáacuaŸnyi. TïŸquí aŸîn Jesús huoŸtajé aŸîjma î máj jamuán
jóŸujhuaŸanyaŸa. 2 AŸyáa pú tyihuóŸixaa tïjîn:

—Nyénya xaamujrityeŸ aŸmúma jimí mú tyeîtye, jiiŸnyé
puuŸrí hueica xïcáj tyoomé máj jóŸujhuaŸn nya jamuán. Camú
majtá tyiŸtîj tyichaŸîï î máj jáacuaŸnyi. 3 Seican mu Ÿïmuá
curiáŸcïxï. AŸîj pú jîn tî puáŸa nyahuáŸréŸitixîŸï î juché mequée
xî tyuŸucuáŸn, camú tyoŸtáviicueŸra î juye japuá.

4 MatîŸïj mí aŸyán tyaataŸíhuoŸriŸ, tïjîn:
—¿JiiŸnyé tyîïri pej tyihuóŸcueŸtye ŸíiyeŸéŸ jóoŸ tî quée aŸtîj

jáŸché? —AŸyáa mu tyaataŸíhuoŸriŸ.
5 Aj pú i aŸyán tyíhuoŸtaŸíhuoŸriŸ tïjîn:
—¿AŸchunyi puaŸmáca xaŸîpîŸsi î pan?
MatîŸïj mí aŸyán tyaatïéxaa tïjîn:
—ArahuaŸapuáca. —AŸyáa mu tyaatïéxaa maŸîjna.
6 Aj pú i aataŸíjtacaŸ máj joojráŸse î tyeîtye a chóotaŸ. TïŸquí

jaŸatyîŸpï î pan útyeŸ aŸîjna î Jesús. Aj pú i tyámuaŸ tyaatáŸ î Dios
jimí, ajta aŸntyítaaraxï. AŸîj pú i huoŸrîŸpuïŸtye î máj jamuán

jóŸujhuaŸanyaŸa. Majtá aŸîïma, aŸîjma mu huoŸráŸïpuïŸtye î
tyeîtye.

7 Majtá mu, seican ï hueŸtyée tyíŸchaŸïïcaŸa. Ajta pú aatáhuo
î Dios jimí. TïŸquí hoŸutaŸíj máj huooŸrájtaareŸn.

8 NaijmiŸ mu tyúŸcuá. Majtá tyámuaŸ tyítyaatajúuxa. Ajta
aváŸïtzeere î pan ï tî aŸntyítaaraxï. Sicîri mu jitzé jaŸváŸjïstaŸxï
aŸîjna tî aváŸïtzeere. AráhuaŸpua sicïï pú aŸráŸa. 9 Majtá maŸîjna
î tyeîtye î máj tyúŸucua, muaŸráŸaxcaa cumu muáacua víŸraŸa.
Aj pú i aŸîn Jesús huaŸréŸitixï î tyeîtye. 10 TïŸquí atyájrá ï
baarcu jitzé, majtá î máj jamuán jóŸjujhuaŸanyaŸ. MatîŸïj mí
joŸcîj. JaŸúu mu aŸráŸa aŸájna jáŸhuaŸ tî aŸyán tyaŸrájtyapua tïjîn
Dalmanuta.

AŸîma î fariseo mu atáajhuaviiriŸ aŸîn Jesús
tyihuoŸtaséjratyeŸn î máj jîn jéŸej tyooŸtaséjra

(Mt. 16:1-4; Lc. 12:54-56)

11 MatîŸïj mí fariseo a jeŸréŸnyé, majtá jéŸen huatyóohui máj
tyéŸhuoŸ aŸîjcï î Jesús. Maatatése máj caŸnyíjraŸ jaatáŸn tî ij aŸîn
iiráŸîtzen. MaatáhuaviiriŸ tî huooŸtaséejratyeŸn î máj jîn jéŸej
tyoŸtaséjra máj nuŸu mí jîn jáamuaŸree aŸîjna tî jitzán aróocaŸnye
aŸîjna î Jesús, tî puáŸa jaŸúun joŸvéŸmeŸn aŸîjna jimí tî útyeŸ
jáaseejreŸ tî ij aŸyán huárïnyi.

12 Aj pú i aŸîn quée chéŸ huatanyú, ajta jucayáatïyiŸca.
TïŸquí aŸyán tyuŸtaxájtacaŸ tïjîn:

—¿JiiŸnyé éej nïmeŸ métyínyahuavii aŸíima ï tyeîtyeraŸ nyaj
tyiŸtîj huooŸtaséejratyeŸn î máj jîn jáamuaaŸree jóoŸ tî jáŸmaaŸcan
î nyaj jîn tyíŸmuïjhuaca?

Ajta aŸyán tyuŸtaxájtacaŸ tïjîn:
—AŸyáa nu xaa nyúŸu tyajáŸmuaŸixaatyeŸ muáŸajma, canú

tyiŸtîj amuaataséejratyeŸsi.
13 Aj pú i ahuaŸahuáŸxï î tyeîtye. TïŸquí ajtahuaŸa atyájrá î

baarcu jitzé. Aj mu mí antaacî utájnyitze pújmaŸn.

JaŸîjcï jîmeŸn huáŸnyuuca î fariseo
î máj jîn huáŸcuanamua î tyeîtye

(Mt. 16:5-12)

14 Majtá aŸîïma î máj jóŸjujhuaŸanyaŸ jamuán î Jesús, aŸî mu
yoŸhuáŸaxï ú máj yaŸráŸïŸpïn î pan máj jáacuaŸnyi. Seej muŸu
cáa tyuŸîsimaŸ aŸîjna î baarcu jitzé. 15 Aj pú i aŸyán tyihuoŸtaŸíj
tïjîn:

—XáanamuajriŸ muáŸáj. TyámuaŸ xuŸu aŸîjcï jïmeŸ î fariseo ï
máj ajnájchi î pan jitzé tîŸij huácuŸusta, seajtá aŸîjcï jïmeŸ máj
majtá ajnájchi î máj Herodes jamuán jóŸjujhuaŸanyaŸ.

16 MatîŸïj mí huatyóohui máj tyityúŸixaatyeŸn î máj jamuán
jóŸjujhuaŸanyaŸ. AŸyán tïjîn:

—AŸyáa pú aŸîjcï jîn tyuŸtaxájtacaŸ, jiiŸnyé catú pan tyichaŸîï.
17 Aj pú i jáamuaŸreeriŸ jéŸej máj yeŸé tyíxajtacaŸa. TïŸquí

aŸyán tyihuoŸtáŸixaa tïjîn:
—¿JiiŸnyé éej nïmeŸ aŸyán tyíixa aŸyáa sequée pan tyichaŸîï?

¿Nyi tzaa sequée xî yóŸitïe, caŸîn sequée xî tyíhuóŸitïïri? ¿Nyi
quée tyiŸtîj jáŸmua jitzé tásiseeri? 18 ¿Nyi tzaa sequée tyisej,
caŸîn sequée tyíŸnamua? ¿Nyi sequée jámuaaŸree? 19 ¿AŸchunyi
puáŸn sicîri aváŸïtzeere î pan tî huaŸtyáŸïtzeere nyatîŸïj
huoŸráŸïŸpïŸ î máj anxîj víŸraŸa aráŸaxcaa î tyeîtye aŸîjcï jïmeŸ ï
tî anxîvicaŸa î pan? —AŸyáa pú tyuŸtaxájtacaŸ aŸîjna î Jesús.

Aj mu mí aŸyán tyaatïéxaa tïjîn:
—TamuáamuataŸ japuan huáŸpua pú aváŸïtzeere.
20 Aj pú i aŸîn Jesús, aŸyán ajtahuaŸa tyíhuoŸtaŸíhuoŸriŸ tïjîn:
—Ajta ¿AŸchunyi puáŸn sicîri tyaŸaváŸajïstaŸxï aŸîjcï jïmeŸ ï tï

aváŸïtzeere ï pan máj tyíhuoŸcuée î máj muáacua víŸraŸa aráŸase?
Aj mu mí aŸyán tyuŸtaxáataca tïjîn:
—AráhuaŸpua sicïï.
21 Aj pú i aŸyán tyihuóŸtïéxaa aŸîjna î Jesús tïjîn:
—¿Nyi tzaa sequée xî yóŸitïe, muáaj?

Jesús pú tyahuaa ï taŸraacuunyicaŸa aŸájna u Betsaida

22 MatîŸïj mí aŸúun aŸráŸa aŸájna jáŸhuaŸ chájtaŸ tî aŸyán
tyaŸrájtyapua tïjîn Betsaida. MatîŸïj mí séej a eŸréŸnyitye tî
arácuunyicaŸa. Aj mu mí a tyaatájhuaviiriŸ aŸîjcï î Jesús tî
jaŸajtamuáreŸn. 23 TïŸquí aŸîn Jesús ajvíŸ muáajcaŸraŸn jitzé
aŸîjna î taŸarácun. JeŸrávitïŸ tî a jéejreŸ pú yooŸvíŸtî aŸájna jóoŸ
tî aŸchajtaŸ. AŸîï pú juŸïriqueŸe aŸaméjraxî a jîïsaŸn jitzé. Ajta
aŸváŸmuare. TïŸquí jaataŸíhuoŸriŸ tïjîn:

—¿Nyi hui peri má úunyee?
24 Aj pú i aŸîn î taŸarácun, antányeereacaŸ, aŸyán tïjîn:
—Ahuii, tyétyaca nu séej. Cu xaa cîyej manaŸ pueŸeen máj

má huacîŸ. —AŸyáa pú tyuŸtaxájtacaŸ aŸîjna î taŸarácun.
25 Ajta aŸîn Jesús, ajtahuaŸa pú aŸráamuare a jîïsaŸn cî

taŸarácun. AjtahuaŸa pú tyámuaŸ má tyóonyeracaŸ. PuuŸrí xaa
aŸájna icú huaŸrúj. NáijmiŸ pú tyísejracaŸa tyámuaŸ naa. 26 Aj

pú i aŸîn Jesús aataŸítyacaŸ aŸîjcï î taŸarácuunyiŸcaŸa tî nuŸu
jóŸraŸnyi î juché. Ajta aŸyán tyaatïéxaa tïjîn:

—Capaj utyáruŸpicheŸn á táŸachájtaŸ. Nyi capáj pajtá aŸtîj
ixaatyaŸ aŸíjna jïmeŸ jéŸej nyaj tyimuáahuaa.

Pedro pú aataxájtacaŸ tî nuŸu ï Jesús aŸîn pueŸeen
î tî Dios an yóŸujrasi î îpuari japuá

(Mt. 16:13-20; Lc. 9:18-21)

27 TîŸïj aŸyán tyúŸïj, áj púŸij Jesús, majtá î máj jamuán
jóŸujhuaŸanyaŸ, jaŸáa mu aŸráŸa jóoŸ tî jaŸchajtaŸnajme, aŸájna
jáŸhuaŸ jóoŸ tî aŸyán tyajaŸrájtyapua tïjîn Cesarea de Filipo.
Juye jitzé mu ájoojúŸca. TîŸïj i aŸyán tyíhuoŸtaŸíhuoŸriŸ aŸîjma
î máj jamuán joŸjujhuaŸanyaŸa tïjîn:

—¿JiŸquí metyíŸixa î tyeîtye nyéetzi jimí aŸtáqui nyaj
puéŸen nyaa?

28 Aj mu mí aŸyán tyuŸtaxájtacaŸ tïjîn:
—Seican mu aŸyán tyíxa tïjîn muáa paj paŸîn puéŸen aŸîjna î

Juan tî huáŸïïracaŸa, majtá seican aŸyán tïjîn paj aŸîn puéŸen î
Elías. Majtá séecan, aŸyán tyíxa tïjîn jaŸî paj nuŸu puéŸen sîïj tî
huatájuuriaŸcaŸ tï amíŸ Dios jitzé huatamáŸcan tyixaxaŸtaŸa.
—AŸyáa mu tyaatïéxaa.

29 TîŸïjtaŸi aŸîn aŸyán tyíhuoŸtaŸíhuoŸriŸ tïjîn:
—Ari muáŸa, ¿jiiŸnyé tyajámuáŸmitïeerasteŸ aŸataanyi nyaj

pueŸeen nyaa?
TïŸquí aŸyán tyuŸtaxájtacaŸ aŸîjna î Pedro, tïjîn:
—Muáj paj aŸîn pîrïcï aŸîjna î máj aŸyán jatamuáŸmua tïjîn

Î CïríistuŸu, î tî Dios an yóoŸrasi î îpuari japuá. —AŸyáa pú
tyuŸtaxájtacaŸ aŸîjna î Pedro.

Jesús pú jaataxájtacaŸ tî nuŸu jimuïŸnyi
(Mt. 16:21-28; Lc. 9:22-27)

30 Aj pú i aŸîn huooŸtáŸijmuejriŸ máj quée aŸtîj ixaatyaŸa.
31 TïŸquí huatyóoche tî tyihuáŸumuaŸte. AŸyáa pú tyihuóŸixaa
tî aŸîn jusîïj, î tî ajta tyáatïŸ jitzé eeráanye, aŸî pú nuŸu éehua
ajpuéetzi áŸme. Ajta tî nuŸu aŸyán tyuuxeŸvaŸ jáŸme máj quée
jaxeeŸveŸ muáajuŸ î máj Israel jitzé ajtyámaŸcan, majtá î máj
vaŸcán jîn tyítyatatyí î tyeyúu tzajtaŸ, majtá aŸîïma î máj
tyéŸyuuxacaŸa. NaijmiŸ mu nuŸu quée jaxéŸvaŸ muáajuŸ. Ajta
aŸyán tyihuóŸixaa máj nuŸu jaajeŸcatan. TîŸïj nuŸu huamîŸïn,
áj pú ijtaŸi huatarújsi hueica xïcáj jitzéŸ.

32 TyámuaŸ pú tyihuóŸixaa aŸhuoŸiŸtîeerican jïmeŸ. Ajta aŸîn
î Pedro, aŸî pú jeeráaviŸtï á aŸyee. Aj púŸij atyixáatyaraa tî nuŸu
quée aŸyán tyitóŸaŸcareŸn.

33 Ajta aŸîn ï Jesús, aŸî pú juhuaritaŸ cacháacajra.
HuoŸséerajra aŸîjma ï máj jamuán jóŸujhuaŸanyaa. Aj pú i aŸîjcï
î Pedro tyítyáŸaxï ï máj jamuán. AŸyán tïjîn:

—Aricu. AjtáraŸa ï nyée jimí, mú paj aŸyán tyíixa tîj aŸîjna
î tyiyaaruŸ. Muáa pej quée aŸyán tyíŸmuaŸtze jéŸej tî tyáaxeŸveŸ
î Dios sulu jéŸej máj tyáaxeŸveŸ î tyeîtye.

34 TïŸquí Jesús huoŸtajé aŸîjma î máj jamuán jóŸujhuaŸnyaŸa,
ajta cî tyetyé. AŸyáa pú tyíhuoŸtïéxaa tïjîn:

—Tî puáŸa aŸtîj jaxéŸvaŸ tî nyajamuán jóchaŸcanyeŸn, aŸyáa
pú tyuúuxeŸveŸ tî quée chéŸ aŸyán rïjca jéŸej tî jusîïj tyáaxeŸveŸ.
Ajta, tî puáŸa aŸtîj jóŸchaŸcanyeŸn nyajamuán, aŸyáa pú tyuúu-
xeŸveŸ tî ajpuéetzi jáŸraŸnyi juxéŸviŸraŸ jïmeŸ. Ajta tî puáŸa aŸîn
huámuïŸnyi, capú jéŸej íŸrïnyi.

35 ’AŸyáa nu tyajámuaatïéxaatyeŸsi. Tî puáŸa aŸtîj tyúuŸtye-
siŸraŸa ï tî quée jïmeŸ huámuïŸnyi, óocheŸ pú muîŸïnyi aŸîjna î
aŸtîj. JéŸej pú Ÿojreesi î juxîejnyuuŸca tî Ÿóoj júuri. Ajta, tî puáŸa
aŸtîj huámuïŸnyi aŸîjcï jïmeŸ tî oŸchacanyeŸn nyéetzi jamuán,
naŸrii aŸîjcï jïmeŸ î nyúucaraŸraŸn î Dios, aŸî pú ajtahuaŸa
huatarújsi. AjtahuaŸa pú jatoonyi î juxîejnyuuŸca tî Ÿóoj júuri.

36 ’Ajta, tî puáŸa aŸtîj tyuŸmuéŸtïn náijmiŸ tîj naŸ íiyeŸé tï
tyíisejreŸ cháanaca japuá, ¿jiiŸqui tyetyaahuïïŸre aŸîjna ï tî
jaamueŸtî tî puáŸa aŸîn yoŸreenyi î uxîejnyuŸuca tî Ÿóoj júuri?
Capú tyiŸtîj jéŸej tyeŸtyáhuïïŸree, ¿nyí quée? 37 ¿Nyi quée jéŸej
tyîïri tî huóonajnai î juxîejnyuuŸca tî ari yoóŸre aŸîjcï jïmeŸ î tî
tyíjchaŸïcaŸa? Capú aŸtzú jéŸej tyîïri, icú.

38 ’AŸyáa nu nyajtá tyajáŸmuaŸixaatyeŸ. AŸîjma ï tyeîtye,
éehua mu ootyáŸïtzee î Dios jimí. AŸyáa mu eŸen î Dios jimí
matîj aŸîïma î máj tyuŸxanaŸcïre ï Ÿíitaj jamuán.

’Tî puáŸa setyíŸtyeviŸraŸa aŸîjcï jïmeŸ máj jámuaaŸree î
tyeîtye saj nyajamuán jóŸjujhuaŸn, naŸrii máj jámuaaŸree tî
amuaráanajchi ï nyenyúuca, tî puáŸa aŸyán tyéŸtyeviŸraŸa huáaŸ
jimí, aŸyáa nu nyajtá nyáa ï nyaj nyajtá tyáatïŸ jitzé eeráanye,
nyaj nu aŸyán chaŸtá nyanaŸ tyeŸtyéviŸra náŸme jáŸmua jimí.
NyeŸtyeeviŸraŸa nu náŸme jáŸmua jimí aŸájna xïcáaraŸn jitzé
nyatîŸïj nyatahuaŸ yatanyéjsi íiyaj nî cháanaca japuá. VaŸcán
nu jîn tyiŸtyaváa náŸme jimí î Dios tî nyíyoŸpua aŸájna nyatîŸïj
yatanyéjsi huáaŸ jamuán î máj tyíhuïïreŸ ï tajapuá î Dios jimí.

TîŸïj Jesús seïquí huatoojsejratacaŸ
huáaŸ jimí î máj huéiica
(Mt. 17:1-13; Lc. 9:28-36)

9 1 Ajta aŸyán tyihuóŸixaa tïjîn:
—AŸyáa xaa nyúŸu tiŸjaŸyájna, aŸyáa nu tyajáŸmuaŸixaatyeŸ.

Seican î máj ye huatyóŸuu ŸíiyeŸéŸ, aŸî mu quée xî cuiŸnyi asta
manaŸ quée anaquée jaaséj tîŸïj yatanyé î Dios tîŸij tyuuŸtaŸíjta
íiyaj nî cháanaca japuá aŸîjcï jïmeŸ î jumuáreraŸa jïmeŸ.

2 TyoomáŸca aŸchú cumu arásevi xïcáj, áj púŸij aŸîn ï Jesús
an joŸojnyéj jîri japuá. AŸîjme pú joŸvíŸtï aŸîjcï î Pedro, ajta cî
Jacobo, ajta cî séej, aŸîjcï î Juan. Ajta jéŸen seïquí huooruu
aŸîjna, a mu joŸnyéjnyeŸricaŸa. 3 TyátatzarisimaŸ pú jîn sejriaŸcaŸa
aŸîjna î Jesús. TyámuaŸ pú tyuŸtyácueinariaŸcaŸa î cîïxuriaŸraŸn.
AŸyáa pú sejriaŸcaŸa tîj séeri. Iiyan nî cháanaca japuá, capú
maŸa aŸtîj tî jaayíŸtïn tî cîïxuri tyuuŸjoŸsin tîŸij aŸyán tyíŸcuee-
naviŸi jáŸraŸnyi. 4 Majtá aŸîjma huaséj aŸîjna î Elías ï tïŸríi jáŸtyee
jaxájtacaŸ î Dios jitzé huatamáŸcan, ajta aŸîjcï î Moisés tyaaca.
AŸîï mu náijmiŸ tyíxaajtacaŸa aŸîjcï jamuán î Jesús.

5 Aj pú i aŸîn î Pedro, aŸyán tyaatïéxaa aŸîjcï î Jesús. AŸyán
tïjîn:

—Maeestru. XáŸpuïŸn pú náa tyaj yá huatyóŸuu íiyeŸé.
TyicheŸ hueicaca huataahua ï ïnáamua. Sîïj tî muéetzi muaŸari,
ajta séej aŸîjcï î Moisés, ajta î séej aŸîjcï î Elías. —AŸyáa pú
tyuŸtaxájtacaŸ aŸîjna î Pedro.

6 JiiŸnyé aŸîïma î máj jamuán jóŸjujhuaŸanyaŸ î Jesús
metyuuŸtátzïn huápuïŸ. Ajta aŸîn Pedro, capú jéŸej ŸoŸtámityeera
jéŸej tî yeŸé tyuuŸtaxáj. 7 TïŸquí jéetïri aŸcáviŸrixï huáaŸ japuá.
HuaaŸ tzajtaŸ pú rájrupi. Aj mu mí jáanamuajriŸ tî aŸtîj aŸyán
tyuŸtaxájtacaŸ, tïjîn:

—AŸii pú nyiyóoj puéŸen î nyaj jachóŸveŸ. XaanamuajriŸ
aŸîjcï. —AŸyáa pú tyuŸtánamuajrii.

8 MatîŸïj huanyéenyeŸriaŸra náijmiŸqueŸ, capú chéŸ áŸtïïtaca.
AŸîï puŸu á joŸtyávaacaŸa huáaŸ jamuán aŸîjna ï Jesús. Aj mu mí
joŸcîj.

9 MatîŸïj ajéŸcajúŸcaŸa, aŸî pú tyíhuoŸíjca aŸîjcï jïmeŸ máj
quée aŸtîj ixaatyaŸa jéŸej máj tyiŸtîj tyuuŸséj, jiiŸnyé seican mu
nuŸu aajéŸcatan aŸîjna tî ajta tyáata jitzé ajtyámaŸcan. TîŸïj nuŸu
huamuîŸn, áj pú nuŸu ijtaŸi huatarújsi. Aj pú nuŸu i huatïŸïriitari
máj yoŸxáatajraŸnyi.

10 AŸîj mu jîn, avíitzi jîn tyíxajtacaŸa jéŸej máj tyuuŸséj.
AŸyáa mu tyúŸihuoŸracaŸa jéŸej tî huatóomuaa aŸíjna tî jîn aŸyán
tîŸïjtahuaŸa nuŸu huatarún î tî ímuîŸïnyi. 11 Aj mu mí aŸyán
tyaataŸíhuoŸriŸ î Jesús tïjîn:

—AŸîïma î máj tyéŸyuuxaca, ¿jiiŸnyé éej nïmeŸ aŸyán tyíixa
tî anaquée yá nuŸu uveŸnyejsi aŸîjna î Elías?

12 Aj pú i aŸyán tyihuóŸixaa tïjîn:
—AŸyáa xaa nyúŸu tiŸjaŸyájna. AŸîjna ï Elías anaquée pú

aŸîn má jáŸvéŸmé. AŸîï pú náijmiŸ atyíjajcuareŸn. Nyajtá nyaa,
nyicheŸ aŸtzú tyajamuaataŸíhuooŸ. ¿JiiŸnyé tyáaxaa î yúuxari
jitzé aŸîjcï jïmeŸ ï nyaj nyajtá tyáata jitzé eeráanye? AŸyáa pú
tyéŸmé nyaj nuŸu éehua ajpuéetzi náŸme. Majtá nuŸu nyaŸaxáa-
huariŸra muáajuŸ.

13 ’AŸyáa nu tyajáŸmuaŸixaatyeŸ. PuuŸrí uvéŸene aŸîjna î Elías.
PuuŸrí aŸyán tyaŸróoŸaste Ÿej tî yeŸé tyéeŸyuusiŸhuacaŸ aŸîjna
yúuxari jitzé. Seican mu aŸyán jéŸej puáŸa áaŸuure jéŸej máj
yeŸé tyáaxeŸveŸ. —AŸyáa pú tyuŸtaxájtacaŸ aŸîjna î Jesús.

Ajta jóŸrá aŸîjma jamuán, aŸîjna î Pedro, ajta î Jacobo, ajta
aŸîjna î Juan.

Jesús pú tyáahuaa î paŸrïŸï tî tyiyaaruŸ
tzájtaŸn ú sejriaŸcaŸa

(Mt. 17:14-21; Lc. 9:37-43)

14 MatîŸïj a jeŸréŸnyé jóoŸ má éŸej eŸenyacaŸa î seican î máj
Jesús jamuán jóŸjujhuaŸanyaŸ, matîŸïj mí huoŸoséj máj éehua
aŸtyuusïïriaŸcaŸa î tyeîtye huáaŸ jamuán aŸîjma î séeca. AŸîjma
mu majtá huaséj î máj tyéŸyuuxaca ï tyeyúu tzajtaŸ. AŸîï mu
aŸyán tyúŸihuoŸracaŸa. Majtá mu tîn nyínyuŸcacucaŸa. 15 Majtá
aŸîïma î tyeîtye, matîŸïj jaaséj aŸîjcï î Jesús, éehua mu huatóo-
tyamuaŸave. MatîŸïj mí jotyáŸhuaachacaŸa jimín mej mí
jaatatyójtyeŸn.

16 TïŸquí aŸîn aŸyán tyíhuoŸtaŸíhuoŸriŸ tïjîn:
—¿TyiŸtányi jîn see tyúuŸihuoŸ?
17 Aj pú i sîïj tî joŸtyávaacaŸa huáŸ tzajtaŸ, aŸî pú aŸyán

tyuŸtaxájtacaŸ tïjîn:
—Maeestru, aŸyáa nu javéŸviŸtî î nyiyóoj, tyiyaaruŸ tî tzájtaŸn

úseejreŸ. AŸîjna î tyiyaaruŸ, aŸî pú quée atáŸca tî huatányuunyi,
18 jiiŸnyé aŸnáj tî naŸa tî aŸîn tyiyaaruŸ ájviiviŸ, ajta jeŸtarïeesi
a chóotaŸ. Ajta éehua eejcueemuxaŸriaŸ áŸayiŸi aŸíjna î páŸarïŸï.
Ajta ancuroojcïŸmáa î jutaméj jïmeŸ. Ajta huatyécïyaaxarixïŸsi
î jutzájtaŸ. NuuŸri huoŸtahuaviiriŸi î máj muéetzi jamuán
jóŸjujhuaŸn máj aatamuárityeŸn aŸîjcï î tyiyaaruŸ. Ma majtá
aŸîïma, camú jaaŸíitïhuaŸ muáŸrá. —AŸyáa pú tyaatïéxaa aŸîjna
î aŸtîj.

19 Aj púŸij aŸyán tyúŸtanyú aŸîjna î Jesús, tïjîn:
—¿Nyi tzaa sequée jaayíŸtïn muáŸáj? ¿Nyi sequée xîï

tyáŸtzaahuatyeŸ? ¿AŸchunyi puáŸn nyínyiŸraŸa juxeŸveŸ nyaj
jáŸmua jïmeŸ huáviicueŸreŸn sej si huóoŸitïïrïtyeŸn? —AŸyáa pú
tyuŸtaxájtacaŸ aŸîjna î Jesús.

Aj pú i aŸyán tyuŸtaŸíjtacaŸa tïjîn:
—Mé seŸeveŸviŸtï mú páŸrïŸï.
20 Aj mu mí aa yeŸveŸviŸtï. Ajta aŸîn î tyiyaaruŸ tî tzájtaŸn u

sejriaŸcaŸa î páŸarïŸï, tîŸïj aŸî huaséj î Jesús, aŸî pú jaatacáŸtzïj
î paŸrïŸï. Aj pú i eetáve a chóotaŸ. TïŸquí pú tahuáïŸtzï,
eejcuéemuxaŸriaŸ.

21 Aj pú i Jesús aŸyán tyaataŸíhuoŸriŸ aŸîjcï î táatajraŸn î
paŸrïŸï tïjîn:

—¿AŸchunyi ari áŸtyee tî aŸyán tyáŸuure?
Ajta aŸîn táatajraŸn, aŸyán tyúŸtanyú tïjîn:

—Tîj naŸa tyípaŸarïŸïstacaŸa. 22 Ajta aŸîjna î tyiyaaruŸ tî
tzájtaŸn ú sejriaŸcaŸa, éehua pú an youŸtyájïpua taij tzajtaŸ, ajta
jaatáŸ tïŸíj jaajéŸca. Tî puáŸa peyiŸtïhuaŸn pej tyáahuaatyeŸn,
táŸncuŸvajxïŸ, pajtá taatyáhuïïreŸn. —AŸyáa pú tyuŸtaxájtacaŸ
aŸîjna táatajraŸn.

23 Aj pú i Jesús aŸyán tyaatïéxaa tïjîn:
—NáijmiŸ pú tyîïri jimí î tî tyáŸtazaahuatyeŸ.
24 Aj pú i aŸîn táatajraŸn î paŸrïŸï aŸyán tyíhuóoyiinyacaŸ

tïjîn:
—NetyaŸtzaahuatyeŸ nyaa. NaatáhuïïreŸe nyataŸaj éetzeŸ

tyaŸntzaahuatyeŸn. —AŸyáa pú tyuŸtaxájtacaŸ.
25 Aj mu mí já véjriŸ joŸréŸnyé éehua î tyeîtye muahuáa-

chijsimaŸ. TîŸïj aŸîn Jesús huoŸoséj, áj púŸij ŸajtyáŸaxî cî tyiyaaruŸ
tî páŸrïŸï tzajtaŸ u sejriaŸcaŸa. AŸyán tïjîn:

—Muáa tyiyaaruŸ, pej quée jityájnamua, pej quée
atányuuve, aŸyáa nu tyíŸmuaŸijtyeŸ, paj aatátoonyi mú paŸrïŸï.
Capáj chéŸ tzájtaŸn utyáruŸpicheŸn.

26 Aj pú i huajíjhuacaŸ aŸîjna î tyiyaaruŸ. TyámuaŸ pú tyata-
cáŸtzïj aŸîjcï î páŸarïŸï caŸnyín jïmeŸ. Aj púŸij jiirájrá î tzájtaŸn.
Ajta aŸîn î paŸrïŸï, aa puŸu quí joŸqueŸtï áŸraa. Cuxaa tî huamuîŸ.
AŸîj mu jîn aŸyán tyíŸmuaŸajca î tyeîtye tî nuŸu huamuîŸ. 27 Ma
ajta quée capú. Jesús pú ajvíŸ muáajcaŸraŸn jitzé. Aj púŸij
jaŸríáj. TïŸquí huatyéechaxï aŸîjna î páŸarïŸï. Aj mu mí joŸcîjxï
náijmiŸ.

28 TïŸquí Jesús chiŸtá utyájrupi, majtá î máj jamuán
jóŸujhuaŸnyaŸa. MatîŸïj mí avíitzi jîn tyaataŸíhuoŸriŸ aŸîjcï Jesús,
aŸyán tïjîn:

—¿JiiŸnyé éej nïmeŸ tyaquée jaaŸíitïhuaŸ táŸra tyaj aŸyán
tyaatamuárityeŸn aŸîjcï î tyiyaaruŸ tî tzájtaŸn ú sejriaŸcaŸa?

29 Aj pú i Jesús aŸyán tyihuóŸixaa tïjîn:
—SiaŸa aŸyán tyaatamuárityeŸn aŸîjcï tiyaaruŸujraŸa, aŸyáa

pú tyúuxeŸveŸ saj aatáhuoonyi î Dios jimí, seajtá juŸítziŸvaŸ.

Jesús pú ajtahuaŸa jaataxájtacaŸ tî nuŸu muïŸnyi
(Mt. 17:22-23; Lc. 9:43-45)

30,31 MatîŸïj mí joŸcîj. JaŸáa mu aŸáraŸa aŸájna jáŸhuaŸ u
Galileeya. Ajta aŸîn î Jesús, aŸî pú tyihuáŸamuaŸtyahuaŸa avíitzi
jïmeŸ î máj jamuán jóŸjujhuaŸanyaŸ. AŸyáa pú aŸîjna jîn huarîj
jiiŸnyé capú jaxeŸvaŸcaŸa máj jáamuaaŸree î tyeîtye jóoŸ tî jéŸej
Ÿeen. AŸyáa pú tyihuáŸixaatyaŸcaŸa tî nuŸu aŸtîj jïmeŸn

tyuŸtátuiireŸsi aŸîjna tî ajta tyáatïŸ jitzé eeráanye aŸîïma jimí î
tyétyaca. Aj mu nuŸu mí jaajeŸcatan. Ajta hueica xïcáj jitzé pú
huatarújsi, júuri pú nuŸu ajtahuaŸa táŸmé.

32 Majtá aŸîïma î máj jamuán jóŸujhuaŸnyaŸa, camú yoŸityée
muáŸrá jéŸej tî tyihuáŸixaatyaŸcaŸa. Majtá tyiŸitziîïnyaŸacaŸa.
Camú jójcaŸanyacaŸa máj aatáhuavii tî huoŸtïéxaatyeŸn tyámuaŸ
náa jahuoitïérican jïmeŸ. MatîŸïj mí joŸcîj.

JîmeŸn î aŸtîj tî nuŸu éetzeŸ juxeŸveŸ î Dios jimí
(Mt. 18:1-5; Lc. 9:46-48)

33 JaŸáa mu aŸaráŸa jáŸhuaŸ chájtaŸ tî aŸyán tyaŸrájtyapua
tïjîn Capernaum. MatîŸïj mí chiŸtá joŸtyájrupi. Aj pú i Jesús
aŸyán tyíhuoŸtaŸíhuoŸriŸ tïjîn:

—¿TyiŸtányi xúŸihuoŸracaŸa aŸájna juye jitzé?
34 Capú sîïj huatanyú, jiiŸnyé mú tyeviŸraŸcaŸa aŸîjcï jïmeŸ

máj tyúŸihuoŸracaŸa aŸîjcï jïmeŸ tïjîn aŸtaanyi éetzeŸ juxeŸvaŸ
táŸmé. 35 Aj pú i an jooyíjxï aŸîjna î Jesús. TïŸquí huoŸtajé î máj
tamuáamuataŸ japuan huáŸpuaaráŸase. AŸyáa pú tyihuóŸixaa
tïjîn:

—Tî puáŸa aŸtîj aŸyán tyaŸranajchi tî aŸîn puéŸenyeŸn tî éetzeŸ
vaŸcán jîn tyityáavaca, aŸî pú tyúuxeŸveŸ tî aŸîn puéŸenyeŸn tî
éetzeŸ cîleenyaŸcan jîn tyityávaaca. TyúuxeŸveŸ tî huoŸtyáhuïï-
reŸn náijmiŸcaa î tyeîtye.

36 Aj pú i páŸarïŸï áj joŸvíŸtï. A jéeŸtaŸ yoŸtáraa jóoŸ a máj
ajtyáŸca î séeca. Aj pú i ŸaŸvéŸvii î muŸúuraŸn jitzé. TïŸquí aŸyán
tyiŸhuóŸtïéxaa tïjîn:

37 —Tï puaá aŸatï jaŸancureŸeviŸitïn nyéetzi jitzé huatamáŸcan
séej ï páŸarïŸï tï jaíjna, aŸîjna tyevijraŸ ajta pú nyechaŸîj ï nyéetzi.
Ajta aŸïn î tyevijraŸ, capú nyéetzi naj nancureŸeviŸtï sulu aŸïj pú
ajta jancureŸeviŸtï ï Dios, ï tï nyojoŸtaŸítyacaŸa nyaj yatanyén.

JîmeŸn aŸîjna tî quée ta jimí nyuu, aŸî pú
nuŸu ajta ityájma jitzé ajtyámaŸcan

(Lc. 9:49-50; Mt. 10:42)

38 Ajta aŸîjna î Juan, aŸî pú aŸyán tyaatïéxaa aŸîjcï î Jesús
tïjîn:

—Maeestru, séej tu huaséj tî huaŸmuarityaŸcaŸa anyúu-
caritzeŸ jïmeŸ î tyiyaaruŸ î máj huáaŸ tzajtaŸ sejriaŸcaŸa î tyeîtye.
AŸîj tu jîn aatáŸijmuejriŸ tî quée aŸyán rïjca, jiiŸnyé capú
jóŸchaŸcanyaŸa tajamuán. —AŸyáa pú tyaatïéxaa aŸîjna î Juan.

39 Aj pú i aŸîn Jesús aŸyán tyíhuoŸtïéxaa tïjîn:
—Caxú aŸyán tyéŸimuejra. Tî puáŸa aŸtîj aŸyán rïjca î máj jîn

jéŸej tyoŸtaséjra, aŸîjna î aŸtîj aŸïj pú xaa jóŸchaŸcanyaŸa táŸmé
nyajamuán. Ajta aŸîn, capú aŸnáj jéŸej puáŸa tyínyaxáata táŸmé.
40 Tî puáŸa aŸîjna î aŸtîj quée tajïmen nyuuca, aŸî pú xaa tahuïïreŸ
ityájma. 41 AŸyáa nu xaa nyúŸu tyajáŸmuaŸixaatyeŸ, aŸtîj tî naŸa,
tî puáŸa aŸîn cî ca tyajamuaatáŸn î jájtyi sej huayeŸ aŸîjcï jïmeŸ
siaj nyajamuán jóŸjujhuaŸn, Dios pú xaa tyaatanájchityeŸesi
aŸîjcï î aŸtîj.

JaŸïjcï jïmeŸ î tï puéetzii ï tï jootyáŸïtzeereŸn î Dios jimí
(Mt. 18:6-9; Lc. 17:1-2)

42 Ajta aŸyán tïjîn:
—NaŸarí puáŸa aŸtîj tî naŸa, tî puáŸa aŸîn î aŸtîj caŸnyíjraŸ

ataŸn tï jéŸej puáŸ tyiŸtyuuchaŸïi caŸnyíjraŸ cî paŸrïŸï tî cîléŸn, tî
ajta naŸtzaahuatyeŸ nyéetzi tîj aŸíjna, éeŸcá pú puéejtzi jitzán
huataséejreŸsi aŸîjcï î aŸtîj. Náa pú éetzeŸ tî puáŸa anaquéecan
má acáveraŸ î tyetyé tî veŸée, ï máj jïn tyíŸtïïxïca majtá jéŸen
jatyájreenyi ï jáataŸ.

43 ’MatîŸïj jootyáŸïtzeereŸ î Dios jimí, seican mu aŸyán jujitzé
tyípuaŸrityeŸ. AŸyáa nu tyímuaŸixaatyeŸ, tî puáŸa aŸyán jitzán
tyojpuáŸrityeŸn î jumuaacaŸ aŸîjcï jïmeŸ î pej quée xáŸpuïŸn
huarîj ï Dios jimí, aŸyáa paj huárïnyi. PeŸentyivéijche aŸmuáacaŸ,
pej pí séej panaŸa ajta muáacaŸ aŸuun oŸtyáŸïtzeereŸn aŸájna tî
jáaseejreŸ î Dios, aŸájna pej júuri puaŸmé jimín. NaŸarí pequée
aŸyán huárïnyi, huaŸapuáca paj jîn u joŸtyárutyi î aŸmuáacaŸ
aŸájna jáŸhuaŸ jóoŸ paj aŸntyipuáŸri, jóoŸ tî quée áŸïŸïri ï tî joŸjéŸca
cî taij. 44 JaŸáa mu quée cuiŸnyi î chuŸinúu î majmuáa cïjmá
muáaŸjuŸ. Capú ajta aŸnáj áŸmuïŸnyi î taij.

45,46 ’NaŸarí tî puáŸa aŸyán jitzán petyuŸpuáŸrityeŸ muaŸîïca
aŸîjcï jïmeŸ î pej ootyáŸïtzeere î Dios jimí, aa pú ajta muaatyá-
huïïŸre paj jaŸntyivéjche muaîïca. JéŸca pú muaatyáhuïïŸre
paj muáa aŸán jotyáŸïtyzeereŸn séej panaŸa ajta îïca aŸájna tî
jáaseejreŸ î Dios. NaŸarí tî puáŸa pequée aŸyán huárïnyi, aŸmá
papuŸ jóŸmé jóoŸ tî Dios an mujoŸtyáreesi jóoŸ tî áŸtaa. Capú
tyimuaatyáhuïïre paj huaŸpuáca ajta Ÿïïca aŸán póomeŸn aŸájna
jóoŸ tî quée aŸnáj oŸtáj ïŸriitari paj oŸjéŸca î taij, aŸájna jóoŸ máj
quée aŸnáj jáŸcuiŸnyi î chuŸinúu î máj muaacïŸmá muáajuŸn.
Capú ajta aŸnáj áŸmuŸïnyi î taij.

47,48 ’NaŸarí tî puáŸa muaŸjîïŸsijitzé pej tyuŸpuáŸrityeŸ aŸîjcï
jïmeŸ î pej quée xáŸpuïŸn huarîj î Dios jimí, eetátïchi. JéŸca
pú muaŸjïïsi tyimuaatyáhuïïre paj pí aŸyán tyoŸtyájrutye séej
jïmeŸ muaŸjîïsi aŸájna chájtaŸ jóoŸ tî tyajáŸijta î Dios. Ajta,
capú tyiŸtîj jéŸej tyimuaatyáhuïïŸre paj huaŸpuáca árajîŸsíjmáŸ
aŸúun joŸtyájrutye tî puáŸa aŸyán ŸeŸnyaŸ aŸáa pú mújoorési
aŸájna aá tï áŸtaa, jóoŸ máj quée aŸnáj jáŸcuiŸnyi î chuŸinuú ï
máj muaacïŸmá muáajuŸn, ajta capú aŸnáj áŸmuïŸnyi î táij.

49 ’AŸyáa nu tyajáŸmuaŸixaatyeŸ. NejmiŸi xu ajpuéetzi
xáajuŸn muáaŸa, mu siaj nyajamuán jóŸjujhuaŸn sej si aŸyán
tyíŸtyeetyáŸ ïtzeereŸn tyámuaŸ náa juhuaŸéŸenyaŸ î jutzájtaŸ.
50 AŸyáa pú tyíhuïïreŸ aŸîjna î unáj tîj tyiŸtîj tyícacare. Ajta,
tî puáŸa huatyájruŸna aŸîjna î unáj tîŸïj rájxîŸïnyi î táŸancaca,
jiiŸnyé Ÿóoj tyîïri tîŸij ajtahuaŸa ancacáa jáŸraŸnyi. Capú chéŸ
jéŸej tyîŸri. AŸijna ï nyúucari ï nyaj aŸmuaŸixaatyeŸ, aŸyáa
pú chaŸtá tyíŸhuïïreŸ jáŸmua tzajtaŸ tîj î unáj. ChéŸ aŸuun
amuájcacare jáŸmua tzajtaŸ tî ij tyámuaŸ jamuáŸuure. TyámuaŸ
xuŸ î jutzájtaŸ. TyámuaŸ xu siajta aŸhuoomuaŸrá sianaŸa ï
jamuaxáŸa tyeîtye.,910

JîmeŸn î máj huatóoto î máj náijmiŸ
jóŸjujhuaŸanyaŸ

(Mt. 19:1-12; Lc. 16:18)

10 1 Jesús pú iirájrá aŸájna î Capernaum. TïŸquí aŸuun
aŸráŸa aŸájna jáŸhuaŸ Jerusalén. Ayuu pú pújmaŸn

jóŸchaŸcanyaŸa yú jitzé î játyaŸna jitzé î Jordán. Majtá huaŸa
mu tyúusîïj î tyeîtye jóoŸ tî joŸtyávaacaŸa î Jesús. Ajta aŸî pú
jéŸen huatyóoche tî tyihuóoŸmuaaŸtye jéŸej tî ari tyeyíiŸtïihuaŸ.
2 Aj mu mí séecan ajeŸréŸnyé. Fariseo mu puéŸen aŸîïma. AŸîï
mu tyíŸtyesaŸcaŸa máj aŸyán caŸnyíjraŸ tyaatáŸn aŸîjcï ï Jesús tî
ij iiráŸîtzen. AŸîj mu jîn aŸyán tyaataŸíhuoŸriŸ tî puáŸa nuŸu aŸîn
aŸyán tyitáŸcaŸreŸn tî aŸtîj má juuréenyi î juŸîï. 3 Aj pú i aŸyán
tyihuóŸtïéxaa tïjîn:

—¿TyiŸtájnyi amuaataŸíj aŸîjna î Moisés tyaaca?
4 Aj mu mí aŸyán tyaatïéxaa tïjîn:
—AŸî pú hui Moisés tyuŸtáŸ tî yúuxari jaatapíjtyeŸ î tî jîn

aŸtîj má úureenyi î juŸîï. —AŸyáa mu tyuŸtaxájtacaŸ.
5 TïŸquí Jesús aŸyán tyihuóŸtïéxaa tïjîn:
—AŸij xu puáŸa tyéejtyó î jutzájtaŸ. Moisés pú tyuŸtáŸ tî aŸtîj

má úureenyi î juŸîï. AŸîï pú xaa aŸyán yúuxari aatapíjtyeŸn pero

capú aŸyán tyaatáŸ juxéŸviŸraŸ jïmeŸ. AŸii puŸu éej nïmeŸ huarîj
aŸîjna jiiŸnyé aŸyáa xu tyaaxéŸvaŸcaa sianaŸa jujîïmuaŸ.

6 ’Ma ajta, tîŸïj Dios jaatyátaahuacaŸ î cháanaca tyajapuán
yen seejreŸ, “aŸî pú nuŸu aŸîjma huátaahuacaŸa î tyáata
jamuán î Ÿíitaj”. 7 “AŸîj pú jîn aŸîn tyáatïŸ má huóohuaŸxïjsi
î juhuóojsimuaŸ. JuŸîj pú nuŸu jamuán joŸtyaváa jáŸme. 8 MatîŸïj
mí aŸyán éenyaŸ muáajuŸn máj huáŸpua, cumu sîïj puŸu î tyévij”.
Camú chéŸ huáŸpua, sulu sîïj puŸu. 9 AŸyáa nu tyajáŸmuaŸixaa-
tyeŸ. Dios pú aŸyán tyaaxájtacaŸ tî sîïj naŸa î tyévij. AŸîj pú jîn,
capú aŸyán tyeevítyeŸ siaj aŸyán má tyihuóohuaŸnan î juŸîra-
styamuaŸ yúuxari sahuoŸtapíityeŸn ï huáŸcïnastyamuaŸ. —AŸyáa
pú tyuŸtaxájtacaŸ aŸîjna î Jesús.

TïŸquí jóŸrá, majtá î máj jamuán jóŸujhuaŸnyaŸa. 10 MatîŸïj
tahuaŸ mí chiŸtá ajoŸtyájrupi, majtáhuaŸa mu aŸyán tyaataŸí-
huoŸriŸ aŸîjcï jïmeŸ î yúuxari tî jîn aŸtîj juŸîï má úureenyi. 11 Aj
pú i Jesús aŸyán tyihuóŸtïéxaa tïjîn:

—Tî puáŸa aŸtîj juŸîï má úureenyi, aŸî pú juxánaŸcïreŸ tî puáŸa
ajta jéŸen séej ancuréŸviŸtï î Ÿíitaj. AŸîj pú jîn ootyáŸïtzeereŸsi
jimín î juŸîï î tî má uuréejsi. 12 NaŸarí tî puáŸa íitïŸ jucîn má
úureenyi, aŸî pú ajta juxanaŸcïreŸn tî puáŸa ajta jéŸen séej
antyánaxca î tyáata. AŸîï pú ajta ootyáŸïtzeereŸsi jimín î ucîn
î tî má uuréejsi.

Jesús pú tyámuaŸ huóŸruu î tïŸríi
(Mt. 19:13-15; Lc. 18:15-17)

13 MatîŸïj mï tïŸríi ayeŸvéviŸtïche î Jesús tîŸij huaŸajtamuáreŸn.
Aj mu mí maŸîjna î máj Jesús jamuán jóŸjujhuaŸanyaŸa, aŸî mu
huoŸtáŸijmuejriŸ î tïŸríi máj nuŸu quée ahuajaŸvéŸviŸtïjcareŸn.

14 TîŸïj ï Jesús huoséj jéŸej mej yeŸé rïjca, áj pú i huata-
nyúŸcacaŸ. TïŸquí aŸyán tyihuóŸtïéxaa tïjîn:

—MicheŸ yaj huaŸvéŸnyejtyeŸn mú tïŸríi nyée jimí. Matîj
manaŸ puaaŸmá î máj óocaŸnye tî Dios tyihuoŸtaŸíjtyeŸn, náijmiŸ
mu aŸyán eŸen matîj i tïŸríi. AŸîj nu jîn aŸyán tyajáŸmuaŸixaatyeŸ.
Caxú huáŸijmuejra. 15 AŸyáa xaa nyúŸu tyijaŸyájna. Náa pú
huáŸase mu tïŸríi tî tyihuoŸtaŸíjtyeŸn î Dios. Tî puáŸa aŸtîj jáxeŸvaŸ
tî joŸtyájrutye aŸájna jóoŸ tî Dios tyéjéŸijta, aŸyáa pú tyúuxeŸveŸ
tî aŸyán chaŸtá naŸa tyáaxeŸvaŸ tî tyaataŸíjtyeŸn î Dios tîj sîïj
paŸrïŸï, mu tî aŸyáa seejreŸ. NaŸarí quée, capú joŸtyárutyi aŸájna
aŸîjna î aŸtîj. —AŸyáa pú Jesús tyuŸtaxájtaca.

16 Aj pú i aŸîn Jesús tyámuaŸ aatáŸa ï tïŸríi matîŸïj ajtyá-
xïïriaŸcaŸa. Aj pú ij xaxuŸijcaa pú tyíŸtïjcïï ï jujitzé. Ajta
huaŸváŸmuïhuaŸa, ajta aatáhuo î Dios jimí tîŸij aŸîn huóŸchaŸîn.
TïŸquí jóŸrá aŸîjna î Jesús.

Tyamuée tî chíjtyaanyiŸ pú tyuŸtaxájtacaŸ jamuán î Jesús
(Mt. 19:16-30; Lc. 18:18-30)

17 TîŸïj Jesús ari iiramáŸca, sîïj pú aveŸeréŸnye, tyámuaŸ
tyuŸtïéechijsimaŸ. Aj pú i tyítunutacaŸa véjriŸ cî Jesús jimí.
TïŸquí aŸyán tyaatajé tïjîn:

—Maeestru, nyáa nu jámuaŸree pej tyámuaŸ tyiŸtyevi.
¿TyiŸtányi juxeŸveŸ tî jaŸyántyináacïŸtyi nyaj júuri naŸraŸnyi î
Dios jimí tîj naŸ jusen cïmeŸ matîŸïj eetácïïnye ï chóotaŸ î mej
merí huácuii?

18 Aj pú ij Jesús aŸyán tyaatïéxaa tïjîn:
—¿JiiŸnyé éej nïmeŸ aŸyán petyínyaxa aŸyájna tïjîn nyaj

tyámuaŸ tyítyevi? Sîïj puŸu seejreŸ tî tyámuaŸ tyítyevi, aŸï pú aŸîn
puéŸeen î Dios. 19 Muáa pej peri juŸmuaŸree jéŸej tî tyuŸtaŸíjtacaŸa
î Dios. AŸyáa paj eenyeŸ: “Capáj axanaŸcïriaŸ.” AjtahuaŸa sîïj,
aŸyán tïjîn: “Capáj tyítyacuiŸcareŸn.” AjtahuaŸa sîïj tî aŸyán tïjîn:
“Capáj tyíŸnahuaŸ.” Ajta sîïj tî aŸyán tïjîn: “Capáj aŸtîj huéeŸtzi
taavijriaŸ.” Ajta aŸyán tïjîn: “Capáj aŸtîj ucáaŸtza.” Ajta aŸyán
tïjîn: “PáŸtzahuatyeŸe aŸtáata, pajtá aŸnáana.” AŸii pú aŸîn
pueŸeen î tî jaŸíjta î Dios.

20 Aj pú i aŸîn aŸtîj aŸyán tyaatïéxaa tïjîn:
—Maeestru, jïmeŸn î paj pouchán jaataxájtacaŸ, náijmiŸ nu

jîn tyáŸastye ï nyúucari nyatîj nyanaŸ tyuŸvéŸse.
21 TîŸïj jaaséj, tyámuaŸ pú tyoŸtóomuaŸ î jutzájtaŸ aŸîjna î

Jesús. Aj pú i aŸyán tyaatïéxaa tïjîn:
—TyiŸitî pú Ÿóoj muaŸïtziityeŸ pej quée xu jîn tyaŸráŸaste.

Aricu. NáijmiŸ tyuŸtó î paj tyíjchaŸï. PataŸaj huoŸríaŸn î túmii î
máj ajpuéetzi tyéŸviicueŸ. Tî puáŸa aŸyán puáarïnyi, éehua paj
aŸancuráŸasi aŸájna jáŸhuaŸ î tajapuá. ChíjtyaanyiŸ pej puéenyaŸa
puaŸmé aŸájna tî jáaseejreŸ î Dios. Ajta, pataŸa mu aŸrájraŸnyi
pej pí nyáa jamuán jóŸchaŸcanyeŸn.

22 TîŸïj jáanamuajriŸ aŸîjcï î nyúucari, tïŸquí utyárupi î
xaamújriraŸ ï tzájtaŸn jiiŸnyé éehua pú tyíjchaŸïcaŸa. TïŸquí jóŸrá
aŸîjna î aŸtîj.

23 Aj pú i Jesús juhuáritaŸ ooréŸnyeeriaŸcaŸ. Ajta aŸyán
tyihuóŸtïéxaa î máj jamuán jóŸjujhuaŸanyaŸ tïjîn:

—TyámuaŸ pú tyihuáŸtyesiŸhuaŸtyeŸ máj ï uŸtyájrutye aŸájna
tî jáaseejreŸ î Dios î chíjtyaanyiŸ. —AŸyáa pú tyíŸhuoŸtïéxaa
aŸîjna î Jesús.

24 Aj pú i utájrupi î huáŸ tzajtaŸ aŸîjma î máj jamuán
jóŸjujhuaŸanyaŸ aŸîjcï jïmeŸ jéŸej tî tyuŸtaxájtaca aŸîjna î Jesús.
AjtahuaŸa aŸyán tyihuóŸtïéxaa tïjîn:

—NyiyóojmuaŸ, tyámuaŸ pú tyihuáŸtyesiŸhuaŸtyeŸ î máj
éehua tyíjchaŸï. Eéhua pú huáŸ jitzé tyúuxeŸveŸ î máj cáj
tyíchaŸïj. AŸîj pú jîn huáŸtyesiŸhuatyeŸ máj aŸúun joŸtyájrutye
aŸájna tî jáaseejreŸ î Dios. 25 Capú xaa nyúŸu aŸyán tyíŸtyesiŸ
taŸanájraŸnyi ï cameeyu tyiŸtîj pîŸseŸ jitzé, tîj tï puáŸa chíjtyaanyiŸ
tyuŸtatyéseŸn tî jusîïj joŸtyájrutye aŸájna tî jáaseejreŸ î Dios.

26 MatîŸïj jáanamuajriŸ, éeŸcá ïmuá jéŸej joŸtánamuajriŸi. Aj
mu mí tyítyuuŸihuoŸriŸ jujîïmuaŸ. AŸyáa tïjîn:

—Tî puáŸa aŸyán tyiŸéŸcajnïmeŸ, ¿EeŸnyaj naŸa tyîïri tï aŸtîj
aŸuun joŸtyáŸïtzeereŸn î Dios jimí? —AŸyáa mu tyíxájtacaŸa.

27 AjtahuaŸa Jesús huoséj. AŸyán tyihuóŸtïéxaa tïjîn:
—AŸîjma jimí î tyétyaca, capú xaa nyúŸu jéŸej tyîïri. Ajta,

aŸî pú jaayíŸtïn î Dios. NáijmiŸ jïmeŸ pú jimín tyîïri.
28 Aj pú i aŸîn Pedro huatyóoche tî jaatïeŸxaatyeŸn. AŸyán

tïjîn:
—¡TavástaraŸ, macuí xaa!, náijmiŸ tu tyeri tyojóŸree î tyaj

tyujchaŸïïcaŸa tyej tyi jóŸjujhuaŸnyeŸ á jamuán. —AŸyáa pú
tyaatïéxaa aŸîjna î Pedro.

29,30 Aj pú i Jesús aŸyán tyihuóŸtïéxaa tïjîn:
—AŸyáa pú xaa nyúŸu tyiŸjaŸyájna. AŸyáa nu tyajáŸmuaŸi-

xaatyeŸ, tî puáŸa aŸtîj tyiŸtîj jóŸreenyi nyée jimí, naŸrii jimín î
nyúucari tî jîn huóojajcuareŸn î Dios jimí, tyiŸtîj tî naŸa tî
jóŸreenyi, aŸî pú chatá naŸa éetzeŸ aŸncuriaŸsi tîŸïj Ÿóoj júuri
íiyaj nî cháanaca japuá. Tî puáŸa séej naŸ tyiŸtîj jóŸreenyi, aŸyáa
pú chaŸtá naŸ tyaŸncuriáŸasi aŸchú cumu anxítye tyiŸtîj tî jéŸej,
tî puáŸ áŸchiŸ, naŸrii aŸtzimuamuaŸn, naaríi cuŸutzimuájmuaŸn,
naŸrii ajúutzimuaŸmuaŸn. Ajta aŸyán huaŸncuréŸviŸtï jutyáïtyeri-
styamuaŸ, aŸîjna jutáata naŸrii aŸïjna ï junáana nusu juŸîï,
naŸriijuyóojmuaŸ. Ajta aŸïï pú aŸncuriáŸsi î chuéj ï máj japuan
huojseŸ î tyeîtye. NáijmiŸ pú tyaŸncuriáŸasi. Ajta ajpuéetzi
jáŸme. Ajta, capú aŸmún jéŸej. TîŸïj aŸuun joŸtyájrutye aŸájna tî
Dios jáaseejreŸ, Dios pú jaatáŸsi tî júuri jáŸraŸnyi jimí tîj naŸ
jusén jïmeŸ.

31 Ajta aŸyán tî jïmeŸn aŸyáa tïjîn:
—MamuŸíi î máj vivájmaŸn jîn tyítyatatyí ijíi, aŸî mu

cîléŸenyeŸn jîmeŸ tyítyatatyáa muáajuŸn. Majtá muŸiitî î máj
cîléŸenyeŸn jîmeŸn tyítyatatyí ijíi, aŸî mu vivájmaŸn jîmeŸn
tyítyatatyáŸ muáajuŸn. AŸyáa pú tyéŸmé. —AŸyáa pú
tyíhuoŸtïéxaa.

Jesús pú ajtahuaŸa aataxájtacaŸ tî nuŸu muïŸnyi
(Mt. 20:17-19; Lc. 18:31-34)

32 TïŸquí jóŸrá î Jesús, majtá î máj jamuán jóŸjujhuaŸanyaŸ.
An mu joŸcîj á áŸnaŸ Jerusalén. Ajta aŸïjna î Jesús, aŸî pú
anaquée huamáŸcaŸa. Eéhua mu jutyamuaŸvaŸcaŸa î séeca.
Majtá tyíŸtzïïïnyaŸcaŸa î máj huaŸcújtaŸ huajúŸcaŸa.

TïŸquí ajtahuaŸa Jesús huoŸtajé jujîïmeŸ. Aj pú ij huatyóoche
tî tyíhuooŸtïéxaatyeŸn jéŸej tî tyiŸtîj jáŸuuren. 33 AŸyáa pú
tyihuóŸtïéxaa tïjîn:

—CásïŸ, xáanamuajriŸ muáŸa. TuŸri ujóŸjuŸ aŸájna Jerusalén.
Sîïj pú avíitzi jïn tyuŸtátuireŸsi ï nyéetzi, ï nyaj nyajtá tyaatáŸ
jitzé eeŸráanye aŸîjma jimí î mej tyihuáŸijtyeŸ ï tyeyúu tzajtaŸ,
ajta aŸîjma jimí î máj tyéŸyuuxa. AŸîï mu tyuŸtáŸsi máj naajéŸca.
Aj mu mí aŸîïma tyuŸtátuiireŸsi aŸîjma jimí î máj séej japuá ï
chuéj jáŸmaaŸcan. 34 MatîŸïj mí naatyáxaahuariŸra muáajuŸn,
majtá naatyávajxïŸsi. Majtá naatyetzítziqueŸmuaŸxïŸsi ï íyej
nyejitzé. Majtá nyejeŸcatan. NyatîŸïj huámuïŸnyi, hueica xïcáj
jitzé nu nyajtáhuaŸ eeŸtamé huáŸ tzajtaŸ î muïŸchítye.

AŸîï mu atajhuo jéŸej máj tyáaxeŸveŸ
aŸîjna î Jacobo, ajta aŸîjna î Juan

(Mt. 20:20-28)

35 Aj mu mí já véjriŸ joŸréŸnye Jesús jimí aŸîjna î Jacobo,
ajta aŸîjna î Juan. AŸï mu aŸîïn puéŸeen yójmuaŸmuaŸn aŸîjna î
Zebedeu. MatîŸïj mí aŸyán tyaatïéxaa tïjîn:

—Maeestru, aŸyáa tu tyáaxeŸveŸ paj aŸyán huárïnyi jéŸej tyej
yeŸé tyiŸmuaatáhuaviira. —AŸyáa mu tyaatïéxaa.

36 Aj pú i Jesús aŸyán tyíhuoŸtaŸíhuoŸriŸ tïjîn:
—¿JiiŸnyé setyaaxéŸveŸ nyaj aŸyán huárïnyi jáŸmua jïmeŸ?

—AŸyáa pú tyíhuoŸtïéxaa.
37 Aj mu mí aŸyán tyaatïéxaa tïjîn:
—Ahuii, aŸyáa tu tyáaxeŸveŸ aŸájna ï xïcáaraŸ jitzé patîŸïj

yatanyéjsi ï paj taataŸíjtyeŸsi íiyaj nî cháanaca japuá. PataŸaj

taatáŸn tyaj ajcáraŸsixïŸn sîïj aŸmuáacaŸtaŸ, ajta sîïj aŸúutataŸ.
—AŸyáa mu tyaatïéxaa.

38 Aj pú i Jesús aŸyán tyihuóŸtïéxaa tïjîn:
—MuaŸáa, caxú jámuaŸree jéŸej siaj tyiŸtîj eenyeŸn huohuo.

¿Nyi aŸyán setyéŸviŸcueŸ saj ajpuéetzi xáŸraŸnyi nyatîj nyáa
tyaŸajpuéetzi náŸme? ¿NaŸarí sequée aŸviicueŸ î tyeîtye mej
jéŸej puáŸa jáŸmuaŸuure muájma matîj majtá jéŸej puáŸa nyoore
nyéetzi? —AŸyáa pú tyihuóŸtïéxaa aŸîjna î Jesús.

39 Aj mu mí aŸyán tïjîn:
—Nyetyijtá nyúŸu, aŸyáa tu tyéŸviicueŸ.
Aj pú i Jesús aŸyán tyihuóŸtïéxaa tïjîn:
—AŸyáa xaa nyúŸu tyijaŸyájna. MuaŸáa xu ajpuéetzi xaŸjuŸn

nyatîj ajpuéetzi náŸme nyáa. Ajta, muaáŸmaj, jéŸej mu puáŸa
jáŸmuaŸuure matîj jéŸej puáŸa nyoore nyéetzi. 40 Ajta, canú
aŸîjcï jîn antyínyamuaŸree nyaj jamuaatáŸn saj jïŸrí huaráasixïŸn
sîïj nyamuájcaŸtaŸ ajta sîïj nyaŸúutataŸ. AŸîjma puŸ cïŸtyi î máj
aŸyán huóoxaŸpuïŸntariŸriŸ.

41 MatîŸïj mí jáamuaŸreeriŸ î seican î máj tamuáamuataŸ
aráŸase jéŸej máj yeŸé tyuŸtaxájtacaŸ aŸîjna î Jacobo, ajta aŸîjna
î Juan. Aj mu mí tyinyínyuucacaŸ aŸîjma jimí î máj huáŸpua.

42 Aj pú ij Jesús huoŸtajé náijmiŸ ca. AŸyáa pú tyihuóŸtïéxaa
tïjîn:

—XuŸuri jámuaaŸree, muaŸáa, jéŸej máj yeŸé rïcï î máj
tyítaŸijtyeŸ náijmiŸca ï chuéj japuá. CaŸanyin mu jîn tyihuáŸijtyeŸ
î tyeîtye. AŸîïma î máj vivéjmé jîn tyítyatatyí, aŸî mu huáŸijtyeŸ
jéŸej máj yeŸé huárïnyi î seica.

43 ’Ma ajta, capú aŸyán tyéŸmé jáŸmua jimí. Tî puáŸa aŸtîj
jáxeŸvaŸ tî vaŸcán jîn tyiŸtyaváa jáŸraŸnyi, aŸyáa pú tyuúuxeŸveŸ
tî aŸîn cîleenyaŸa jîn tyiŸtyaváa jáŸraŸnyi. 44 Ajta tî puáŸa aŸtîj
jáxeŸvaŸ tî aŸîn puéŸeenyeŸn î tî éetzeŸ júuxeŸve, aŸyáa pú tyúu-
xeŸveŸ tî aŸîn huoŸtyáhuïïreŸn náijmiŸcaa î seica.

45 ’AŸyáa pú chaŸtá naŸa tyíŸen nyée jimí, nyáa ï nyaj nyajtá
tyáata jitzé eeráanye. Canú aŸîjcï jîn uvéŸnye mej mí natyá-
huïïren nyéetzi, sulu nyataŸaj huoŸtyáhuïïreŸn muŸicaa î tyeîtye.
AŸyáa nu xaa éej nïmeŸ uvéŸnye nyaxéŸviŸraŸ jïmeŸ nyataŸaj
huáaŸ japuá huányuunyi, aŸîjcï jïmeŸ nyaj huámuïŸnyi huáaŸ
jitzé huatamáŸcan. NyetyaatanájchityeŸn î Dios siaj si quée
náijmiŸ antyipuáŸrej.

Jesús pú tyáahuaa aŸîjcï î Bartimeo ï taŸrácuunyicaŸ
(Mt. 20:29-34; Lc. 18:35-43)

46 MatîŸïj mí aŸúun aŸráŸa aŸájna jáŸhuaŸ chájtaŸ tî aŸyán
tyaŸrájtyapua tïjîn Jericó. MatîŸïj mí iiráacî aŸújna. Tï puaŸri
iiramáŸca aŸîjna î Jesús, majtá aŸîïma î máj jamuán jóŸjujhuaŸa-
nyaŸ, majtá muŸitî î tyeîtye, aŸáa pú sîïj eetyácatyii véjriŸ juye
jitzé. AŸyáa pú ántyapuaacaŸ tïjîn Bartimeo. YójraŸ pú
puéŸeenyaŸcaaŸa aŸîjna î Timeo. Ajta arácuunyicaŸa aŸîjna î
Bartimeo. AŸîïj pú túmii huáhuaviiracaŸa.

47 TîŸïj ï huooŸnamuajriŸ máj avéjriŸi aŸváŸjuŸcaŸa. Tîj naŸa
tyiŸhuóŸunamuajriŸ, tïŸquí aŸîïn taŸarácun huatyóoche tî
huajíjhua. AŸyán tïjîn:

—Jesús, mú paj huáacïxaŸraŸn puéŸen aŸîjcï î tajtúhuan
tyaaca, î David, náŸncuŸvajxîŸ nyéetzi. —AŸyáa pú tyaatajé.

48 Majtá aŸîïma î tyeîtye, tyámuaŸ mu tyeŸejtyáŸxï.
MaatáŸijmuejriŸ tîŸij quée aŸyán tyíŸjijhua. Ajta aŸîjna, éetzeŸ
pú caŸnyín jîn jíjhuacaŸ, aŸyán tïjîn:

—Mu paj huáacïŸxaŸraŸn puéŸen aŸîjcï î David tyaaca,
náŸncuŸvajxîŸ nyéetzi.

49 Aj pú ij Jesús oocháxï. AŸyáa pú tyíhuoŸtïéxaa tïjîn:
—Aricu, ú soŸtájee.
Aj mu mí uyoŸtajée. AŸyáa mu tyaatïéxaa tïjîn:
—HuatyáŸcaŸnye î aŸá tzajtaŸ. Ájchesi. AŸîï pú muachoŸveŸ

î Jesús. —AŸyáa mu tyaatïéxaa.
50 Aj pú ij aŸîn ayóoraaxï î jucîïxu caŸnyín jïmeŸ. TïŸquí

ájtzunacaŸ. Aj pú ij á jeŸréŸnyé î Jesús jimí. 51 Aj pú ij aŸîn
Jesús aŸyán tyaataŸíhuoŸriŸ tïjîn:

—¿JiiŸnyé petyaaxéŸveŸ nyaj tyiŸtîj jéŸej huáŸuure aŸ jimí?
TïŸquí aŸyán tyaatïéxaa aŸîjna î taŸrácun tïjîn:
—Maeestru, aŸyáa nu tyáaxeŸveŸ nyaj atányeere.
52 Aj pú ij Jesús aŸyán tyaatïéxaa tïjîn:
—PuuŸrí pajóŸraŸnyi muáa. PetyaŸtzaahuatyeŸ nyaj nyáa

tyimuáahuaatyeŸn. AŸîj pej jîn peri huarúj.
JîmeŸn puŸu naŸa aŸyán tyaatïéxaa î Jesús, aŸîjna î tarácun,

áj pú ij atányeeriacaŸ. TïŸquí, aŸîj pú Jesús jamuán jocháŸcanyaŸa
áŸra, jóŸ tïnaŸa tî huáyiŸca.

Jesús pú aŸún joŸtyájrupi u Jerusalén
(Mt. 21:1-11; Lc. 19:28-40; Jn. 12:12-19)

11 1 MatîŸïj merí a véjriŸ antinéesimaŸcaa aŸájna Jerusalén,
jaŸáa mu aŸtanéj jóoŸ tî aŸ chájtaŸnajme tî aŸyán

tyaŸrajtyapuájme tïjîn Betfagé, ajta aŸájna Betania. JaŸáa pú
aŸchajtaŸï jïrí jitzé tî aŸyán tyaŸrájtyapua tïjîn Aceituunajrimi.
Aj pú Ÿij ï Jesús huaŸpuáca huataŸítyacaŸ 2 AŸyán tïjîn:

—Sáricu, siataŸaj aŸuun aŸatanéj aŸájna véjriŸ chájtaŸ tî
jáaseejreŸ. Tî puáŸa seri aŸráŸasti, jaŸáa xu púuruŸ áŸtyooni tî
quée xu aŸnáj aŸtîj japuá aváŸaca. JaŸáa pú eŸtápiŸhua táŸmé.
Sejsi éexïsta, seajtá jeŸéŸn u yaŸráajan. 3 Tî puáŸa aŸtîj éŸej
tyajáŸmuaŸihuoŸra yee: “¿JiiŸnyé sijtá tyaŸráxïïna mú púuruŸ?”,
aŸyáa xu tyaatïéxaatyeŸn yee: “AŸî pú axeŸveŸ î tavástaraŸ”,
sajtá aŸyán tyaatïéxaatyeŸn tïjîn: “JíyeeŸtzín tu tyijtá
muaatátuireŸsi aŸcïï”.

4 MatîŸïj mí ú jóŸjuŸ. A mu mí puaŸquée caaye jitzé yótyó
aŸîjcï î púuruŸ. JaŸáa pú eŸejtápiŸhuacaŸ ï pueerta jitzé. Aj mu
mí eŸriáxïstacaŸ.

5 Seican mu aŸáa jotyoóŸuucaŸ aŸájna. AŸîï mu mí aŸyán
tyíhuoŸtaŸíhuoŸriŸ tïjîn:

—¿TyiŸtányi jéŸej sioore? ¿JiiŸnyé éej nïmeŸ sejsi aŸráxïïna
mú púuruŸ?

6 AŸyáa mu tyihuóŸtïéxaa jéŸej tî yeŸé Jesús tyíhuoŸtïéxaa.
Majtá aŸîïma î séecan, aŸî mu huoŸtáŸ máj aŸntyijáana. 7 MatîŸïj
mí yoŸjáŸn î Jesús jimí aŸîjcï î púuruŸ. MatîŸï mí ï jucîïxu
eŸtyáŸitari. TïŸquí avéŸyijxï nï Jesús cî púuruŸ japuá. 8 Majtá
aŸîïma î tyeîtye, éehua mu ï cîïxuri tyoŸcaváraraj ï juye jitzé.
Majtá a seican ï piŸistá aŸntyivéchixïŸï, aŸîj mu majtá ucapíitïïra
aŸájna juye jitzé.

9 Majtá aŸîïma ï máj anáatyaŸa muaajuŸcaŸa, aŸî mu huatyóo-
hui máj huajíjhua, majtá aŸîïma î máj cújtaŸn huajúŸcaŸa aŸîjcï î
Jesús. AŸyáa mu tyíŸtyejijhuacaŸa tïjîn:

—PuuŸrí xáŸpuïŸn. ChéŸ ï Dios áaveŸsi aŸíjcï ï tï yé véŸmé
nyúucaritzeŸ î tavástaraŸ. 10 PuuŸrí xáŸpuïŸn. ChéŸ Dios
áaveŸsi tyámuaŸ naa, aŸijcï tî yevéŸme ï tï tyuŸtaŸíjta tîj amíŸ
tyuŸtaŸíjtacaŸa î tahuáacïxaŸ, aŸîjna î David tyaaca. Ajta hui
aŸîïma î máj tyíhuïïreŸ î tajapuá, micheŸ aŸyán tyaatáŸn tïjîn
aŸyáa tyámuaŸ pú tyíixaŸpuŸïn. —AŸyáa mu mí tyuŸtaxájtacaŸ,
aŸájna caaye jitzé.

11 TîŸïj i Jesús ú joŸtyájrupi aŸájna Jerusalén. Ajta jéŸen aŸújna
joŸtyájrupi ú tyeyúu tzajtaŸ. TîŸïj tyuuŸséj rajraan náijmiŸqueŸ,
tïŸquí jóŸrá, majtá jamuán î máj tamuáamuataŸ japuan
huáŸpuaaráŸase. PuuŸrí tyéŸchumuaŸrisimaŸcaŸa, matîŸïj mí
aŸúun aŸráŸa aŸájna Betania.

Jesús pú jéŸej puáŸa aatamuáŸa î xapuaŸ tî quée tácaŸ
(Mt. 21:18-19)

12 Yáa ariaŸpua mu mijta u aŸaraacî aŸájna Betania. PuuŸrí
iŸcuatacaŸa aŸîjna î Jesús. 13 TïŸquí aŸîj huaséj ï xapuaŸ cïyej tï
aŸïmuá aŸtávaacaŸa. Eéhua pú tyáxamuiŸca. TïŸquí u jóŸmé tîŸij
jaaséj tî puáŸa quée tácaŸ. Ma ajta quée, capú tacaŸcaŸa. AŸîï
puŸu, î xamueŸraŸ sejriaŸcaŸa jiiŸnyé capú aŸáj pïtíŸirijcaa tîj
puáŸa taaca. 14 Aj pú i Jesús aŸyán tyaatajé aŸïjcï î huarej, tïjîn:

—Capú chéŸ yá váŸmá táŸmé tî áacuaŸnyi muáŸtáqueŸ.
—AŸyáa pú tyaatajé.

Majtá aŸîïma î máj jóŸujhuaŸnyaŸa î Jesús jamuán, aŸî mu
áanajmuajriŸ jéŸej tî tyaatajé. MatîŸïjta mí joŸcîj.

Jesús pú aajájcuare î teyúu tî sejriaŸcaŸa
(Mt. 21:12-17; Lc. 19:45-48; Jn. 2:13-22)

15 JaŸáa mu aráŸa aŸájna Jerusalén. TîŸïjteŸe aŸîn Jesús
aŸjoŸtyájrupi aŸújna tyeyúu tzajtaŸ. Ajta huatyóoche tî

huiŸráŸitye î máj aŸúun tyoŸtoo muáŸcïŸï, ajta î máj aŸúun
tyóŸnanaave. TyámuaŸ pú tyeŸtahuaaxï î tyihuáŸmeesa î túmii
me jitzé huáŸpuaŸ taŸtyiŸraca, ajta jóoŸ máj ï cucuiŸse áŸtoocaŸa.
16 Ajta quée huoŸtáŸ tî aŸtîj tyiŸtîj á jóotïsimeŸn a jéeŸtaŸ aŸájna
tyeyúu tzajtaŸ.

17 Ajta jéŸen tyihuáŸmuaŸtyájraa, aŸyán tïjîn:
—¿Nyi quée aŸyán tyéŸyuusiŸ î yúuxari jitzé tî aŸyán tyaa-

xájtacaŸ î Dios tïjîn: “AŸyáa pú nuŸu tyaŸrájtyapua táŸmé ï
chíŸraŸ aŸyáa tïjîn chiŸi máj tzájtaŸn tyámuaŸ tyéŸtyoŸtziŸreŸ î
Dios î máj curáŸcïŸïca náijmiŸqueŸ î chuéj tî seejreŸe japuá”?
¿JiiŸnyé capú aŸîjcï jïn tyíhuïïreŸ? AŸyáa xu áaruu î chiŸi tîj óŸ tî
áŸtyastaŸ jóoŸ máj náhuaŸri eeŸráatyi. —AŸyáa pú tyuŸtaxájtacaŸ
aŸîjna î Jesús.

18 Majtá aŸîïma î tyeîtye, náijmiŸ mu ïmuá jéŸej jooŸtaséej
aŸîjcï jïmeŸ jéŸej tî yeŸé tyihuáŸmuáŸtye. Majtá aŸîïma î máj
tyíŸijta ï tyeyúu tzajtaŸ, majtá aŸîïma î máj tyéŸyuuxacaŸa,
aŸî mu aatzïïnyacaŸa matîŸïj aŸîj jánamuajriŸ jéŸej tî yeŸé
tyihuáŸmuaŸtyacaŸ. Aj mu mí jajhuoo jéŸej máj yeŸé huárïnyi
mej mí jaajéŸca aŸîjcï î Jesús. 19 Ajta aŸîjna î Jesús, tîŸïj
huatyátïcaŸrecaŸ, áj púŸij jeerájrá aŸájna ï chájtaŸ, majtá jamuán
î máj jamuán jóŸjujhuaŸanyaŸ.

Huatyáahua aŸîjna î xáapuaŸ
(Mt. 21:20-22)

20 Yáa araŸpua, tîŸïjta huatapuáŸracaŸ, jaŸáa mu joŸréŸnyé jóŸ
tî aŸtávaacaŸa aŸîjna î xáapuaŸ. PuuŸrí tyámuaŸ tyíŸhuachicaŸa
náijmiŸqueŸ, ajta tyétyaŸïmuá î junáana jitzé huatyáahua. 21 Aj
pú Ÿij aŸîn î Pedro joŸtámuaŸreeriŸ jéŸej tî éej nïmeŸ tyuŸtyáahua.
Aj pú ji aŸyán tyaatïéxaa aŸîjcï î Jesús tïjîn:

—Maeestru, cásïŸ. PuuŸrí tyámuaŸ tyuŸtyáahua mú xáapuaŸ
pej jéŸej puáŸa tyaatajé.

22 Aj pú ij Jesús aŸyán tyihuóŸtïéxaa tïjîn:
—AŸyáa pú tyúuxeŸveŸ siaj jáŸtzaahuatyaŸ î Dios.
23 Ajta aŸyán tyíhuoŸtïéxaa tïjîn:
—AŸyáa nu xaa nyúŸu tyajáŸmuaŸixaatyeŸ. AŸyáa tyiŸjaŸyájna.

Tî puáŸa aŸtîj tyáŸtzaahuatyaaŸ î jutzájtaŸ tî aŸyán tyaŸráŸasti
jéŸej tî aŸîj tyéŸmitïerasteŸ, aŸyáa pú tyéŸmé. Tî puáŸa aŸîjna î
aŸtîj aŸyán tyaataŸíjtyeŸn aŸîjcï î jîri tïjîn: “Tyichesi, atyáarutzi
má jáataŸ aŸájna jáŸhuaŸ jájritze”, aŸyáa puŸ xaa nyúŸu jírïnyi ï
jïjrí. Naaríi quée, tî puáŸa aŸyán tyiŸraŸmuaŸastîraŸnyi î utzátaŸ

aŸïjna ï tï jïn maŸúumuaŸree tïjîn: “Ayej nyáŸase capú jéŸej
tyîïri”, capú aŸyán tyéŸmé tî aŸyán huárïnyi.

24 ’AŸîj nu nyí jîn, aŸyán tyajáŸmuaŸixaatyeŸ. JéŸej sej yeŸé
tyaatáhuoosi î Dios jimí, tî puáŸa aŸyán setyáŸtzaahuatyaŸ
siaj aŸyán tyaŸncuriáŸasi, aŸyáa pú tyéŸmé, tyiŸtîj siaj jéŸej
tyuuŸtáhuoosi. 25 Ajta, patîŸïj aatájhuoonyi î Dios jimí, tî
puáŸa aŸtîj jootyáŸïtzeereŸ a jimí, aŸyáa pú tyuúuxeŸveŸ pej
tyaatóŸuunyiŸi. Tî puáŸa aŸyán puáarïnyi, aŸîï pú avástaraŸ î tï
tajapuá jáaseejreŸ, aŸî pú tyimuaatóŸuunyiŸira muéetzi naijmi
jïmeŸ î pej quée xáŸpuïŸn huarîj aŸîjcï jimí. 26 Naaríi tî puáŸa
pej quée tyaatóŸuunyiŸi î tî a jimí jootyáŸïtzeeri, capú ajta
muéetzi tyimuaatóŸuunyiŸira î Dios î pej quée xáŸpuïŸn huarîj
aŸîjcï jimí. —AŸyáa pú tyuŸtaxájtacaŸ aŸîjna î Jesús.

MatîŸïjta mí joŸcîj.

AŸïjná jïmeŸn î tî jîn antyúumuaŸree aŸîjna î Jesús
(Mt. 21:23-27; Lc. 20:1-8)

27 Aj mu mí majtáhuaŸa u Jerusalén jóŸjuŸ. Aj pú ij Jesús
aŸán véjriŸ jajcáyiŸca ï tyeyúu jitzéŸ matîŸïj séecan a jeŸréŸnyé.
AŸîï mu aŸïn pueŸeen î máj tyíŸijta ï tyeyúu tzajtaŸ, majtá huáŸa
jamuán ï mej tyéŸyuuxaca, majtá huáŸa jamuán ï séecan
huóosi. 28 Aj mu mí aŸyán tyaataŸíhuoŸriŸ cî Jesús tïjîn:

—¿TyiŸtányi muáa jîn petiŸtéjvée pej pí aŸyán rïcï?
¿AŸataanyi aŸyán tyimuaataŸíj pej pí aŸyán rïjca?

29 Aj pú ij Jesús aŸyán tyíhuoŸtïéxaa tïjîn:
—Nyajtá nu nyáa séej tyajamuaataŸíhuoŸra. Tî puáŸa

sianaatïéxaatyeŸn aŸîjcï, áj nu nyijta nyáa amuaatïéxaatyeŸsi
tyiŸtîj nyaj jîn nyáa tyiŸtyéjvé nyej nyí aŸyán rïcï. 30 ¿AŸataanyi
aŸntyíhuó aŸîjcï î Juan tîŸij huáŸïïraca î tyeîtye? ¿Nyi quí Dios,
caŸmí ï tyeîtye? Aasîï, xaataxáj.

31 Aj mú mí huatyóòhui máj jujîïmuaŸ tyúuŸihuoŸ. AŸyán tïjîn:
—Tî puáŸa aŸyán tyetyatïéexaatyeŸn yee: “ï Dios pú

yoŸtaŸítyecaŸ”, aŸyáa pú tyitaatïéxaatyeŸsi yee: “¿JiiŸnyé éej
nïmeŸ sequée jáŸtzaahuatyaŸca jéŸej tî tyuŸtaxájtacaŸ aŸîjna?”
32 Ajta, capú éŸe tyîïri tyaj aŸyán tyaatïéxaatyeŸn yee: “Ï tyeîtye
mu yoŸtaŸítyecaŸ.”

AŸyáa mu tyuŸtaxájtacaŸ aŸîïma, jiiŸnyé muŸuri náa
tyaŸmuaaŸreeriajcaŸ ï máj naijmi aŸyán tyáŸtzaahuatyaŸcaa ï tî
aŸîn î Juan tyíxaxaŸtaŸacariaŸ î Dios jitzé huatamáŸcan. AŸîj mu

mí jîn huaŸtzïïnyaŸcaŸa î tyeîtye. 33 AŸîj mu mí jîn aŸyán tyaa-
tïéxaa aŸîjcï î Jesús tïjîn:

—Catú hui jámuaŸree.
Aj pú ij Jesús aŸyán tyíhuoŸtïéxaa tïjîn:
—Canú nyajtá nyáa jámuaatïéxaatyeŸsi tyiŸtîj nyaj jîn

tyiŸtyéjvé nyej nyí aŸyán rïcï. —AŸyáa pú tyíhuoŸtïéxaa.,1112

JîmeŸn î máj tyiŸimuîjhuaca, î máj jéŸej puáŸa huarîj
(Mt. 21:33-46; Lc. 20:9-19)

12 1 Ajta jéŸen huatyóoche î Jesús tî tyíhuoŸtïéxaatyeŸn
séej jïmeŸ î nyúucari. AŸyáa pú tyíhuoŸtïéxaa tïjîn:

—AŸtîj tî yee aahuii î úuva cïyeŸe. Tyetyé pú nuŸu jîn aráŸna.
Aj pú ij tyiŸtîj huatyátaahuacaŸ tî jîn aajáŸcheŸen î úuva. Ajta
tyiŸtîj ajtaahuacaŸ ajtyéeviŸ, î máj japuan tyiŸúu muaŸíixïereŸn î
máj tyíŸmuïjhuaca.

’TïŸquí aŸyán huarîj, seican pú huatanyejtye î chuéj mej mí
tyaanájchityeŸn cîj raŸatzú. Aj pú ij jóŸrá aŸîjna î aŸtîj séej ï
chuej jitzé. 2 TîŸïj nuŸu tyaŸráŸa aŸájna matîŸïj puáŸa ajúŸuraca cî
úuva, séej pú huataŸítyacaŸ tî ij huoŸtáhuavii aŸachu tî acîŸïpua
aŸîjna î aŸtîj. 3 Majtá aŸîïma î máj tyíŸmuïjhuaca, aŸî mu jatyéviŸ
aŸîjcï ï tî tyuuŸtaŸíjtyiŸre. TyámuaŸ mu tyeetyáavajxï. AŸyáa
muŸu tyaataŸítyacaŸ. Camú tyiŸtîj jaatáŸ.

4 ’Ajta aŸîn ï tî jachuéj, ajtahuaŸa pú séej huataŸítyacaŸ.
Majtá mu aŸîjcï huatyátoŸsi tyetyé jïmeŸ. MatîŸïj mí tyámuaŸ
tyaŸváŸtoŸo î muŸúuraŸn jitzé. Majtá tyámuaŸ jéŸej puáŸa tyaa-
tatyáŸaxï. 5 AjtahuaŸa pú nuŸu séej huataŸítyacaŸ. Majtá mu
aŸïj tyámuaŸ huajéŸca. AŸatzu aŸtyéeviŸca. AjtahuaŸa pú séecan
huataŸítyacaŸ. Majtá mu seican u huatyáavajxï, majtá jeŸcáca
huácuii. AŸyáa mu huóruu aŸîïma î máj tyíŸmuïjhuaca.

6 ’OocheŸ pú yeehui sîïj ïtzeeriaŸca. YójraŸ nuŸu aŸîjna î aŸtîj.
Eéhua pú huápuïŸ jaxeŸvaŸcaŸa aŸîjcï. AŸyáa pú tyíŸmuaaŸcaj
aŸyán tïjîn: “AŸyáa pú yeehui maŸntzaahuatyeŸsin, aŸijcï.”
TïŸquí aŸîj huataŸítyacaŸ.

7 ’Ma ajta quée, aŸyán tyáŸrá. AŸyáa mu tyiŸhuóŸixaa aŸîïma
î máj tyíŸmuïjhuaca. AŸyán tïjîn: “AŸmúu pú aŸîn pueŸeen î tî
náijmiŸ tyáŸcïŸtyi. CheŸré, tyichéŸ yeehui jaajéŸca, taŸaj tyitáa-
cïŸtyi naijmi.” AŸyáa mu tyuŸtaxájtacaŸ. 8 Aj mu mí atyéeviŸ
aŸîjcï î yójraŸ. Majtá jaajéŸca. Matîj mí irájrïe a jéejreŸ aŸîjcï î
máj jaajéŸca. AŸyájna, aŸyáa pú tyihuóŸruu. AŸyáa pú
tyeŸntyipuáŸraŸcaŸ.

9 Aj pú ij Jesús aŸyán tyíhuoŸtaŸíhuoŸriŸ aŸíjcï ï nyúucari jitzé
tïjîn:

—¿JiiŸnyé tyajamuáŸmitïeeraste? ¿JiiŸnyé tyiŸtîj úure
aŸíjna î aŸtîj tî chuéjraŸ puéŸeenyaŸ ajta ï úuva? AŸyáa nu
tyajáŸmuaŸixaatyeŸ. AŸîï pú aaŸváŸmaŸa táŸmé. TïŸquí huaŸcuiŸnyi
î mej tyiŸmuîjhuacariaŸ aŸájna. Ajta aŸîjcï î chuéj, seican pú
huatapuéjveŸesin. AŸyáa pú xaa nyúŸu tyéŸmé.

10 ’¿Nyi sequée aŸnáj jooŸjíjveŸ î yúuxari jitzé aŸîjcï ï
nyúucari, tî aŸyán aŸîjcï jîn tyáaxa?

AŸijcï ï tyetyé ï máj ayoohuaŸaxï î máj chiŸi taŸhuaca,
aŸyáa pú tyeŸrájraa tî aŸîn ï taŸnájca pueŸéenyaŸ áŸra.

11 AŸyáa pú áaruu î tavástaraŸ.
Ï tî éetzeŸ xáŸpuïŸn, tyámuaŸ pú tyítoŸtámitïera î

tatzajtaŸ.
12 Majtá aŸîïma î tyaïtye î mej tyíŸijta î tyeyúu tzajtaŸ, majtá

séecan, jéŸej pú puáŸa huoŸtáŸ jéŸej tî tyuŸtaxájtacaŸ aŸîjna î
Jesús tî aŸyán huáŸ jïmiŸ tyuŸtaxájtacaŸ aŸîjcï jïmeŸ î nyúucari.
Aj mu mí aatatyése máj aatyeeviŸi, mej mí eŸtyáana. Ma majtá,
camú aŸyán áaruu. MahuáŸatzîïnyaŸcaŸ î tyïetye. AŸîj mu jîn
aatátoo. MatîŸïj mí joŸcîj.

AŸîjcï jîmeŸn î máj huáŸajiŸiveŸeca
(Mt. 22:15-22; Lc. 20:20-26)

13 MatîŸïj mí seican huataŸítyacaŸ mej mí tyuŸxáa aŸîjcï
jamuán î Jesús. Fariseo mu puéŸen, majtá seican î máj jitzán
ajtyámaŸcan aŸîjcï î Herodes. AŸîï mu aatatyése máj caŸnyíjraŸ
aatáŸn tîŸij aŸîn huamuéeŸtïcheŸn aŸîjcï jïmeŸn ï nyúucari éŸej tï
tyuuŸtaxájta mej mí jaahuéŸta. 14 MatîŸïj mí a jeŸréŸnyé, majtá
aŸyán tyaatïéxaa tïjîn:

—Maeestru, tyúŸmuaŸree paj tzáahuatyiŸraŸ jïn tyíixa.
Capú a jitzé juxeŸveŸ jéŸej máj yeŸé tyíixa î tyeîtye. Muáa pej
quée tyáaŸjaahuatyeŸ sulu aŸyáa paj tyíŸmuaŸtaa puáŸ yiŸi
tzáahuatyiŸraŸ jïmeŸ jéŸej tî tyáaxeŸveŸ î Dios. TyicheŸ séej
tyimuataŸíhuoŸ. ¿Nyi quí xáŸpuïŸn tyej tyuuŸnájchi jéŸej tî yeŸé
tyíŸtajijveŸ aŸîjna ï tî tyíŸtaŸíjtyeŸ tî aŸyán ántyapuaa tïjîn Cesar?
¿Nyi quí tyetyuŸunájchi caŸ tyequée? —AŸyáa mu
tyaataŸíhuoŸriŸ.

15 Ajta, aŸîjna î Jesús, aŸî pú náa tyúuŸmuaŸreeraŸcaŸ ï máj
quée huatoojéŸyacan jîn tyéŸihuoŸracaŸ. AŸîj pú jîn aŸyán
tyihuóŸtïéxaa tïjîn:

—¿JiiŸnyé sej si aŸyán tyíŸnyetyeseŸe saj naatéeviŸ ï nyúucari
jïmeŸ? Aasîï séej ï túmii me senyajaŸváîŸïtyeŸe. NyicheŸ aaséj.

16 MatîŸïj mí á yaŸváŸïtye. TîŸïj aaséj, tïŸquí aŸyán
tyuŸtaxájtacaŸ tïjîn:

—¿AŸtaanyi puéŸen taŸcájca? ¿JiiŸnyé ántyapuaa î táŸyuusiŸ?
Aj mu mí aŸyán tyuŸtaxájtacaŸ tïjîn:
—AŸîjna î tî tyíŸtaŸíjtyeŸ, aŸîjna ï tî aŸyán ántyapuaa tïjîn

Cesar.
17 Aj pú ij Jesús aŸyán tyíhuoŸtïéxaa tïjîn:
—AŸyáa xu aŸîjcï jîn huárïnyi. XatátuireŸ aŸîjcï ï tî tyíŸitaŸíjtyeŸ

tyiŸtîj tî acîŸïpua. SajtáŸaj aŸyán tyaatáŸn î Dios tyiŸtîj tî ajta
aŸyán tyáŸcïŸpua. —AŸyáa pú tyíhuoŸtïéxaa.

Majtá aŸîïma, éŸej mu tyítyoŸtóomua aŸîjcï jïmeŸ jéŸej tî yeŸé
tyuŸtaxájtacaŸ.

AŸîjna ï xïcáaraŸ máj jitzán huatarújsi î muïŸchítye
(Mt. 22:23-33; Lc. 20:27-40)

18 MatîŸïj mí seican a jeŸréŸnyé î máj aŸyán ántyaŸru tïjîn
Saduceo. AŸii mu aŸyán tyíixa máj nuŸu quée chéŸ huatarújsi î
máj merí huácuii. Seej mu jîn nyúucari tyaataŸíhuoŸriŸ aŸîjcï î
Jesús. 19 AŸyán tïjîn:

—Maeestru, aŸyáa pú tyooŸyúuxacaŸ aŸîjna î Moisés. Tî puáŸa
nuŸu aŸtîj nyeïcha, tî puáŸa aŸîn quée tyiyóomuaŸ huámuïŸnyi,
juxeŸveŸ nuŸu tî ihuáaraŸraŸ aŸncuréŸviŸtï aŸîjcï tî atyéviŸtïnyaŸ î
tî huamuîŸ. Ajta aŸyán tyúuxeŸveŸ tî aŸîn tyiyóomuaŸ áŸraŸnyi
aŸîjcï jitzé huatamáŸcan î tî huamuîŸ.

20 ’AŸyáa puŸu nuŸu tyuŸrîj. MuaŸaráhuáŸpua mu araŸaxcaŸa
aŸîïma î máj juŸihuáamua puéŸen. TïŸquí aŸîn î huáŸjaŸtzi
huátyényeïchacaŸ. Caxî pú tyiyóomuaŸca tïŸíj huamuîŸ aŸîjna ï
huáŸjaŸtzi. 21 TïŸquí ï aŸîn tî eŸtyáŸase, aŸî pú ijtïéŸe aŸncuréŸviŸtï
aŸîjcï î tï atyéviŸtïnyaŸ aŸîjna tî huamuîŸ. Ajta aŸîjna ï juutzájraŸ
ajta pú huamuîŸ. Capú ajta tiyóomuaŸtáŸraa. AjtahuaŸa aŸïjna
sîïj juutzájraŸ aŸncuréŸviŸtï aŸîjcï î íitaŸ. AŸyáa pú tánaŸ huarîj.
Ajta pú aŸïn huamuîŸ. Capú ajta tyiyóomuaŸtáŸraa.

22 ’AŸyáa pú chaŸtá naŸa tyihuóŸruu náijmiŸcaa î máj
araáhuáŸpua aráŸaxcaa î máj juŸihuáamua. Capú aŸtîj jitzán
tyiyóomuaŸtáŸraa. Ajta nuŸu aïŸn huamuîŸ î ŸíitïŸ. 23 ¿JiiŸnyé
tyéŸmé matîŸïj eetácîïne jóoŸ máj jaŸváŸnamiŸ î máj huácuii?
NaijmiŸ mu huácuii î máj atéviŸtïnyaŸ. ¿AŸtaanyi îraŸraŸ
puéŸeenyaŸ táŸmé aŸájna ï xïcáaraŸ jitzé matîŸïj huatarújsi?

24 Aj pú ij Jesús aŸyán tyíhuoŸtïéxaa tïjîn:
—Caxú muáa jámuaaŸree jéŸej tî tyéeŸyuusiŸhuacaŸ î yúuxari

jitzé. CaxuŸu seajtá jámuaaŸree jéŸej tî rïcï î Dios î jujmuareŸri
jïmeŸ. AŸîj xu jîn, setyaŸhuóoxua éehua huápuïŸ.

25 ’AŸyáa nu tyajáŸmuaŸixaatyeŸ. Tï puáŸa merí huatarúj î
máj huácuii, camú chéŸ aŸyán tyíŸtyenyényeïcha muáajuŸ.
Majtá ï úucaa, camú majtá víicha muáajuŸ. AŸyáa muŸu eŸnyaŸa
muáajuŸ matîj eŸen î xéejnyuuŸcari î máj tyíŸhuïïreŸ aŸájna ï
tajapuá.

26 ’AŸájna xïcáaraŸ jitzé ï máj jitzán eetajúŸ î máj huácui,
aŸyáa nu nyí aŸtzú tyajáŸmuaŸixaatyeŸ. ¿Nyiqui sequée aŸnáj
jooŸjíjveŸ aŸîjcï ï yúuxari jitzé tî jooŸyúuxacaŸa aŸîjna î Moisés
tyaaca jéŸej tî tyáxa î nyúucari ï tï aŸîn î Moisés ï tuuŸpí huasé
ï tî vivéjmé, aŸïï pú tyátaasimáŸ? AŸîj pú jitzé aatajé ï Dios.
AŸyán tïjîn: “Nyaa nu nyoocheŸ aŸïn puéŸen î huáaŸ Dios aŸîjma
aŸmuayaaxustyamuaŸ, aŸîjna î Abraham, ajta aŸîjna î Isaac, ajta
aŸîjna î Jacobo.”

27 ’AŸyáa nu nyí tyajáŸmuaŸixaatyeŸ. AŸyáa pú tyuŸtaxájtacaŸ
î Dios aŸîjma jïmeŸ î má tïŸïrí huácui. TyihuóoŸixaa yaa cumu
máj mooj júuri. Tî puáŸa mequée chéŸ juuricajcheŸ î Dios jimí,
capú huáaŸ Dios táŸméŸnyicheŸn. —AŸyájna, aŸyáa pú Jesús
tyíhuoŸtïéxaa.

AŸîjcï jïmeŸ î nyúucari î máj jîn tyíŸijta tî éetzeŸ juxeŸveŸ
(Mt. 22:34-40)

28 Sîïj pú ajta aŸán aŸaráŸa î tî tyíŸyuuxacaa ï yúuxari jitzé.
AŸïï pú Ÿij huóŸnamuajriŸ jéŸej máj yeŸé tyúŸixaatyaŸcaŸa.
AŸránajchacaŸ jéŸej tî yeŸé tyuuxájtacaŸa aŸïjna î Jesús. Aj pú ij
aŸyán tyaataŸíhuoŸriŸ tïjîn:

—¿TyiŸtányi nyúucarijraŸa éetzeŸ juxeŸveŸ î tî aaxájtacaŸa
aŸîjna î Moisés tyaaca? —AŸyáa puŸu tyuŸtaxájtacaŸ aŸîjna ï tî
tyíŸyuuxacaa î yúuxari jitzé.

29 Aj pú ij aŸyán tyaatïéxaa aŸïjna ï Jesús tïjîn:
—AŸii pú aŸîn pueŸeen î nyúucari tî éetzeŸ juxeŸveŸ quée

máa sîïj î nyúucari, tî aŸyán Ÿeen: “XáanamuajriŸ mu sej iiyen
huacháatïme aŸíjna ï chuéj japuá íiyeŸé Israel. AŸijna tï
tavástaraŸ, î Dios, aŸî pú sîïj naŸa puéŸen. 30 AŸyáa pú nuŸu
tyuúuxeŸveŸ pej tyámuaŸ tyetyátoonyi aŸtzájtaŸ î Dios jimí,
náijmiŸ paj jîn tyámuaŸ tyeetyátoonyi aŸxéŸviŸraŸ jïmeŸ, pajtá
ï paj jïn maŸúumuaŸree, pajtá patîj panaŸa tyooŸhuájcaŸnye,

pajtá áŸ xïéŸnyuŸca jïmeŸ.” AŸii pú aŸîn puéŸeen î nyúucari tî
éetzeŸ juxeŸveŸ. 31 Ajta î nyúucari tî eetyáŸasi, aŸyáa pú
chaŸtánaŸa. AŸii pú aŸîn puéŸen tî aŸyán tyáaxa yee: “PataŸaj
aŸyán chaŸtá panaŸa tyámuaŸ tyéejchaŸï ï axáŸaj tyévij aŸyájna
patîj sîïj tyíŸtyiŸachaŸïj.” Capú máa nyúucari tî aŸyán éetzeŸ
tyuŸuxeŸveŸ quée aŸíjna i nyúucari î tî huáŸpua.

32 Aj pú ij aŸyán tyaatïéxaa aŸîn î tî tyíŸyuuxacaa tïjîn:
—Maeestru, tyámuaŸ paj náa xáŸpuïŸn tyaataxájtacaŸ. AŸyáa

xaa nyúŸu tyiŸjaŸyájna patîj pochan tyaataxájtacaŸ. Sîïj puŸu
aŸïn puéŸen î Dios. Camú máa muŸíi. 33 Ajta pú tyíŸhuïïreŸ tî
puáŸa tyámuaŸ petyeetyátoonyi î Dios jimí náijmiŸ jïmeŸ î
aŸtzájtaŸ, pajtá axéŸviŸraŸ jïmeŸ, pajtá patîj panaŸa me
tyóomaŸree jimeŸ.

’AŸyáa chaŸtá naŸa tyíŸhuïïreŸ pej tyámuaŸ tyíŸtyéŸchaŸïj
axáŸaj tyévij patîj asîïj. Eéhua pú tyíhuïïreŸ î Dios jimí tî puáŸa
aŸtîj aŸráŸaste aŸijcï jïmeŸ î nyúucari ï tî tyíŸhuaŸpua. EétzeŸ pú
tyíhuïïreŸ î Dios jimí aŸíjna quée tî puáŸa aŸtîj aráŸaste náijmiŸ
jïmeŸ î muŸvejriŸi ï máj tyíŸtyacuiŸiŸca naaríi náijmiŸ jïmeŸ jóoŸ
máj huajáŸtïeŸraca î yaŸmuáatye.

34 TîŸïj Jesús jámuaŸreeriŸ jéŸej tî yeŸé tyuuŸtaxájtacaŸ aŸîjna
î tî tyíŸyuuxacaa, jéŸej tî aŸîn tyuŸtaxájtacaŸ amitïéreŸcan jïmeŸ,
áj pú ij aŸyán tyaatïéxaa tïjîn:

—PapuuŸrí tîmuaŸ aŸcaŸnye tî aŸtzájtaŸ huataséejreŸn náijmiŸ
jéŸej tî tyáaxeŸveŸ î Dios. —AŸyáa pú tyaatïéxaa.

Aj pú xaa ijquée chéŸ aŸtîj oocaŸnyáa táŸra tî aŸyán
tyataŸíhuoŸ.

¿AŸtaanyi yójraŸ î CïríistuŸu?
(Mt. 22:41-46; Lc. 20:41-44)

35 AjtahuaŸa pú aŸúu joŸtyájrupi î Jesús aŸújna tyeyúu tzajtaŸ.
TyihuáŸmuáŸtye. AŸyán tïjîn:

—AŸyáa mu tyíixa î máj tyíŸyuuxacaa tî aŸîn nuŸu î CïríistuŸu
aŸîn puéŸen î huáacïxaŸraŸ aŸîjcï î David tyaaca. 36 Ajta, aŸîjna
JúuricamaŸraŸ î Dios, aŸî pú caŸnyíjraŸ jaatáŸ aŸîjcï î David
tyaaca tî aŸyán tyuuŸtaxájcaŸ tïjîn:

Î tavástaraŸ pú aŸyán tyaatïéxaa aŸijcï ï nyavástaraŸ
tïjîn:

“HuatyeeyijxïŸ ï îpuari japuá, iiya nï nyamuájcaŸtaŸ.
PóocheŸ paj huatyájcatyi asta nyanaŸ quée

huoŸmuéeŸtïn ï máj muájchaïreŸ.”

AŸyáa puŸ tyuŸtaxájtacaŸ aŸîjna î David tyaaca.
37 ’AŸijna î máj aŸyán jatamuáŸmua tïjîn CïríistuŸu, aŸii pú aŸîn

puéŸen tî yoŸpuacîïtaŸ î David tyaaca aŸyán tïjîn: “NyavástaraŸ”.
HuáŸpua pú jîn aatámuaŸtzi ï David tyaaca aŸîjcï î CïríistuŸu.
AŸîj nu jîn aŸyán tyajáŸmuaŸihuoŸ, ¿jiiŸqui tî aŸyán huaŸapuáca
jîn aatamuáŸa aŸîjna î David tyaaca? ¿JiŸquí huatóomuaa ï tî
aŸîn CïríistuŸu tî jitzán eeráanye aŸîjcï î David tyaaca, aŸyáa pú
ajta tyijíŸvastareaŸraŸ?

Majtá aŸîïma tyeîtye î máj jáanamuajriŸ, éehua mu
ootyóòcaŸ. HuaŸránajchacaŸ éehua jéŸej tî yeŸé tyuŸtaxájtacaŸ
aŸîjna.

Jesús pú huáaŸ jitzé tyojpuáŸri aŸîïma î máj tyímuaŸ
tahuaŸ î nyúucari î máj jîn tyíŸijta

(Mt. 23:1-36; Lc. 11:37-54; 20:45-47)

38 Ajta ï Jesús aŸyán tyíhuoŸtïéxaa tïjîn:
—TyámuaŸ xuŸu aŸîjma jimí î máj tyíŸyuuxacaa. AŸyáa pú

tyíhuaŸránajche máj tyíŸchajca î siicuŸri tyiŸcatî tïŸïj maŸcan
mej mí huaŸtóòseejrata má eejreŸ. Ajta pú huaŸránajchi máj
tzáahuatyiŸraŸ tyíchaŸïj î tyeîtye jimí éehua, mej mí aŸîjma
tyeîtye huooŸtatyóojtyeŸn jóŸ tï naŸ ï caaye jitzé.

39 ’Majtá aŸîjma î máj tyíŸyuuxaca, matîŸïj ï tyeyúu tzajtaŸ
utyáruŸpicheŸn, áj mu mí ahuoonyi jóoŸ máj joŸtyáarase î máj
vaŸcán jîn tyítyatatyí. Naaríi tî puáŸa metyíŸiyeste á jáŸhuaŸ
chiŸtá, aŸî mu ahuoonyi jóoŸ tî aŸîn óojca î tî tyihuáŸcueŸtye
mej mí tyúŸcuaŸnyi ï meesa japuá a véjriŸ aŸîjcï jimí.

40 ’AŸî mu hui majtá tyiŸhuáŸariraŸaca naijmi aŸchú máj cáj
tyitî tyíchaŸïj î máj antyúùjïïmuaŸstareacaŸ î úcarijse. AŸyáa mu
majtá aŸîjcï jîn huarîj, majtá aŸúun ooŸtyarúŸpichaŸa î tyeyúu
tzajtaŸ. Majtá aŸtyéeviŸ tyenyúusimaŸa muáajuŸ î Dios jimí.
AŸyáa mu tyityúujseejrata mejmi quée tyiŸtîj jîn huamuéeŸtï-
cheŸn. AŸyáa nu tyajáŸmuaŸixaatyeŸ, éetzeŸ mu ajpuéetzi
muáajuŸ aŸîïma î máj tyíŸyuuxaca quée máa aŸtîj. —AŸyájna,
aŸyáa pú tyuŸtaxájtacaŸ aŸîjna î Jesús.

TïŸquí jóŸrá.

AŸïjcï jïmeŸ ï tî ucaríj tyuŸtámuŸvejritacaŸ
(Lc. 21:1-4)

41 AjtahuaŸa, Jesús pú aŸuun joŸtyávaacaŸa ï tyeyúu tzajtaŸ,
aŸájna véjriŸ cajun jitzé jóoŸ máj ï túmii tzájtaŸn ucáhuaŸnaa

muáŸcïŸï. AŸïï pú ij ï Jesús huaŸráseejracaŸ ï tyeîtye, ï máj
uŸcáhuaŸnaa î túmii î cajun jitzé. Majtá aŸîïma chíjtyaanyiŸ
máj muŸicá, éehua mu ï túmii ucáhuaŸnaa. 42 MatîŸïj ï túmii
ucáhuaŸnaa, áj púŸij ï ucaríj á jeŸréŸnyé tî jusïïstacaŸa. TïŸquí
aŸïïn huaŸpuáca ucáahuaŸxï î túmii tî quée aŸchú aráŸase.

43 Aj pú ij, tîŸïj jaaséj î Jesús, tïŸquí huoŸtajé aŸîjma î máj
jamuán jóŸuhuaŸanyaŸa. AŸyáa pú tyíhuoŸtïéxaa tïjîn:

—AŸyáa nu tyajáŸmuaŸixaatyeŸ. AŸyáa pú tyiŸjaŸyájna. EétzeŸ
pú tyíŸhuïïreŸ î Dios jimí aŸachu tî cáa tyuuŸtáŸ aŸmújna mú
ucaríj quée î máj quée náijmiŸ tyuuŸtáŸ aŸïïma mú chíjtyaanyiŸ.
44 AŸmúuma ï chíjtyaanyiŸ, aŸîj muŸu cáa tyooŸcajhuaŸnaa î
túmii tî huaŸváŸïtziiŸtya. Ajta aŸmújna mú ucaríj, aŸyáa pú ca
eenyeŸ tî quée jéŸej tyéjviicueŸ, náijmiŸ pú cáa tyoŸcáahuaŸxï
aŸchú tî tyíŸtoovaŸa.,1213

Jesús pú tyuŸtaxájtacaŸ tî nuŸu ï
tyeyúu huotyóŸuunyiŸhuaj

(Mt. 24:1-2; Lc. 21:5-6)

13 1 MatîŸïj mí iiráacî aŸújna ï tyeyúu tzajtaŸ. AŸáa puŸ
iiramáŸca aŸîjna î Jesús tïŸquí sîïj ï tî jamuán

óŸchaŸcanyaŸ aŸyán tyaatïéxaa tïjîn:
—Maeestru, cásïŸ, huaséj. Mu tyetyé, tyámuaŸ pú

tyiŸtyatîtïŸïjme íiyeŸé tï tyiquéetïme mu jáxuŸu jitzé. Ajta mú
chiŸi, náa pú Ÿen.

2 Aj pú ij aŸyán tyúŸtanyú aŸîjna î Jesús tïjîn:
—CásïŸ, muáa. Xaaséj. NaijmiŸ ï tî vivámaŸa huáŸuu î chiŸi,

náijmiŸ pú huatyóŸuunyiŸhuaj tï méréŸvé ï chiŸi. Capú chéŸ
séeriaŸa táŸmé î jáxuŸu jitzé î tyetyé tî jujapua tyiquéetïme.

AŸïjna jïmeŸ î máj jîn jámuaaŸree tî ari tïmuaŸ
naijmi tyeŸentyipuáŸari

(Mt. 24:3-28; Lc. 21:7-24; 17:22-24)

3 MatîŸïj mí joŸcîj. JaŸúu mu aŸráŸa jîri jitzé tî aŸyán
tyaŸrájtyapua tïjîn Aceituunajrimi aŸájna tyeyúu tî aŸvéèjnyee.
TïŸquí an ooŸyíjxï aŸîjna î Jesús, majtá ï séecan, aŸîjna î Pedro,
ajta î Jacobo, ajta î Juan, ajta î Andrés. AŸii mu avíitzi jîn
aŸyán tyaatájhuaviiriŸi tïjîn:

4 —PataŸaj tyitaatïéxaatyeŸn aŸnáj tî aŸyán tyírînyi.
¿TyiŸtányi huataséejreŸsi tîŸïj aŸájna á tyojoŸrényejsi patîj peri
tyuŸtaxájtacaŸ?

5 Aj pú ij Jesús aŸyán tyíhuoŸtïéxaa tïjîn:
—TyámuaŸ xuŸu muáaj, tîŸij quée aŸtîj jamuácuanamua.

6 AŸyáa nu nyí tyajáŸmuaŸixaatyeŸ. MuŸiitî mu huataséejreŸsi
ï máj nuŸu nyenyúuca jïn tyiŸxáata muáajuŸ. AŸyáa mu tïjîn:
“Nyaa nu CïríistuŸu puéŸen”. Eéhua mu huáŸcuanamua aŸïjma
ï tyeîtye.

7 ’Tî puáŸa seri aŸyán tyíŸnamuajra ye máj nuŸu nyooseŸ,
aŸájna áŸhuaŸ naaríi máj nuŸu merí tîmuaŸ huatyóohuisi máj
nyooseŸn, caxú tyíŸtzïïnyaŸa. Capú aŸmún tyiŸtîj jéŸej. AŸyáa
pú tyúuxeŸveŸ tî aŸyán tyojoŸréŸnye. Caxîï pú aŸájna á
tyojoŸréŸnyejsi aŸájna ï xïcáaraŸ jitzé tî jitzán tyaŸaraŸasti naijmi
jïmeŸ.

8 ’AŸyáa pú tyéŸmé. Seican mu tyeîtyeraŸ, majtá seican
tyeîtyeraŸ, aŸî mu náijmiŸ tyúùnyoosiŸtyeŸsi. Majtá î máj seican
ï chuéj japuá huacháatïme, majtá máj séej ï chuej japuá
huacháatïme, aŸî mu náijmiŸ jamuán tyúùnyoosiŸtyeŸsi. Ajta
puaŸmaquée huatyóòcaŸtzïjxïŸï î chuéj íiyeŸé nî cháanaca japuá.
MuŸiitî mu majtá huatatájcu. AŸii pú aŸîn puéŸen î taŸanájca î
máj jitzán ajpuéetzi muáajuŸ.

9 ’TyámuaŸ xu muáa tyityahuóòchaŸïn jiiŸnyé majamuáŸviŸtïn
aŸîïma î máj tyíŸijta. Majtá ï tyeyúu tzajtaŸ aŸúu mu amuaa-
tyávajxïïsi. Majámuaatájeevi siajsi tyuuŸtaxáj aŸîjcï jamuán î
tajtúhuan, seajtá aŸîjcï jamuán î rey. MajamuaataŸíhuoŸra aŸîjcï
jïmeŸ î nyenyúuca nyéetzi. AŸyáa mu aŸîjcï jîn rïnyi, muáaj xu
nyée jitzé huatamáŸcan tyíhuoŸtïéxaatyeŸsi. 10 AŸïï pú anaquée

júuxeŸve siaj huooŸtïéxaatyeŸn naín japuá î chuéj jéŸej tî Dios
tyíhuoŸtóŸuunyiŸra. Tï puáŸa seri aŸîjcï jïn aŸyáa huárïnyi, áj pú
xáà Ÿij tyeŸntyipuáaŸri náijmiŸ.

11 ’Tî puáŸa seican majamuáŸanviŸtî aŸïjma jimí î mej tíŸijta,
caxú aŸyán tyíŸmuaŸajca jéŸej sej yeŸé tyíhuoŸtïéxaatyeŸsen.
AŸyáa xu huárïnyi aŸájna ï xïcáaraŸ jitzé. AŸîjna î xîenyuuŸ-
cariaŸraŸ î Dios, aŸî pú jámuaatáŸitïïra jéŸej sej yeŸé tyuuŸtaxájta.
AŸîj pú jîn, jéŸej tî aŸyán tyajamuŸtámitïeerasteŸsin, aŸîj xuŸu si
huoŸtïéxaatyeŸsi. AŸii pú aŸîn pueŸeen ï tî tyíixa aŸîjna î
xïényuuŸcariaŸraŸ î Dios.

12 ’AŸyáa pú ajta tyéŸmé aŸájna ï xïcáaraŸ jitzé. Seican mu
jujuutzimuaŸ áŸviŸtïn aŸîjma jimí î mej tyíŸijta mej mí aŸïjma
huaŸcuiŸnyi. AŸyáa mu chaŸtá manaŸ huáŸuure î ujaŸatzimuá.
Majtá seican aŸyamu chaŸtá manaŸ huáŸuuren î uyoojmuaŸ.
Majtá aŸîïn yóojmuaŸmuaŸ, aŸî mu huanyóosiŸtyeŸsi î juhuóo-
simuaŸ. AŸïï mu majtá tyuuŸtaŸsi mej seican huóŸcuiŸnyi.
13 Majtá náijmiŸ î tyeîtye, camú aŸmuaxeŸvaŸa muáajuŸ aŸîjcï
jïmeŸ ï siaj nyée jitzé ajtyámaŸcan; aŸî mu náijmiŸ
amuájchaŸïîriaŸa muáajuŸ, ajta aŸîjna î aŸtîj tî aŸyán tyoŸtyée-
vicueŸreŸn asta náa aŸíj jïn quée huámuïŸnyi, Dios pú aŸviŸtïn tï
aŸájna átïtyejéŸijta.

14 ’AŸájna ï xïcáaraŸ jitzé tyiŸtîj xu seejran tî jéŸej puáŸa Ÿeen,
tî xánaŸviŸreŸ, tî ajta tziîïniŸreŸ. JaŸáa mu yoŸtyéchesi jóoŸ tî
quée aŸyán tyíyeŸtyéviiteŸ. (AŸîï pú yoŸityée táŸmé tî aŸjijveŸn
aŸijcï jitzé i yúuxari.)

’SatîŸïj aseeran, aŸyáa xu huárïni. AŸîma î máj Judea
huacháatïme, micheŸ aŸîïn jíyeeŸtzín ooŸcîxïŸn aŸájna jóoŸ tî jïrí
ooŸquéetïme. 15 Tî puáŸa aŸájna ï xïcáaraŸ jitzé, aŸtîj an óojcatyii
î uchiŸ japuá taŸvaŸnamiŸ, chéŸ aŸîn quée chéŸ jíyeeŸtzín acáyiŸca.
TïŸïj, tî tyiŸtîj iiráŸaŸn u uchiŸtá. 16 Naaríi tî puáŸa sîïj tyajáŸa-
muareŸ î uvíŸraŸtaŸ, chéŸ quée chéŸ áoŸreŸnyinyicaŸn î juché tîŸij
ucîïxu iiraachueenyi.

17 ’Cuiihua xaa aŸîïma, î máj xáiŸchuiŸtajme máj puéetzii mu
muáajuŸ aŸájna xïcáaraŸ jitzé ï Ÿúuca, ï máj majtá aŸîïma î máj
huaŸtziŸtya î uyoojmuaŸ. 18 Muáa xu aŸyán tyáŸhuaviira î Dios
tîŸij quée aŸyán aŸájna a tyojoŸréŸnyinyicaŸn aŸájna tîŸïj pua
huáseeviŸtáŸyiŸ.

19 ’AŸyáa nu tyajáŸmuaŸixaatyeŸ tî aŸyán tyéŸmé aŸájna ï
xïcáaraŸ jitzé. EétzeŸ mu ajpuéetzi muáajuŸ mequée î mej

merí ajpuéetzitacaŸ ï tî yu ooŸváŸcaŸ. Capú ajta chéŸ aŸyán
átyójooŸréŸnyejsi séej ï xïcáaraŸ jitzé tîj aŸájna. 20 Ajta tî puáŸa
aŸîn ï tavástaraŸ quée aŸîn aŸyán jáaŸuure tîŸij quée chéŸ aŸyán
tyeŸtyéeviŸ tî tyoomeŸn aŸchú puáŸan xïcáj, capú aŸtîj júuri
táŸmeŸnyícheŸ. Ajta, huáaŸ jïmeŸ î tyeîtye tî ï Dios ari huaŸntyíhuo
jájcua xîmua, aŸî puuŸrí aŸyán jaru tîŸij quée chéŸ aŸyán
ŸtyétyeeviŸn.

21 ’AŸyáa nu nyí tyajáŸmuaŸixaatyeŸ, aŸájna ï xïcáaraŸ jitzé,
aŸyáa pú tyéŸmé. AŸtîj pú aŸyán tyajámuaatïéxaatyeŸsi yee:
“CásïŸ, íiyaj pú jéeŸtaŸ Ÿeen aŸîjna î CîriistuŸu”, naaríi sîïj aŸyán
yee: “AŸáa pú jéeŸtaŸ eŸen”. Tî puáŸa aŸyán tyajámuaatïéxaatyeŸn
aŸájna ï xïcáaraŸ jitzé, caxú aŸïj jáŸtzaahuatyaŸ. 22 Seican mu
yá jaŸváŸjuŸ muáajuŸ ï mej tyíhueeŸtaca. AŸyáa mú tyixáata
muaajuŸ tïjîn: “Nyaa nu aŸîn puéŸeen î CïríistuŸu.” Majtá seican
aŸyán tïjîn: “NetyiŸtyéjvé aŸîjcï jitzé ï nyúucari î Dios tï jitzé
huatamáŸcan.” AŸii mu tyiŸtîj huoŸtaséejrateŸsi ï tyeîtye jéŸej
mej yeŸé tyiŸtîj tyuŸíitïn mej mí huóŸcuanamuan, tî puáŸa
huataîïritare máj aŸïjma huóŸcuanamua î tyetyé ï Dios tï ari
huaŸntyíhuo jusîïj. 23 XáanamuajriŸ tyámuaŸ naa. Caxú xaa
nyúŸu yóoŸhuaŸnan ï nyaj anaquée nyeri amuáŸixaa naijmi
jïmeŸ î nyúucari.

AŸîï pú ajtahuaŸa yá vaŸacányejsi aŸîjna
ï tî ajta î tyáata jitzán eeráanye

(Mt. 24:29-35, 42-44; Lc. 21:25-36)

24 ’Ajta aŸájna ï xïcáaraŸ jitzé, matîŸïj ajpuéetzi muáajuŸ,
capú chéŸ eeráxïri î xîcaj. Ajta î máxcïreŸ jïmeŸ, capú chéŸ ajta
huanyeeriŸcîj táŸmé. 25 Majtá î xuráavejtzeŸ î tajapuá, aŸî mu
huatyóòcaŸtzïjxï. Aj mu mí u eeŸcávatzîj xúŸraŸvejtze aŸájna î
tajapuá. 26 Aj xu xaa si nyeseejran nyéetzi, ï nyaj nyajtá jitzán
eeráanye î tyáata. Ya nu vacányejsi jéetïri tzajtaŸ. Náa pú
tyámuaŸ tyuunéeriŸcïj táŸmé. NaijmiŸ nu jîn antinyamuaŸreera
náŸme aŸájna ï xïcáaraŸ jitzé.

27 ’MatîŸïj mí huaŸréŸitixïŸsi î mej nyahuïïreŸ mej mí
naijmiŸcaa tyísïïreŸn î tyeîtye ï tî Dios ari huaŸntyíhuo jájcua
ïmuá. Jóo tî naŸa mu huáŸsïïreŸsi íiyaj nî cháanaca japuá jóoŸ
máj ooŸcháatïme î tyeîtye.

28 ’Sej si éetzeŸ yoŸityée xáŸraŸnyi jéŸej nyaj tyajáŸmuaŸixaa-
tyeŸ, jaŸîj xu jitzé huóoŸityeerieŸ î xapuaŸ. TîŸïj antyicuatyíjmeŸnyi

ánïmua, ajta tîŸïj canyáatïraŸnyi ï xámueŸraŸ, aŸïj xu jïn aŸyán
tyáamuaŸree tï ari véjriŸ ï víitaŸri. 29 AŸyáa pú chaŸtá naŸ
tyiŸseeriaŸ táŸmé nyajtîj nyoochán tyajamuáŸixa. AŸyáa xu
éenyeŸqueŸ jïn jamuáŸreerej tî ari véjriŸ pïtyíŸrïcï aŸájna xïcáaraŸ
jitzé tî jitzán tyeŸntyipuáaŸri náijmiŸ. PuuŸrí xaa nyúŸu tîmuaŸ
véjriŸ.

30 ’Ayaj xaa nyúŸu tyiŸjaŸyájna, aŸyáa nu nyí tyajáŸmuaŸixaa-
tyeŸ î máj mooj júuri î tyeîtye ï máj iiyeŸej huacháatïme ï
cháanaca japuá, aŸî mu quée cuiŸnyi asta quée náijmiŸ aŸyán
tyúuŸrïnyi. 31 NaijmiŸ pú tyeŸntyipuáaŸri aŸyájna ï cháanaca
japuá, ajta ú tajapuá. Ajta, óocheŸ tyaŸróoŸaste aŸíjna i nyaj
nyeri jamuaŸíxaa.

32 ’AŸájna ï xïcáaraŸ tî jitzán tyeŸntyipuáaŸri náijmiŸ, capú
aŸtîj jámuaaŸree aŸnáj tî aŸyán tyéŸmé. Capú ajta aŸtîj jámuaaŸree
aŸtzáj tî puáŸa aŸyán tyéŸmé. AŸîïma î máj tyíŸhuïïreŸ ú tajapuá,
camú majtá jámuaaŸree aŸîïma. Nyajtá nyaa, ï nyaj yóojraŸ
puéŸen î Dios, canú nyajtá jámuaaŸree. AŸîï puŸu jámuaaŸree î
tï nyitáàta î Dios.

33 ’MuáŸa, caxú siajta jámuaaŸree aŸájna tî aŸyán áŸtyó-
jooŸréŸnyejsi. AŸîj nu nijîn aŸyán tyajáŸmuaŸixaatyeŸ. TyámuaŸ
xuŸu náa tyítyahuóòŸuure muáa. SióocheŸ xu atanyéjnyeŸri.
Siajtá nyejchóŸvaŸ.

34 ’AŸtî tî mú jáŸ îmua aŸtanyéjsi. Anaquée pú uchiŸ huáŸij-
catyeŸn î máj tyiŸimuîjhuaca aŸújna ï chiŸtá aŸîjma pú ŸijcatyeŸ
sîïj ajta sîïj mej mí tyuŸmuáreŸn tyiŸtîj tî sîïj catyuŸíitïn. Ajta
séej, aŸïj pú ijcatyeŸ tï tyíchaŸïj á taŸpueerta. 35 AŸyáa nu chaŸtá
nyanaŸ tyajáŸmuaŸijcatyeŸ muáŸama, siataŸaj si atanyéjnyeŸri
jiiŸnyé caxú jámuaaŸree aŸnáj nyaj uvéŸnyejsi, ï nyaj yé chej.
Capú jéŸej ámuatámiteerasteŸsi aŸnáj nyaj uvéŸnyejsi, tî puáŸa
tyechúmuaŸrijsimaŸca, naaríi aŸtzáj jéetaŸ tîcaŸ nusu aŸtzáj
matîŸïj tyítyejíjhua î tyacuáareŸ, naaríi aŸatza tapuáŸrijsimaŸca.
36 Tî puáŸa jíyeeŸtzín nuŸuvéŸenye, caxú tóòŸaŸacareŸ nye nyí
amuáatyoonyi setyáacuŸtziísimaŸca. 37 AŸijna ï nyaj áŸmueŸi-
xaateŸ, aŸíj nu nyajtá huaŸixaatyeŸ naijmiŸcaa î seican aŸyán
tïjîn: SióocheŸ xu atanyéjnyeŸri. —AŸyáa pú tyihuóŸtïéxaa
aŸîjna î Jesús.

San Marcos 13 68

© La Liga Bíblica, A.C. 2005



,1314

JaŸïjcï jîmeŸn î máj ámuaŸreeriaŸca
mej mí aatyéeviŸi aŸîjcï î Jesús

(Mt. 26:1-5; Lc. 22:1-2; Jn. 11:45-53)

14 1 PuuŸrí tîn aŸájna á tyajoŸréŸnyejsi matîŸïj puáŸa
tyíŸyestyahuaŸa aŸîjcï jïmeŸ ï cányaŸaxï máj cuiŸnyi,

majtá ï pan máj cuaŸcaa tî quée levadura aŸnaxca. AŸyáa pú
tyaŸïtzéeriaŸca huáŸpua xïcáj. Majtá aŸîïn î máj tyihuáŸijtyeŸ
tyeyúu tzajtaŸ, majtá aŸîïma î máj tyiŸtyeŸyuuxaca, aŸî mu
tyiŸhuóòŸixaa jéŸej máj yeŸé avíitzi jîn tyeetyéeviŸ cî Jesús
mej mí jaajéŸca. 2 AŸyáa mu tyúuŸixaatyaŸcaŸa tïjîn:

—Ijíi catú atyéeviŸra. Aj tu tyi aŸyáa rïnyi tï puáŸa merí
tyúuŸyeŸeste î tyeîtye. Tî puáŸa aŸyán ï jarïnyi ijíi, huoŸtájaa-
xïejtyeŸsi tyámuaŸ ï tyeîtye. Aj mu mí taatájaaxïejviŸra. AŸîj pú
jîn taa tamuáreŸristeŸsi tî puáŸa aŸáj tyeetyéeviŸ. —AŸyáa mu
tyuŸtaxájtacaŸ.

ÍitïŸ pú aséiityi an áŸajtó î Jesús muŸúutzeŸ
(Mt. 26:6-13; Jn. 12:1-8)

3 Meentyi aŸîn î Jesús, aŸájna joŸtyávaacaŸa u Betania. JaŸáa
pú joŸtyávaacaŸa jóoŸ tî jáŸche aŸîjna î aŸtîj tî aŸyán ántyapuaa
tïjîn Simón. AŸii pú aŸîn pueŸeen î máj aŸyán jatamuáŸmua tïjîn:
Tî cáŸatzaj ï juhuéŸraŸ jitzé.

TîŸïj aŸîn Jesús aŸánhuatyaqueeca ï meesa jitzé, sîïj pú
aveŸeréŸenye aŸîjcï jimí. ÍitïŸ pú pueŸeen aŸîjna. AŸîï pú ij
limeeta huajájsimaŸ ï jumuájcaŸ jïmeŸ. ÍijpityicaŸ aŸîjna î
limeeta. Tetyé limeetaraŸ pú puéŸeenyaŸ. AŸúu púŸij avaŸîstyi ï
aséiityi, nardu jitzé tî maŸcan, tyiŸtîj tuuŸpí. Náa pú tyáarïeŸ
aŸîjna î aséiityi, ajta éehua tyáŸnajchi.

Aj pú ij aŸîn î ŸíitïŸ, aŸntyítaaracaŸ aŸîjcï î limeeta. TïŸquí aŸán
yaŸajó aŸîjcï î aséiityi ï muŸúutzaŸn aŸîjcï î Jesús. 4 Aj mu mí
seican î máj aŸúu ooŸtyóŸuucaŸ, aŸî mu atájaaxïejviŸri aŸîjcï î
ŸíitaŸ. AŸyáa mu tyúuŸixaatyaŸcaŸa tïjîn:

—¿JiiŸnyé éej nïmeŸ tyáhuajcacaŸ aŸmújcï î aséiityi
acáxïjriŸriŸ? 5 AŸyáa pú tyïŸríitacaŸ máj áatoonyicheŸn mej mí î
túmii aŸncuraŸnyicheŸn aŸchú cáa tïŸíj jïn tyuŸtyáhuïïreŸnyijcheŸ
aŸchú huéiica cieentu ï túmii naaríi aŸtzú éetzeŸ, máj aŸïjma
huaŸtyáhuïïreŸn î mej quée jéŸej tyéŸviicueŸ. —AŸyájna, aŸyáa
mu tyuŸtaxájtacaŸ.

Aj mu mí aatájaaxïejviŸriŸ aŸîjcï î Ÿíitaj.
6 TïŸquí aŸïn ï Jesús aŸyán tyíhuoŸtïéxaa tïjîn:
—XaŸantyápuaŸcï mu siaj ninyuŸcacu. ¿JiiŸnyé éej nïmeŸ ï sej

si tyentyiŸúŸna? AŸijcï jïmeŸ ï tï aŸyán naaruu mú ŸíitïŸ, tyámuaŸ
pú náa xáŸpuïŸn aŸíjcï jïn huarîj. 7 AŸyáa nu tyajáŸmuaŸixaatyeŸ.
AŸîma î máj quée jéŸej tyéŸviicueŸ, aŸî mu jáŸmua jimí séeriaŸa
muáajuŸ tîj naŸ juséen jïmeŸ. AŸnáj tî náŸa púŸij íŸïriita táŸmé siaj
si huooŸtyáhuïïreŸ tî puáŸa aŸyán tyuŸtóoxeŸveŸn. Ajta nyaa,
canú chéŸ jáŸmua jamuán séeriaŸa náŸme.

8 ’AŸijna ï ŸíitïŸ, aŸîj pú jîn aŸyáa huarîj aŸchú tî cáj tyatáŸïrii-
tare aŸîjcï jimí. Mé nyajtá quée xu huamuîŸ, aŸ pú anaquée aŸyán
tyínyacámejriŸ nyéetzi matîj tyeŸíitïn tî puáŸa aŸtîj huámuïŸnyi.
9 AŸyáa xaa nyúŸu tiŸjaŸyájna, aŸyáa nu tyajáŸmuaŸixaatyeŸ, tï naŸ
máj tyíhuoŸtïéxaateŸn î tyeîtye nyúucaritzeŸ î Dios, naijmiŸqueŸ
íiyaj nî cháanaca japuá, aŸîj mu majtá huataxajta jéŸej tî huarîj
aŸíjna ï íitïŸ mej mí éehua ooŸtámuaŸree.

Judas pú aataxájtacaŸ jéŸej tî yeŸé
tyeetyéeviŸ aŸîjcï î Jesús
(Mt. 26:14-16; Lc. 22:3-6)

10 AŸáa pú sîïj aŸváŸra jóoŸ máj ooŸtyóŸuucaŸ î máj tamuáa-
muataŸ japuan huáŸpuaaráŸase. AŸyáa pú ántyapuaa tïjîn Judas
Iscariote. AŸîï pú aŸîn puéŸeen aŸîjna î Jesús tï jitzé ajtyámaŸcan.
AŸyáa pú éej nïn aŸváŸra tî ij avéitzi jîn tyojoŸtaxá aŸïjma jimí ï
máj tyíŸijta ï tyeyúu tzajtaŸ. AxeŸvaŸcaŸ máj náijmiŸ aaxáŸpuïŸnta-
reŸen jéŸej máj yeŸé huárïnyi tî ij aŸîn huoŸtátuireŸn cî Jesús.
11 MatîŸïj aŸïj huánamuajriŸ, éeŸcá pú náa huoŸtáŸ. Aj mu mí
aŸtóoratziiriŸ mej mí tyaanájchityeŸn aŸîjcï î Judas. TïŸquí jóŸrá.
TîŸïj ij aachóŸve aŸnáj tyîïri tîŸij huotátuireŸn aŸîjcï î Jesús.

TavástaraŸ pú tyíhuoŸcuée aŸîjma î
máj jamuán jóoŸjujhuaŸnyaŸ

(Mt. 26:17-29; Lc. 22:7-23; Jn. 13:21-30; 1 Co. 11:23-26)

12 TîŸïj tyaŸráŸa aŸájna xïcáaraŸ jitzé, î máj jitzán pan cuaŸcaa
tî quée cuasi, ajta aŸájna ï xïcáaraŸ máj jitzán huáŸmuŸvejritaca
î cányaŸaxï. AŸii pú aŸîn pueŸeen î taŸnájca î máj aŸyeŸestya.
Majtá aŸîïma î máj jamuán jóŸjujhuaŸanyaŸ, aŸî mu mí aŸyán
tyaataŸíhuoŸriŸ î Jesús tïjîn:

—¿JooŸnyi jitzé muajaŸráanajchi tyaj jóŸjuŸun tyej tyi
tyámuaŸ tyojóŸuuure aŸîjcï jïmeŸ î pan tyaj áacuaŸnyi, tyej tyi

ooŸtámuaŸree jéŸej tî tyitáachaŸïï î Dios, aŸájna ï xïcáaraŸ jitzé
tî huóŸcui î huáŸyoojmuaŸ î máj anaquée huanánueŸhuacaŸ?

13 TïŸquí huaŸpuáca huataŸítyacaŸ máj jamuán
jóŸujhuaŸnyaŸa. AŸyán tyíhuooŸtïéxaa tïjîn:

—Sáricu aŸájna ï chájtaŸ. Aa xu aŸtîj áŸtyooni tï xáŸri huátïsi,
jájtyi tuŸhuájmua. AŸïj xu si jamuán jóoŸjuŸ. 14 OoŸ tî aŸîjna
ooŸtyarutyi, aŸúu xusi jáahuoonyi ï aŸtîj tï ajache. Aj xu si aŸyán
tyaatïéxaatyeŸn aŸyán tïjîn: “AŸyáa pú tyíxa aŸîjna î Maeestru
yee: ¿JoŸnyí nyajaŸtáŸca nyaj tzájtaŸn tyúŸcuaŸnyi huáaŸ jamuán
î nyatyeîtyestyamuaŸ?” Siajtá aŸyán tïjîn: “TyataŸaj tyi ooŸtá-
muaŸree aŸájna ï xïcáaraŸ jitzé matîŸïj huóŸcui î huáŸayoojmuaŸ
î máj anáaquee huanánueŸhuacaŸ.” AŸyáa xu tyaatïéxaateŸn.
15 TïŸquí aŸîn amuaataseéjrateŸsi ánïmua ï cuaartu tî veŸée.
PuuŸrí tyámuaŸ náa tyúŸruu. JaŸúu xu sij tyámuaŸ tyohuáŸuure
î tyaj áacuaŸnyi ï pan. —AŸyáa pú tyíhuoŸtïéxaa aŸîjna î Jesús.

16 MatîŸïj mí óoŸjun î máj huáŸpua. AŸyáa pú tyáŸrá náijmiŸ
tîj tyíhuoŸtïéxaa î Jesús. Aj mu mí tyámuaŸ tyúŸruu î máj
áacuaŸnyi mej mí ooŸtámuaŸree aŸájna ï xïcáaraŸ jitzé tî Dios
huóŸchaŸïj.

17 TîŸïj ari huachúmuaŸcaŸa, aŸúu pú ij joŸtyájrupi î chiŸtá
î Jesús, majtá î máj tamuáamuataŸ japuan huáŸpuaaráŸase.

18 MatîŸïj merí tyiŸcuaŸcáa ï meesa japuá, áj pú ij Jesús aŸyán
tyíhuoŸtïéxaa tïjîn:

—AŸyáa nu xaa nyúŸu tyajáŸmuaŸixaatyeŸ. Sîïj ï tî jáŸmua
jitzé ajtyámaŸcan muáaj mu siaj tyíŸcuaŸ nyajamuán, aŸîjna
î aŸtîj, aŸî pú nyéetzi tyuŸtátuireŸe aŸîjma jimí î mej tyíŸijta
tyeyúu tzajtaŸ. —AŸyáa pú tyíhuoŸtïéxaa.

19 TïŸquí u cáavatzï î huaŸtzajtaŸ. Aj mu mí huatyóohui máj
aataŸíhuoŸ aŸîjcï î Jesús, sîïj ajta sîïj. AŸyán tïjîn:

—¿AŸtáqui aŸîn puéŸen? ¿Nyi quí nyáa?
Ajta sîïj aŸyán tïjîn:
—¿AŸtáqui, caŸmí nyáa?
20 Aj pú ij aŸyán tyíhuoŸtïéxaa tïjîn:
—AŸïï pú aŸîn pueŸeen, sîïj ï siaj tamuáamuataŸ japuan

huáŸpuaaáŸase. AŸïï pú pan tyácuesi aŸijcï jitzé túxaŸa nyaja-
muán. 21 AŸyáa xaa nyúŸu tiŸjaŸyájna. AŸyáa pú átyójooŸréŸnyejsi
nyée jimí ï nyaj nyajtá î tyáata jitzé eeráanye aŸyájna jéŸej tî
yeŸé tyéŸyuusiŸ î yúuxari jitzé.

’Ajta, aŸîjna ï tî nyajîmeŸn nyéetzi tyuuŸtátuiireŸ aŸîjma jimí,
aŸyáa nu nyí tyajáŸmuaŸixaatyeŸ, aŸïï pú huápuïŸ ajpuéetzi
táŸmé. EétzeŸ pú aatyahuáŸïïrihuaŸca tî quée nïáiŸhuacajcheŸ.
—AŸyáa pú tyíhuoŸtïéxaa.

22 MoocheŸe mu tyiŸtyáŸcueŸsimaŸca. Aj pú ij Jesús pan
tyiŸîj. TïŸquí tyaatatyójtziŸre î Dios, ajta aatyátaara, áj pú ij
huoŸrîŸpu. AŸyán tïjîn:

—XáacuaŸ aŸíjcï. AŸii pú aŸîn pueŸeen ï nyahuéŸraŸ.
23 TïŸïtéŸe ï vaasu tyijáj. Ajta tyaatatyójtziŸre î Dios jimí,

tïŸquí aŸîjma huatajányi. NaijmiŸ mu aaréii î vaasu jitzé.
24 Ajta aŸyán tyíhuoŸtïéxaa tïjîn:

—AŸijna tuŸhuájmua ï vaasu tzajtaŸ, aŸii pú aŸîn puéŸeen î
nyaxúureŸ î nyaj eŸráxïïreŸsi nyej nyí huooŸtyáhuïïreŸ muŸiicá,
ajta tîŸïj ï Dios aŸantyipuáŸarityeŸn î tî jájcua jîn tyaŸtóoŸratziriŸ
jusîïj aŸîjma jimí tî aŸîn tyihuoŸtóŸunyiŸ.

25 ’AŸyáa nu tyajáŸmuaŸixaatyeŸ. AŸyáa xaa nyúŸu tiŸjaŸyájna.
Ijíi, canú chéŸ uquéŸisi aŸijcï ï úuva aŸraŸa. Ajta, aŸájna ï xïcáaraŸ
jitzé tîŸïj ï Dios huatyóŸaŸarityeŸn náijmiŸqueŸ î cháanaca japuá,
aŸájna ï xïcáaraŸ jitzé aŸáj nu xaa uquéŸisi jájcuan jîmeŸ î
jáŸraŸaraŸn î úuva. —AŸyáa pú tyíhuoŸtïéxaa.

Jesús pú aataxájtacaŸ tî nuŸu aŸîn ï Pedro
atyáahueŸta, tî nuŸu quée jámuaŸtye

(Mt. 26:30-35; Lc. 22:31-34; Jn. 13:36-38)

26 MatîŸïj mí séej yuuŸtáchuiicacaŸ chuiicari î máj jîn
tyámuaŸ tyaatáŸn î Dios. MatîŸïj mí joŸcîj. Aj mu aŸúun aŸráŸa
Aseituunajremii, jîri tî ooŸtáca. 27 Aj pú ij Jesús aŸyán
tyíhuoŸtïéxaa tïjîn:

—AŸyáa pú tyéŸyuusiŸ î yúuxari jitzé ï Dios tï aŸyán tyuŸta-
xájtacaŸ tïjîn: “Nyaa ï nyaj Dios puéŸen, aŸîj nu eŸcatan î
cányaŸaxï tî séej. Majtá ï cányaŸaxï má mu úurutyi.” AŸyáa pú
tyéŸyuusiŸ. AŸyáa pú tyínyoore nyéetzi. Siajtá muáaj, sianaa-
tatyéeviŸrasta ï tyeîtye jimí, siajta má úurityi matîj ï cányaŸaxï
tî quée chéŸ aŸtîj huaŸyaŸmua. 28 Nyajtá nyaa, nyatîŸïj huatajrú,
aŸáa nu oŸmaŸa náŸme aŸájna Galileeya. Anaquee nu aŸuun
áŸastyi. Siajtá jéŸen muáaj. —AŸyáa pú tyíhuoŸtïéxaa aŸîjna î
Jesús.

29 Aj pú ij aŸîn Pedro aŸyán tyaatïéxaa tïjîn:
—Capú aŸmún éŸej tî puáŸa mamuaatatyéviŸraŸsta mú séecan

muéetzi jimí. Nyajtá nyáa canú aŸyán rïnyi.
30 Aj pú ij Jesús aŸyán tyaatïéxaa tïjîn:
—AŸyáa nu tyiŸimuaŸixaateŸ. AŸyáa pú tyéŸmé ijíi tîcaŸa-

ritzajtaŸ tïŸïj quée xu jíihuaŸca î tyacuáareŸ, hueica paj naatyáa-
hueŸta aŸyán tïŸjïn canú jámuaŸtye.

31 Aj pú ij î Pedro, caŸnyín jîn aŸyán tyaatïéxaa tïjîn:
—Tî puáŸa aŸyán tyúuxevaŸ nyaj huámuïŸnyi a jamuán,

canú cuiŸ aŸyán tyíhuoŸtïéxaatyeŸsi yee canú muamuaŸatye.
—AŸyáa puŸu tyuŸtaxájtacaŸ aŸïjna ï Pedro.

Majtá î séecan, aŸyáa mu chaŸtá manaŸ tyíixajtacaŸ séej ajta
séej jéŸej tî Pedro tyíixajtacaŸ.

Jesús pú huatyéenyuu aŸájna u Getsemaní
(Mt. 26:36-46; Lc. 22:39-46)

32 MatîŸïj mí joŸcîj. AŸáa mu aŸráŸa aŸájna áŸhuaŸ huastari
tzajtaŸ, cïyej tî aŸréŸvee tî aŸyán tyaŸrájtyapua tïjîn Getsemaní.
Aj pú ij ï Jesús aŸyán tyíhuoŸtïéxaa tïjîn:

—XaŸajráŸasa muáaj íiyeŸé, meentyi nyáa naatyéenyuusi î
Dios jimí.

33 TîŸïj quíj anjóŸorupi. AŸîjma pú oŸvíŸtï aŸîjcï î Pedro, ajta
cî Jacobo, ajta aŸîjcï î Juan. TïŸquí jéŸej puáŸa aatáŸa î tzájtaŸn.

JéŸca pú huatóòxaamujri î jutzájtaŸ. 34 Aj pú ij aŸyán
tyihuóŸtïéxaa tïjîn:

—EŸej pú puáŸa nyáŸase, éehua huápuïŸ. Cuxaa nyamuïŸnyi.
AŸyáa xu sióoj tyityáŸca muáaj íiyeŸé. SióocheŸ xu atyanéjneŸri.
—AŸyáa puŸ tyíhuoŸtïéxaa, aŸîjna ï Jesús.

35 TïŸquí eerájráa aŸtzú áyee. Aj pú ij tyítunutacaŸ a chóotaŸ.
ÁjhuaviiriŸ î Dios tî puáŸa nuŸu aŸyán tyîŸïriitan tî quée aŸyán a
tyojoŸréŸnyinyicaŸn aŸájna ï xïcáaraŸ jitzé tî nuŸu jitzán
ajpuéetzi táŸmé. 36 AŸyáa pú aŸîn tyaatáhuaviiriŸ tïjîn:

—Dios, î paj nyí táatá pueŸeen. NaijmiŸ pú tyíŸïriŸ muéetzi
jimí. Tî puáŸa petyuŸtáŸn tî quée náacïŸtyi aŸïjna tî jéŸej puáŸa
Ÿeen ï nyaj jîn ajpuéetzi náŸme. Naaríi ïŸríitan tï quée aŸyán
tyajoŸréŸnyinyicaŸn nyatîj tyáaxeŸveŸ nyaa, sulu patîj muáa
tyáaxeŸveŸ. —AŸyáa puŸu antyipuáŸaracaŸ.

37 Aj pú ij tïŸe a jeŸréŸnyé aŸájna máj ooŸtyóŸuucaŸ î máj
jamuán óoŸjujhuaŸnya tï puáŸa merí íŸicuŸutzucaŸa. Aj pú ij
huoŸjîste aŸîjma. Ajta aŸyán tyaatïéxaa aŸíjcï Pedro tïjîn:

—Simón, ¿nyí pequée aŸtzú tyéŸviicueŸ paj pooj atányeeri
aŸchú cáj sei hóra? 38 SióocheŸ atanyéjnyeŸri. Siajtá aatáhuoonyi
î Dios jimí tï quée jamuáacïŸtyi tyiŸtîj î sej quée xáŸpuïŸn huarîj
î Dios jimí. AŸyáa nu tyajáŸmuaŸixaatyeŸ. TyámuaŸ xu tyítyoŸhua-
tyóocaŸnye î jutzájtaŸ. MaŸajta quée aŸtzu jáŸmuacaŸnyistiŸ siaj
atanyéjnyeŸri. —AŸyáa pú tyíhuoŸtïéxaa ï Jesús.

39 AjtahuaŸa puu jóŸmé. AŸyáa pú chaŸtá naŸ tyatáhuaviiriŸ î
Dios tî quée ajpuéetzi táŸraŸnyi. 40 AjtahuaŸa á eŸréŸnyé ajtahuáŸa
huóŸtyo metyácuŸtzisimaŸca jiiŸnyé cutzí pú jéŸca huáŸmueŸtï.
Aj pú ij ï Jesús huoŸtajé. Capú atzú jéŸej huáŸmitïeerastyaŸcaŸ
jéŸej máj yeŸé tyaatïéxaatyeŸn. 41 TïŸij hueiŸca aŸyán huarîj,
ajtáhuaŸ pú ú jóŸmé. TïŸïquí ajtáhuaŸ á eŸréŸnyé tï puáŸa merí
táhuaŸ jiŸtyácutzi.

Aj pú ij aŸyán tyihuóŸtïéxaa tïjîn:
—¿Nyi sióoj tyácuŸtzi? ¿Nyi sióojusoŸpe? PuuŸrí aŸtzú óocheŸ.

PuuŸrí xaa aŸájna tyaŸráŸa ï máj merí nyéetzi tyuuŸtátuireŸsi, ï
nyaj nyajtá tyáatïŸ jitzé eeráanye, aŸîjma jimí î máj jéŸej puáŸa
tyíŸtyetyeîtye. 42 XáŸajhuiixïŸ. CheŸré. PuuŸrí yá aŸvéŸme ï tï
nyéetzi tyuuŸtátuireŸsi aŸîjma jimí î máj tyíŸijta ï tyeyúu tzajtaŸ.

MatîŸïj aatyéeviŸ î Jesús, majtá yooŸjáj
(Mt. 26:47-56; Lc. 22:47-53; Jn. 18:2-11)

43 OocheŸ pú tyiŸtyaxáatajsimaŸcaŸ aŸîjna î Jesús, tïŸïj sîïj á
veŸréŸnyé aŸîjna jitzé ajtyámaŸcan î máj tamuáamuataŸ japuan
huáŸpuaaráŸase. Judas pú ántyapuaa aŸîjna. Eéhua mu tyeîtye
á aŸvájuŸcaŸ jamuán aŸîjcï î Judas. NyúucaritzeŸ mu jîn
huajúŸcaŸa aŸîjcï î máj tyíŸijta tyeyúu tzajtaŸ, majtá aŸîjcï î
máj tyíŸyuuxaca, majtá aŸîjcï î huóosi. 44 AŸîjna î Judas, tî
huoŸtátuiireŸsi cî Jesús, aŸî pú huoŸtïé aŸîjcï jïmeŸ tî ij aŸyán
huárïni mej mí jáamuaaŸree aŸtîj tî aŸïn puéŸen î Jesús. AŸyán
tïjîn:

—AŸîjna î nyaj iiŸtyáapuïŸtzeŸsij, ajta î nyaj aatatyóojtyeŸsi,
aŸîï pú aŸîn puéŸen. SiataŸaj aatyéeviŸ, siajta aŸajnán, siaŸna
jîŸqueŸn tyámuaŸ naa. —AŸyáa pú tyihuóŸtïéxaa aŸîjna î Judas.

45 Tîj naŸa tyaŸraŸa aŸájnaájpúŸi ajtyáxïïrecaŸ, jóoŸ tî
joŸtyávaacaŸa aŸîjna î Jesús. TîŸïj ij aŸyán tyaatïéxaa tïjîn:

—Maeestru.
AŸîï nuŸu huataséejré ï tï amiincuraŸn puéŸen aŸîjcï î Jesús.

AŸyán tïjîn:
—Maeestru.
Ajta iiŸtyaapuîŸtzeŸ. 46 Majtá aŸîïma î tyeîtye, aŸî mu

aatyéevii.
47 Aj púŸij sîïj ï tï huáŸjamuán huamáŸcaa, aŸîï puŸ u chuun

íjcutaca, áj pú ij aŸajtavéjchacaŸ î naxéeraŸ jitzé î tî jahuîïreŸ
aŸîjcï ï tî tyihuáŸijtyeŸ î máj tyímuïjhua ï tyeyúu tzajtaŸ. AŸïj pú
ij tyuuŸpuéj.

48 TïŸquí ï Jesús aŸyán tyíhuoŸtaŸíhuoŸriŸ aŸîjma î tyeîtye tïjîn:
—¿JiiŸnyé éej nïmeŸ ye setyityaváŸjuŸ? ¿JiiŸnyé siaj si ï cîyej

yé tyiŸváïïsi, siajta tyapúustiŸ chuumiraŸ? ¿Nyi quí náhuaŸri
nyaj pueenya ï sej si aŸyán tyinaatyéviŸra? 49 Ï nyáa nain xïcaj
tzajtaŸ nu tyajáŸmuamuaŸtyajcaŸ aŸájna ï tyeyúu tzajtaŸ. Caxú
aŸyán tyinaatyéeviŸ aŸájna. Ijíi aŸyáa xu nyooure taŸtyaŸróŸaste
aŸyájna tïj tyéŸyuusiŸ î yúuxari jitzé. —AŸyájna aŸyáa pú
tyihuóŸtïéxaa aŸîjna î Jesús.

50 Majtá aŸïïma î máj jamuán jóŸjujhuaŸanyaŸ, aŸî mu
huatóòŸuj. Aá muŸu mí yoorée náijmiŸ.

AŸïjna jïmeŸ ï tyamuée tï huatóŸuu

51 Aj pú ij sîïj aavájrasimaŸ cújtaŸn cî Jesús. Tyamuée pú
puéŸen aŸïjna. Ajta î sáavana jîn eeróonajcaŸ tî jitzán eereŸqueeŸtï
huiiŸca. Seican tyeîtye mú aatyeeviŸ aŸîjcï î tyamuée. 52 Aj pú ij
aŸîn eeróòchui î sáavana. A yoráaxï aŸîjcï î ucíïxu. Aj pú ij
huatóŸuj. OoŸtéechajraa muáŸviŸ.

MatîŸïj yoŸvíŸtïj cî Jesús aŸîjma jimí ï juéesi
(Mt. 26:57-68; Lc. 22:54-55, 63-71; Jn. 18:12-14, 19-24)

53 MatîŸïj mí yooŸvíŸtî aŸîjcï î Jesús aŸîjna jimí î tî tihuaŸíjtyeŸ
náijmiŸcaa î máj tyíŸmuïjhuaca î tyeyúu tzajtaŸ. NaijmiŸ mu
tyúùsïïj, î máj tyiŸimuîjhuaca î tyeyúu tzajtaŸ, majtá î máj
tyíŸyuuxaca, majtá î huóosi.

54 Ajta aŸïjna î Pedro, a pú joómaŸcaa aŸtzú îmua huáŸcujtaŸ
aŸîjma î máj yooŸvíŸtï cî Jesús. AŸáa pú aŸráŸa jóoŸ tî jáŸche aŸîjna
tî tyihuáŸijtyeŸ î máj tyíŸmuïjhuaca tyeyúu tzajtaŸ. JaŸáa pú
joŸtyájrupi jéeŸtaŸ tî aŸrájtyaŸcua. Aj pú ij ú aŸajíjxï huáaŸ
jamuán î xantáaruŸu. AŸúu pú aŸaqueetáŸra. Uupîstya ï táŸtaa
jitzé.

55 Majtá aŸîïma î máj tyihuáŸijtyeŸ î máj tyíŸmuïjhuaca
tyeyúu tzajtaŸ, majtá ï juéesi, aŸî mu tyíŸhuoocaŸ mej mí éŸej
tyéjtyoonyi tyiŸtîj ï máj jîn jitzán tyoŸopuáŸriteŸn, tyiŸtîj mej mí
jîn jaajéŸca aŸîjcï î Jesús. Camú tyiŸtîj tyítyó. 56 AŸïj muŸu tyítyó:
Mej éehua aahuéŸtacaŸ î tyeîtye. Majtá ï séecan, camú
ámuaŸreeriaŸcaŸ, tyiŸtîj máj pú tyíxajtacaŸa.

57 Aj mu mí séecan ájhuiixï. MatîŸïj mí huéeŸtzi jîn
tyuŸtaxájtacaŸ aŸîjcï jitzé î Jesús. AŸyán tïjîn:

58 —AŸyáa tu tyáanamuajriŸ tî aŸyán tyíixajtacaŸ tïjîn: “Nyaa
nu aatyóŸuuna aŸijcï ï teyúu ï tyeîtye máj aŸajtáahuacaŸ. Hueica
xîcaj tzajtaŸ nu nijta séej ajtaahua ï teyúu ï máj quée ï tyeîtye
áŸajtaahua.” AŸyájna aŸyáa pú tyityáxajtasimaŸ aŸmújna mú
Jesús. —AŸyáa mu tyíŸxajtacaŸ aŸîïma.

59 Ajta aŸîïma, camú ámuaŸareeriaŸcaŸ tyiŸtîj î máj pú
tyíixajtacaŸ î séecan, majtá î séecan.

60 Aj pú ij sîïj ájché aŸájna huáaŸ tzajtaŸ. AŸïï pú aŸîn pueŸeen
î tî tyihuáŸijtyeŸ naijmiŸcaa î máj tyíŸmuïjhuaca ï tyeyúu
tzajtaŸ. Aj pú ij aŸîn aŸyán tyaataŸíhuoŸriŸ aŸîjcï cî Jesús tïjîn:

—¿Nyi pequée huatányuusi aŸîjcï jïmeŸ î máj muéetzi jitzé
tyíŸipuaŸrityeŸ? ¿TyiŸtájqui jîn potáŸïtze î Dios jimí ï mej mí
aŸyán tyíŸmuahueŸta?

61 Ajta aŸîjna ï Jesús, capú tyiŸtîj huataxájtacaŸ. AŸtyee
aŸtzú tî quée avéŸenyuu. Aj pú ijtéŸe aŸîn ï tî tyihuáŸijtyeŸ î
máj tyíŸmuïjhuaca ï tyeyúu tzajtaŸ, ajtahuaŸa pú aŸyán
tyaataŸíhuoŸriŸ tïjîn:

—¿Nyi muáa aŸïn pa pueŸeen î CïríistuŸu, î tî yóojraŸ
puéŸen î tyaj tyámuaŸ tyaŸtáŸca ityáj? —AŸyájna, aŸyáa pú
tyaataŸíhuoŸriŸ.

62 Aj pú ij ï Jesús aŸyán tyaatïéxaa tïjîn:
—Nyaa nu aŸîïn puéŸen. Siajtá xu nyeséj ï nyaj nyajtá

tyáatïŸ jitzé eeráanye. AŸúu nu aŸajcaquáe náŸme ï muájcaŸataŸ
î tî náijmiŸ jîn antyúumuaŸree. Siajtá, muáaj xu nyeseejran
nyatíŸïj á eŸcáme ï jéetïri tzajtaŸ. —AŸyájna aŸyáa pú
tyuŸtaxájtacaŸ.

63 TïŸquí aŸîjna tî tyihuáŸijtyeŸ î máj tyíŸmuïjhuaca ï tyeyúu
tzajtaŸ, aŸî pú aŸntyisújtzaŸn î usíicuŸ mej mí aŸyán tyaamuaŸree
tïjîn aŸï pú uuŸríŸhuatanyúŸcacaŸ. Aj pú ij aŸyán tyihuóŸtïéxaa
tïjîn:

—MaŸcui xaa nyúŸu jicu. Capú chéŸ juxeŸveŸ tî aŸtîj jïmeŸn
tyaŸanxájta. 64 JiiŸnyé muáŸaaxuuŸri jáanamuajriŸ tî jéŸej puáŸa
tyuuxájtacaŸa î Dios jimí. ¿JiiŸnyé tyajámuáŸmitïeerasteŸ
jáŸmua tzajtaŸ? ¿TyiŸtányi aŸyán tyeŸtyéevijtyeŸ? —AŸyáa pú
tyihuóŸtïéxaa.

Aj mu mí náijmiŸ tyuŸtáŸ tî huámuïŸnyi aŸîjna î Jesús.
65 MatîŸïj mí seican huatyóohui máj aŸtyétziŸtziqueŸmuaŸxïŸn,

majtá joŸtanáa. Majtá iiŸtyaváŸraŸ ï jumuájcaŸ jïmeŸ. AŸyáa mu
tyeŸíhuooŸra tïjîn:

—Aasîï huataxaj, ¿aŸtaanyi muiŸtyéjve? —AŸyáa mu
tyaatïéxaa.

Majtá aŸîïn î xantáaruŸu, aŸî mu majtá iityáavajxï.

Pedro pú tyuuhuéŸtacaŸ tî nuŸu quée áamuaŸtye cî Jesús
(Mt. 26:69-75; Lc. 22:56-62; Jn. 18:15-18, 25-29)

66 Ajta aŸîjna ï Pedro, aŸî pú jeŸrávaacaŸ aŸájna jéeŸtaŸ tî
aŸrájtaŸcua î chiŸtá. Aj pú ij sîïj joŸtyájrupi tî ahuïïreŸ î tî
tihuaŸíjtyeŸ máj tyíŸmuïjhuaca î tyeyúu tzajtaŸ. ŸÍitïŸ pú puéŸenyaŸ
jaŸú pú oŸtyéechaxï aŸraséeraj. 67 Aï pú utyajrupi jóŸtï jóoŸcatyi

aîjna î Pedro jóŸtï jóopuïstyaŸca tïej jïme. TïŸïj jaŸï huaaséij, aa
pú i huatéechaxï jará seíra jajraa. Aj pú ij aŸyán tyaatïéxaa tïjîn:

—Pajta papuŸ muáa jamuán jóŸchaŸcanyaŸ cî Jesús Nazaret
tï jáŸmaaŸcan. —AŸyáa pú tyuŸtaxájtacaŸ aŸîjna î îitïŸ.

68 Aj pú ij seïquí tyaataxájtacaŸ aŸîjna î Pedro aŸyán tïjîn:
—Canú jámuaŸtye. Canú nyajtá jámuaŸree jéŸej paj yeŸé jïn

tyíŸnyeŸixaatyeŸ muáa.
Aj pú ij aŸîjna jiirájrá. AŸáa pú eŸtyéechaxï a tî áŸpueerta. Aj

pú ij ï tyacáaareiŸ huajíjhuacaŸ.
69 TîŸïj i ajtahuaŸa î íitïŸ jaaséj. Aj pú ij aŸyán tyíhuooŸtïéxaa

aŸîjma î máj aŸáa jaŸréŸtyaŸca aŸájna. AŸyán tïjîn:
—AŸmújna mú aŸtîj, aŸmu pú sîïj pueŸeen ï tî huáaŸ jitzé

ajtyámaŸcan î máj jamuán jóŸjujhuaŸanyaŸ.
70 AjtahuaŸa seequí tyaatïéxaa aŸîjna î Pedro. AŸtzú

aŸtyéeviŸca matîŸïj aŸîïma ï máj áj aŸréŸtyaŸca, majtáhuaŸa aŸyán
tyaatïéxaa tïjîn:

—AŸyáa xaa nyúŸu tyiŸjaŸyájna, muáa paj aŸîn puéŸen î
Galileeya paj jáŸmaaŸcan. AŸyáa paj tyuŸxáxa matîj aŸîïma î
máj aŸúun oŸcháatïme. —AŸyájna, aŸyáa mu tyaatïéxaa.

71 Aj pú ij ï Pedro huatyóoche tî nyúucaritzeŸ î Dios aŸyán
tihuooŸtïéxatyeŸn tïjîn canú jámuaŸtye. Ajta, tî puáŸa nuŸu quée
aŸyán tiŸayájnatan, chéŸ nuŸu ï Dios puéejtzi aatáŸn. AŸyáa pú
tyíhuoŸtïéxaa tïjîn:

—Canú aŸtzú nyáa jámuaŸtye aŸîjcï ï aŸtîj siaj jáxa. —AŸyáa
pú tyihuóŸtïéxaa.

72 Tîj naŸa aŸyán tyuŸtaxájtacaŸ, áj pú ij ari huáŸpuaŸ
huajíjhuacaŸ ï tyaacuaareiŸ. TïŸquí ï Pedro joŸtámuaŸreeriŸ jéŸej
tî tyaatïéxaa aŸïjna ï Jesús tïjîn: “Tî quée xu huáŸpua jíihuacaŸ
tyacuáareŸ, muáa paj hueica aŸyán tyuŸtaxájta tïjîn capáj
nyamuaŸtye.” AŸyáa pú tyaatïéxaatyacaŸ aŸïjna î Jesús. Aj pú ij
jéŸej puáŸa jaatáŸa, tïŸquí tyuuyéinyajra huápuïŸ aŸîjna î Pedro.,1415

Maatátui aŸîjcï î Jesús î Pilaatu jimí
(Mt. 27:1-2, 11-14; Lc. 23:1-5; Jn. 18:28-38)

15 1 Yáa ariáŸpuaŸ yee, tîŸïj tá huatapuáŸracaŸ, náijmiŸ mu
tyuujsïïj aŸîjma î máj tyihuáŸijtyeŸ î tyeyúu tzajtaŸ,

majtá ï huóosimuaŸ, majtá î máj tyíŸyuuxaca, majtá î seican î
máj majtá juéesi puéŸen. NaijmiŸ mu tyúuŸixaatyaŸcaŸa jéŸej
mej mí yeŸé huárïnyi. Aj mu mí aŸnáajîŸquee aŸîjcï î Jesús.

Majtá eŸen yoŸjáŸn. MatîŸïj mí aatátui aŸîjcï jimí, î aŸtîj tî aŸyán
ántyapuaa tïjîn Pilaatu.

2 Aj pú ij ï Pilaatu aŸyán tyaataŸíhuoŸriŸ tïjîn:
—¿Nyi muáa aŸîïn pa puéŸeen î huaŸtajtúhuan î máj Israel

jitzé ajtyámaŸcan?
TïŸquí ï Jesús aŸyán tyaatïéxaa tïjîn:
—JeeŸ nyáa nu aŸîn puéŸen aŸyájna patîj muáa tyíxa.

—AŸyájna, aŸyáa pú tyaatïéxaa aŸîjna î Jesús.
3 Majtá aŸîn î máj tihuaŸíjtyeŸ î tyeyúu tzajtaŸ, éehua mu

tyaaxájtziŸriŸ. 4 Ajta, ajtahuaŸa pú aŸyán tyaataŸíhuoŸriŸ aŸîjna ï
Pilaatu tïjîn:

—¿Nyi pequée naatïéxaatyeŸ aŸîjcï jïmeŸ? PapuuŸrí huóŸna-
muajriŸ máj éehua tyíŸmuaxajtziŸ. —AŸyáa pú tyaatïéxaa aŸîjna
î Pilaatu.

5 Ajta aŸïjna ï Jesús, capú tyiŸtîj huataxájtacaŸ. AŸîj pú quée
jîn, jéŸej ŸoŸtámityeera aŸîjcï î Pilaatu.

Pilaatu pú tyuŸtáŸ tî huámuïŸnyi aŸîjna î Jesús
(Mt. 27:15-31; Lc. 23:13-25; Jn. 18:38–19:16)

6 AŸyáa pú tyeeyíŸtïhuaŸ aŸîjna î Pilaatu matîŸïj aŸîïma
tyíŸyestyahuaŸa. Tî puáŸa maatáhuavii aŸîïma î tyeîtye tî aŸîn
aatátoonyi séej tî eŸtyánamiŸ, aŸtîj tî naŸa î máj aatáhuaviira,
áj pú ij aatátoosi. 7 AŸájna jáŸhuaŸ séecan mu majtá eetyána-
miŸhuacaŸ î máj nyoosaŸcaŸ î uŸviernu jimí. AŸïï mu huáŸcuica
ï tyeîtye. Ajta sîïj aŸájna eetyánamiŸhuaca tî aŸyán ántyapuaa
tïjîn Barrabás. 8 Aj mu mí á jeŸréŸnyé î tyetyé î Pilaatu jimí.
AŸîï mu huatyóohui máj aatáhuavii tî aŸîn aŸyán huárïnyi
aŸîjma jimí jéŸej tî yeŸé tyeeŸíŸtïn.

9 Aj pú ij aŸyán tyíhuoŸtaŸíhuoŸriŸ tïjîn:
—¿JiiŸnyé setyaaxéŸveŸ muáaj? ¿Nyi quí nyatátoonyi aŸíjcï

tî aŸmuatajtúhuan puéŸen, muáajma mu saj Israel jitzé
ajtyámaŸcan?

10 AŸyáa pú tyíhuoŸtaŸíhuoŸriŸ jiiŸnyé aŸî pú jáamuaŸreeriŸ
máj áŸchueeriaŸcaŸ aŸîjcï ï Jesús aŸîïma î máj tyihuáŸïjtyeŸ î
tyeyúu tzajtaŸ. AŸîj mu jîn aatátui aŸîjcï î Pilaatu. 11 Ma majtá
aŸïïma î máj tyihuáŸijtyeŸ î tyeyúu tzajtaŸ, aŸî mu î caŸnyíjraŸ
huoŸtáŸ éehua î tyeîtye mej mí aatáhuavii aŸîjcï î Pilaatu tî aŸîn
huatátoonyi aŸîjcï î Barrabás jitzán maŸcan î Jesús.

12 AjtahuaŸa aŸyán tyíhuoŸtaŸíhuoŸriŸ tïjîn:

—¿JiiŸnyéŸé náarïnyi jaŸmújcï jimí, mú tî aŸamuatajtúhuan
puéŸen, mu sej Israel jitzé ajtyámaŸcan?

13 Aj mu mí caŸnyín jîn huatyejíihuajra. AŸyán tïjîn:
—PataŸaj yóŸtatan ï cúruu jitzé.
14 Aj pú ij Pilaatu aŸyán tïjîn:
—¿JiiŸnyé Ÿej nïmeŸ? ¿TyiŸtányi jéŸej puáŸa huáruu?
MatîŸïj jáanamuajriŸ, áj mu mí éetzeŸ caŸnyín jîn huatyejíi-

huajra. AŸyáa mu tïjîn:
—OóŸtatïeexïŸï cúruu jitzé. —AŸyáa muŸu tyityeîtyejihuasimaŸ.
15 Ajta aŸîjna ï Pilaatu, aŸî pú jáxeŸvaŸcaŸ tî tyámuaŸ tyúŸrïn

î tyeîtye jimí. AŸîj púŸij jîn aatátoo aŸîjcï î Barrabás. Ajta aŸïj
huataŸíjtacaŸ máj eŸtyáŸvajxïŸn aŸîjcï î Jesús. Aj pú ijtaŸi huoŸtátui
mej mí jóŸutatan î cúruu jitzé.

16 Aj mú mí aŸîïma ï xantáaruŸu yoŸjáŸn aŸájna ï tî tyíŸijta tî
jáŸche. JaŸúu mu yoŸtyáarujte aŸájna jéeŸtaŸ tî aŸrájtaŸcua. Aj
mu mí naijmiŸcaa tyísïïj î séecan, xantáaruŸu. 17 SiicuŸri mu
juŸcaachejte tî poŸviŸ, xúŸmuaviŸican jïmeŸ. Majtá ï curúun mu
aatyataave tî tzícareŸe jïn cïstijhua. AŸîj mu uŸcárujtyiŸriŸ.
18 MatîŸïj mí huatyóohui máj aatyajíivaŸra, aŸyáa mu cumu
tyámuaŸ mu tyaatáŸ. AŸyán tïjîn:

—AŸyájna nyúŸu. Náa pú tyíxaaŸpuïŸn. ChéŸ aŸtzú aŸtyéeviŸ
júuri aŸmújna ï tî huaŸatajtúhuan puéŸen aŸïjma î máj Israel
jitzé ajtyámaŸcan. —AŸyáa mu tyaáxaahuatacaŸ.

19 Majtá javáŸvajxï ï muŸúuraŸ jitzé. Majtá aŸtyétziŸtziqueŸ-
muaŸxï. Majtá mu tyítunutaxï. AŸyáa cumu tyámuaŸ mu náa
tyaŸtáŸcariaŸ. 20 MatîŸïj atyaxáahuata, áj mu mí eŸréchuiiriŸ
aŸîjcï î siicuŸri tî poŸviŸ, xúŸmuaviŸ jïmeŸ. MatîŸïjta mí aŸîj
úŸcaachejtye î síicuŸriaŸraŸn. Aj mu mí yoŸjáŸn mej mí yóŸtatan
î cúruu jitzé.

MatîŸïj yóŸtatîexï aŸîjcï cî Jesús î cúruu jitzé
(Mt. 27:32-44; Lc. 23:26-43; Jn. 19:17-27)

21 AŸájna, sîïj pú huaŸntyinájchacaŸ aŸájna jóoŸ máj
yoŸjánsimaŸca aŸîjcï î Jesús. AŸyáa pú ántyapuaa aŸîjna î aŸtîj
tïjîn Simón. JaŸúu pú jáŸmaaŸcan tî aŸyán tyajaŸrájtyapua tïjîn
Cirene. AŸïï pú huáŸyoŸpuaa aŸîjna î Alejandro, ajta aŸîjcï î
Rufo. JaŸáa pú aŸrájrá aŸájna jáŸhuaŸ jóoŸ tî quée aŸtîj jáŸché.
TîŸïj aŸîn Simón huaŸntyinájchacaŸ, áj mu mí aŸïj huataŸíj tî aŸîn
aŸntyichóo ï cúururaŸ î Jesús.

22 JaŸáa mu yoŸjáŸn aŸîjcï î Jesús, aŸájna jáŸhuaŸ, jîri jitzé tî
aŸyán tyaŸjaŸrájtyapua huáŸnyuuca jïmeŸ tïjîn Gólgota. Gólgota,
aŸyáa pú huatóomuaa tïjîn MuïŸchí MuŸuutaŸ. 23 MatîŸïj mí
aatanyétzi tyiŸtîj nahuáj, cuáanyeŸ pú áŸnaaxca. AŸyáa mu
jatamuáŸmua aŸîjcï î cuáanyeŸ tïjîn mirra. Ajta aŸîjna ï Jesús,
capú juŸquéŸi aŸîjcï î nahuáj.

24 MatîŸïj mí aŸntyíchui î síicuŸriaŸraŸ. MatîŸïj mí tyaacáŸriŸri
î tyíŸcïïxuriaŸraŸ. MatîŸïjta mí óoŸtatïeexï î cúruu jitzé. Aj mu mí
tyetyé jïn huóòmueŸtïn mej mí aŸîj huámuaaŸree aŸtîj tî cïŸtyi î
tyíŸcaanariaŸraŸ î Jesús sîïj ajta sîïj. AŸyáa mu tyítyeeriootuŸitye
aŸîjcï î tyíŸcaanariaŸraŸan. 25 PuuŸrí jéeŸtaŸ ujmáŸca î xïcáj matîŸïj
óoŸtatïeexï î cúruu jitzé. 26 Majtá tyiŸtîj taablaájóotatee ï cúruu
jitzé. AŸyáa pú tyéeŸyuusiŸhuacaŸ cî taabla jitzé éŸej máj tyiŸtîj
jîn jitzán tyojpuáŸri tïjîn: “HuaŸtajtúhuan î máj Israel jitzé
ajtyámaŸcan.”

27 Majtá huaŸpuáca î náhuaŸri máj puéŸen óotatee. Seej mu
aŸáa ooŸtyéj chéŸ î cúruu ï muájcaŸtaŸn pújmaŸn, majtá séej
útataŸa pújmaŸn. 28 AŸyáa puŸu éenyeŸqueŸ jîn tyaŸráŸa aŸîjna
î nyúucari tî áŸyuŸusiŸ î yúuxari jitzé. AŸyán tïjîn: “AŸyáa mu
tyáŸmuaŸreeriajcaŸ tîj jéŸej puáŸa pú tyítyevistacaŸ.”

29 Majtá aŸîïma î máj a aŸtanyinyeicaŸ, matîŸïj aŸïj huoséj,
náa mu tyiŸtyeŸcámuŸvajraŸ ï máj quée áŸcuŸvajcaŸ. AŸyáa mú
jéŸej puáŸa tyaaxájtacaŸ tïjîn:

—¿Nyi quée icú, muáa pa aŸîn puéŸen î paj nuŸu aatyóŸuuna
î tyeyúu, pajtá nuŸu hueica xïcáj jïn áŸajtaahua? 30 Ijíi muáa
asîïj a japuá huatányiuuchi páŸtaŸ quée huámuïŸnyi. AcájraŸ
aŸmújcï jitzé mú cúruu. —AŸyáa mu tyáŸxaahuatacaŸ.

31 Majtá î máj tyihuáŸijtyeŸ î tyeyúu tzajtaŸ, majtá î máj
tyíŸyuuxaca, aŸî mu náijmiŸ áŸaxaahuatacaŸ. AŸyáa mu tyúuŸixaa-
tyaŸcaŸ jujîïmuaŸ tïjîn:

—AŸmúu puuŸrí huáaŸ japuá huatanyú î séecan. Ajta, quée
jaŸítïn tî jusîïj ujapua huatányuunyi. 32 AŸmújna tî nuŸu jiŸ
CïríistuŸu tî nuŸu tatajtuhuan puéŸen î tyaj Israel jitzé ajtyá-
maŸcan, chéŸ aŸmún acájraŸnyi aŸmújcï jitzé mú cúruu tyataŸaj
tyi jaaséj, tyataŸaj táŸntzaahuateŸn. —AŸyáa mu tyúŸixaatyaŸcaŸa
aŸîïma.

Majtá aŸîïn î máj jamuán jóŸtatïeehuacaŸ î cúruu jitzé, aŸî
mu majtá áŸxaahuatacaŸ.

AŸîjcï jïmeŸ tîŸïj Jesús huamuîŸ
(Mt. 27:45-56; Lc. 23:44-49; Jn. 19:28-30)

33 TîŸïj aŸájna tyaŸráŸa aŸtzáj tacuaríxpua, áj pú ij
huariáŸtîcariaŸcaŸ náijmiŸqueŸ î chuéjraŸ japuá jaŸúun tî huacáŸa
u Israel. Ajta áŸtyee tî aŸyán tyuuŸtîcaŸ yáacïj jéeŸtaŸ pú ucamáŸca
ï xïcáj. 34 TïŸïj aacï jéeŸtaŸ ucamáŸca ï xïcáj, áj pú ij Jesús caŸnyín
jîn huajíjhuacaŸ unyúuca jïmeŸ. AŸyán tïjîn:

—¿Eloi, eloi, lama sabatani? —AŸyájna, aŸyáa pú
tyuujíijhuacaŸ.

AŸijna ï nyúucari, aŸyáa pú huatóomuaa tïjîn: Táàta,
¿jiiŸnyé éej nïmeŸ pej pí nyojoŸhuáŸxï muáa, paj nyiŸtáata?
AŸyáa pú huatóomuaa aŸïjna ï nyúucari.

35 Seecan î máj aŸúun ooŸtyóŸuucaŸ mánamuajriŸ. MatîŸïj mí
aŸyán tyuŸtaxájtacaŸ tïjîn:

—CásïŸ xáanamuajriŸ, aŸîj pú huatajé aŸîjcï î Elías tïŸríi
jáŸtyee tî tyiŸtyávaaca î Dios jimí.

36 Aj pú ij sîïj á jeŸréŸnyé huatïéchisimaŸ. TyiŸitîj pú
huátïsimaŸ tï taŸchíraŸ. AŸîj pú ij huatyáaruŸnyaaxï nahuáj
jïmeŸ tîj antzíjviŸ. TïŸquí aŸntyijîŸque ï cïyé jitzé. Aj pú ij aŸîjna
áŸajchui tîŸij aŸïn ï Jesús uŸcáayeŸ aŸîjcï jitzé î tyiŸtîj. TîŸïj aŸyán
huarîj, áj pú ij aŸyán tyihuóŸtïéxaa aŸîjna î aŸtîj tïjîn:

—SetyuŸchóŸveŸ. Tî puáŸa yatanyé aŸîjna î Elías tî aŸïn ij
aŸcájtoonyi. —AŸyáa pú tyíhuoŸtïéxaa aŸïjna ï aŸtîj.

37 Aj pú ajtáhuaŸ ï Jesús caŸnyín jîn huajíjhuacaŸ. TïŸquí
huamuîŸ, náŸqui.

38 Ajtá aŸújna ï tyeyúu tzajtaŸ, tyiŸtîj pú u joŸtavíi cáanari tï
itzíjhua. Tîj naŸa tyuŸmuîŸ î Jesús, áj pú ij jéeŸtaŸ acasujtzaŸn
aŸîjna î cáanari. 39 Ajta aŸîn î tyenyeéntyiŸ î xantáaruŸu î máj
anxîtyearáŸase, aa pú joŸtyávaacaŸa aŸájna véjriŸ a tï aŸvéŸnyee
aŸîjna î Jesús. AŸîï pú jáanamuajriŸ jéŸej tî yeŸé tyuujíijhuacaŸ
aŸïjna î Jesús. Ajta jaaséj jéŸej tî yeŸé tyuŸmuîŸ. Aj pú ij aŸïn
aŸyán tyuŸtaxájtacaŸ aŸîjna î tyenyeéntyiŸ tïjîn:

—AŸyáa xaa nyúŸu tyiŸjaŸyájna. AŸii pú aŸîn puéŸeenyaŸ î
yójraŸ î Dios.

40 Majtá séecan, a muŸu ïmuá otyoŸúu méeseracaŸ aŸîïma ï
máj juuca. Sîïj pú aŸyán ántyapuaacaŸ tïjîn María, tî Magdala
jáŸmaaŸcan. Ajta, sîïj tî ajta aŸyán ántyapuaacaŸ tïjîn María.

HuaŸnáana aŸïjma î Jacobo tî cîléŸn, ajta aŸîjcï î José. AjtahuaŸa
sîïj ï íitïŸ huáaŸ jamuán pú a joŸtyávaacaŸa tî aŸyán ántyapuaacaŸ
tïjîn Salomé. 41 AŸii mu jóŸjujhuaŸanyaŸ î Jesús jamuán. Majtá
ahuïïriaŸcaŸ tîŸïj aŸán joŸtyávaacaŸa aŸájna jáŸhuaŸ Galileeya. Ma
muŸ úucaa mu majtá ájoŸtyóŸuucaŸ î máj jamuán a jojnyéj
aŸájna Jerusalén.

MetyáŸavaŸtacaŸ aŸîjcï î Jesús
(Mt. 27:57-61; Lc. 23:50-56; Jn. 19:38-42)

42 TîŸïj huatyéchumuaŸriacaŸ, tyaŸráŸa aŸájna ï xïcáaraŸ jitzé
matîŸïj tyámuaŸ huóŸuure. Yáa ariáŸpuaŸ aŸyán pú tyojoŸréŸnyejsi
aŸájna ï xïcáaraŸ ï máj jitzán jusooŸpi.

43 Aj pú ij aŸtîj a joŸréŸnyé aŸîjcï jimí î Pilaatu. AŸyáa
pú ántyapuaacaŸ aŸîjna î aŸtîj tïjîn José. JaŸáa pú jáŸhuaŸ
áŸmaŸcantacaŸa tî aŸyán tyaŸjaŸrájtyapua tïjîn Arimatea. AŸîï
pú ajta huáaŸ jitzé ajtyámaŸcan aŸîïma î máj juéesi. JéŸca pú
vaŸcán jîn tyityáavaca aŸîjna î José. AŸîï pú ajta achóvacaŸa
aŸájna ï xïcáaraŸ jitzé tîŸij ï Dios huatyóòchenyi tî tyuŸtaŸíjta
náijmiŸqueŸ íiyaj nî cháanaca japuá. AŸîï pú u huatyóojcaŸnye
î jutzájtaŸ. JaŸáa pú aŸajoŸtyájrupi jóoŸ tî jeŸrácatyi aŸîjna î
Pilaatu. Aj pú ij atájhuaviiriŸ tî aŸîn aatáŸn tî aŸajtajáŸn cî Jesús
tï ari huamuïŸ.

44 Ajta aŸîjna î Pilaatu, éeŸcá pú jéŸej tyotóoŸsej tî ï Jesús ari
huamuîŸ. Aj pú ij aatajé î huáŸatyenyeentyiŸ î máj jéŸtate î
cúruu jitzé. JaataŸíhuoŸri tî puáŸa aŸyán tyíjayájnatan tî ari
huamuîŸ. 45 Aj pú ij aŸîn huáŸtyenyentyiŸ aŸyán tyaatïéxaa tî
aŸyán tyiŸayájnacaŸa. TïŸquí Pilaatu jaatáŸ aŸîjcï î José tî aŸîn
aŸcájaŸn.

46 TïŸquí jóŸrá aŸîjna î José tî ij cáanari jóŸnanan tî náa
eŸen, tî náa tyíŸcuéina. Aj pú ij aŸcájaŸn aŸîjcï î muïŸchí. TïŸquí
eŸréŸijcatacaŸ aŸîjcï jïmeŸ î cáanari. Ajta jéŸen aŸuun yoŸtyéetyé
aŸájna jóoŸ máj ruŸuréŸijche yoŸcúunajraa tyetyéŸ tzajtaŸ. AŸyáa
pú áaruu aŸîjna. TïŸquí tyetyéŸ eetyájmua tî sicîïraraŸ. 47 Majtá
aŸïïma î úucaa, î María tî Magdala jáŸmaaŸcan, ajta aŸîjna ï
María tî tyéjraŸ puéŸen aŸîjcï î José, aŸî mu jaaséj jóoŸ tî
yoŸtyéetyé cî muïŸchí.

Jesús pú huatájuuriaŸcaŸ huáaŸ tzajtaŸ î muïŸchítye
(Mt. 28:1-10; Lc. 24:1-12; Jn. 20:1-10)

16 1 TîŸïj mu jóŸmé aŸájna ï xïcáaraŸ me jitzán jusooŸpi
aŸîjma u Israel máj huacháatïme, aŸîï mu î úuca, aŸîjna

î María tî Magdala jáŸmaaŸcan, ajta aŸîn María tî tyéjraŸ puéŸen
aŸîjcï î Jacobo, ajta aŸïjna î Salomé, aŸîj mu tyiŸtîj huananai
tî náa tyáaré, tuuŸpí jaŸraŸa. MatîŸïj aŸîj huananáa, áj mu mí
jóojuŸ mej mí jacáamejra aŸîjcï î muïŸchí. 2 Yáa ariáŸpuaŸ yee,
tîŸïj oochán eereŸnyésimaŸca î xïcáj, aŸúu mu joŸréŸnyé jóoŸ tî
aŸváŸnamiŸhuacaŸ î muïŸchí. JaŸîj pú jitzé pïtyíŸrïcï ï séej xïcáj
taŸnájca î ityéeri. 3 AŸyáa mu tyúuŸihuoŸracaŸ tïjîn:

—¿AŸtanyi ú yaŸráxïïra î tyetyé tî jîn eetyánamiŸ î tî óocun
tyej tyi utyájrutye?

4 AŸáa mu matîŸïj mooj áïmua aŸvajúŸcaa matîŸïj jaaséj tî
puáŸa aŸïn ï tyetyé quée chéŸ eetyájmua. TyámuaŸ pú tyíŸvaŸcaa
aŸîjna ï tyetyé tï eetyámuaacaŸ. 5 Aj mu mí utyájrupi aŸújna tî
óocun matîŸïj mí aŸtîj huaséj tî aŸún u eŸrácatyi muájcaŸtaŸn.
Tyamuée pú puéŸen aŸîjna. Catî tïŸïj maŸ pú tyíŸchajcaŸ ï tï
ujóŸcatyi. Náa pú cuéinaviŸ tyíchajcaŸ aŸîjna î tyamuée. MatîŸïj
mí tyámuaŸ éehua tyuutátzïïn. 6 Aj pú ij aŸîjna aŸyán
tyíhuoŸtïéxaa tïjîn:

—Caxú tyíŸtzïïnyaŸ. MuaŸán xu aŸïj tyáhuoonyi aŸîjcï î Jesús
tî Nazaret jáŸmaaŸcan, î tî jóŸtatïeehuacaŸ î cúruu jitzé. Capú
chéŸ yúŸ jáŸhuaŸ. PuuŸrí huatájuurieŸcaŸn. CásïŸ. Xaaséj iiyej nï
máj yoŸtyécacaŸ. 7 Sericu, siataŸaj huojoŸtïéxaateŸn î máj jamuán
jóŸjujhuaŸanyaŸ, siajta aŸîjcï î Pedro. MuaŸa xu huoŸtïéxaatyeŸn
yee: “Tî nuŸu aŸîn anaquée júóŸme aŸájna Galileeya tîŸij
huáŸchoŸveŸn. AŸyáa chaŸtá naŸ tyéŸmé tîj ari aŸîn tyíhuoŸtïéxaa
máj nuŸu aŸún yéŸseejran.” —AŸyáa pú tyíhuoŸtïéxaa aŸîjna î
aŸtîj tyamuée.

8 Majtá aŸîïn î úuuca, tyámuaŸ mu tyityeetyóòviveesimaŸ,
majtá máj jéŸej tyítyoŸtóòmua. Aj mu mí jiráhuáachajraa.
Camú majtá aŸtîj huatïéxaa, jiiŸnyé metíŸitzïïnyaŸcaŸ.

Jesús pú huataséejré aŸîjcï jimí María tî Magdala jáŸmaaŸcan
(Jn. 20:11-18)

9 AŸyáa pú tyuŸrîj aŸájna ï xïcáaraŸ jitzé î séej xïcáaraŸ
jitzé taŸanájca î seitïeri tîŸïj aŸîn Jesús huatájuuriaŸcaŸ. TïŸïj
huatapuáŸrijsimaŸca jájcua, pú huataséjré aŸîjcï jimí î María

tî Magdala jáŸmaaŸcan. AŸii pú aŸîn puéŸenyaŸ î máj tzájtaŸn
sejriaŸcaŸa î tyiyaaruŸ î máj arahuáŸpua aráŸaxca tî huoŸtamuári
î Jesús.

10 Ajta aŸîjna María, aŸî pú u jóŸmé tî ihuooŸtïéxaatyeŸn aŸîjma
î máj jamuán jóŸujhuaŸanyaŸ aŸîjcï Jesús, î máj uxaamuïjrityaca
aŸîjcï jïmeŸ ï tî Jesús huamuîŸ. Majtá tyóòyíinyisimaŸ. 11 Majtá
aŸîïma, matîŸïj jáamuaŸreeriŸ tî ari nuŸu aŸîn María jaaséj aŸîjcï î
Jesús, camú aŸtzú jáŸntzaahua.

Jesús pú huataséjré huáaŸ jimí î máj huáŸpuaŸ,
î máj jamuán jóŸjujhuaŸanyaŸ

(Lc. 24:13-35)

12 TïŸquí Jesús ajtahuaŸa huataséjré huaŸpuáca jimí matîŸïj
aŸúun oojúŸca aŸájna jáŸhuaŸ jóoŸ tî quée aŸchajtaŸ. Capú chéŸ aŸî
puéŸeenyaŸ î máj anaquée jámuaŸajca. Ajta, aŸîj pú puéŸeenyaŸ.
13 MatîŸïj mí ú jóoŸjuŸ mej mí huoŸtïéxaatyeŸn î séecan. Camú
majtá huaŸntzaahua aŸîïma î máj huáŸpua.

AŸîjcï jîmeŸ î tî jîn Jesús tyíhuoŸiica
aŸîïma î máj tyuuŸtaŸíjtyiŸre

(Mt. 28:16-20; Lc. 24:36-49; Jn. 20:19-23)

14 TîŸïj ari aŸtzú éetzeŸ chúmuaŸnïmua, matîŸïj huatyetyáŸcaŸ
î meesa jitzé aŸïïma î máj tamuáamuataŸ japuan séejaráŸase,
ajtahuaŸa pú huataséjré aŸîjna î Jesús. TïŸquí huaŸajtyaŸaxï
aŸîjcï jïmeŸ ï máj eeŸtyáanaamua î jujúuricame, ajta aŸîjcï jïmeŸ
máj quée tyáŸtzaahuatyaŸcaŸ. Ajta huaŸtyáŸaxï aŸîjcï jïmeŸ ï máj
quée huaŸtzaahuatyaŸcaŸ î máj jaaséj tîŸïj ari huatájuuriaŸcaŸ.

15 Aj pú ij aŸyán tyíhuoŸtïéxaa tïjîn:
—Sericu muáaj. SeŸriáŸrutixïŸ náijmiŸqueŸ î cháanaca japuá.

SiahuooŸtïéixaatyeŸ naijmiŸcaa î tyeîtye aŸíjcï jïŸme ï nyúucari
tî jîn hueeŸrátoosi. 16 AŸtîj tî jáŸntzaahuatyeŸ aŸijcï ï nyúucari,
ajta huáŸïŸhua, Dios pú iiŸrátoosi. Ajta, tî puáŸa aŸtîj quée
jáŸntzaahuatyeŸ cî nyúucari, aŸî pú ajpuéetzi táŸmé. —AŸyáa pú
tyíhuoŸtïéxaa aŸîjna î Jesús.

17 Ajta aŸyán tyihuóŸtïéxaa tïjîn:
—AŸyáa mu tyeŸíitïhuaŸ muáajuŸ î máj tyáŸtazaahuatyeŸ.

NyenyúucaritzeŸ mu huoŸtamuárityeŸsi î tyiyaaruŸ î máj huáaŸ
tzajtaŸ seejreŸ î tyeîtye. Majtá tyiŸxáata muáajuŸ seican jïmeŸ î
nyúucari î máj quée xu jaaŸíitïn. 18 Majtá cúŸcuŸse mú muareŸn
î jumuájcaŸ jîmeŸ î máj tyúŸchaŸvaca; aŸîïn ï cúŸcuŸse camuá

jéŸej huáŸuuria muáaŸjuŸ. Naaríi tî puáŸa huáŸveŸri muŸcáayeŸ,
capú ajta jéŸej huáŸuure. Ajta tî puáŸa aŸîjma
muaŸajtamuáreŸxïn aŸîjma máj ï tyíŸcuiŸcuiŸ, majtá mu tyámuaŸ
rïnyi. —AŸyáa pú tyihuóŸtïéxaa aŸîjna î Jesús.

Jesús pú tyírá î útyeŸ, tajapuá
(Lc. 24:50-53)

19 Tîj naŸa aŸyán tyíhuoŸtïéxaa î tavástaraŸ, aŸîjna î Jesús,
áj pú ij ï Dios yoŸvíŸtïj ï tajapuá. An pú joŸyíjxï muájcaŸtaŸ aŸîjcï
î Dios. 20 Majtá aŸîïma î máj Jesús jamuán jóŸjujhuaŸanyaŸcaŸ,
matîŸïj mí maŸúurutyixï náijmiŸqueŸ î cháanaca japuá.
MetyihuóŸixaa naŸjmiŸ jïmeŸ î nyúucari tî jîn Dios hueeŸrátoosi.
Ajta aŸîjna î tavástaraŸ, aŸî pú huaŸtyáhuaŸïrihuaŸ. AŸyáa puŸu
aŸîn tyihuaŸtáŸcareaŸ mej éetzeŸ jaaŸíitïhuaŸn quée aŸtîj máa. AŸîj
mu jîn jáamuaŸreeriŸ î tyeîtye tî aŸyán tiŸayájna jéŸej máj yeŸé
tyíxajtacaŸa aŸïïma î máj Jesús jamuán jóŸjujhuaŸanyaŸ. AŸyáa
pú antyipuáŸriaŸcaŸ î yúuxari tî aŸyán ántyapua tïjîn Marcos.

